
Brihadaranyaka Upanishad

બૃહદારણ્યકોપનિષત્

કાણ્વ પાઠઃ ।
A મધુ કાણ્ડ [ઉપદેશ કાણ્ડ]
અધ્યાય I બ્રાહ્મણ i-vi મન્ત્રાઃ ૮૦ 1-...

અધ્યાય II બ્રાહ્મણ i-vi મન્ત્રાઃ ૬૬ 1-...
B મુનિ [yAj navalkya] કાણ્ડ [ઉપપત્તિ કાણ્ડ]
અધ્યાય III બ્રાહ્મણ i-ix મન્ત્રાઃ ૯૨ 1-...
અધ્યાય IV બ્રાહ્મણ i-vi મન્ત્રાઃ ૯૨ 1-...
C ખિલ કાણ્ડ[ઉપાસના કાણ્ડ]
અધ્યાય V બ્રાહ્મણ i-xv મન્ત્રાઃ ૩૩ 1-...
અધ્યાય VI બ્રાહ્મણ i-v મન્ત્રાઃ ૭૫ 1-...

ૐ પૂર્ણમદઃ પૂર્ણમિદં પૂર્ણાત્પૂર્ણમદુચ્યતે ।
પૂર્ણસ્ય પૂર્ણમાદાય પૂર્ણમેવાવશિષ્યતે ॥
ૐશાન્તિઃ શાન્તિઃ શાન્તિઃ ॥

અથ પ્રથમોઽધ્યાયઃ ।
અથ પ્રથમં બ્રાહ્મણમ્ ।

મન્ત્ર ૧ [I.i.1]
ઉષા વા અશ્વસ્ય મેધ્યસ્ય શિરઃ । સૂર્યશ્ચક્ષુર્વાતઃ પ્રાણો
વ્યાત્તમગ્નિર્વૈશ્વાનરઃ સંવત્સર આત્માઽશ્વસ્ય મેધ્યસ્ય । દ્યૌઃ
પૃષ્ઠમન્તરિક્ષમુદરં પૃથિવી પાજસ્યં દિશઃ પાર્શ્વે
અવાન્તરદિશઃ પર્શવ ઋતવોઽઙ્ગાનિ  માસાશ્ચાર્ધમાસાશ્ચ
પર્વાણ્યહોરાત્રાણિ પ્રતિષ્ઠા નક્ષત્રાણ્યસ્થીનિ નભો
માꣳસાન્યૂવધ્યꣳ સિકતાઃ સિન્ધવો ગુદા યકૃચ્ચ ક્લોમાનશ્ચ

બૃહદારણ્યકોપનિષત્

પર્વતા ઓષધયશ્ચ વનસ્પતયશ્ચ લોમાન્યુદ્યન્પૂર્વાર્ધો
નિમ્લોચઞ્જઘનાર્ધો યદ્વિજૃમ્ભતે  તદ્વિદ્યોતતે યદ્વિધૂનુતે
તત્સ્તનયતિ યન્મેહતિ તદ્વર્ષતિ વાગેવાસ્ય વાક્ ॥ ૧॥

મન્ત્ર ૨ [I.i.2]
અહર્વા અશ્વં પુરસ્તાન્મહિમાઽન્વજાયત તસ્ય પૂર્વે સમુદ્રે યોની
રાત્રિરેનં પશ્ચાન્મહિમાઽન્વજાયત તસ્યાપરે સમુદ્રે યોનિરેતૌ વા અશ્વં
મહિમાનાવભિતઃ સમ્બભૂવતુર્હયો ભૂત્વા દેવાનવહદ્ વાજી ગન્ધર્વાન્
અર્વાઽસુરાન્ અશ્વો મનુષ્યાન્ સમુદ્ર એવાસ્ય બન્ધુઃ સમુદ્રો યોનિઃ ॥ ૨॥
ઇતિ પ્રથમં બ્રાહમણમ્ ॥
અથ દ્વિતીયં બ્રાહ્મણમ્ ।

મન્ત્ર ૧ [I.ii.1]
નૈવેહ કિંચનાગ્ર   આસીન્ મૃત્યુનૈવેદમાવૃતમાસીદશનાયયાઽશનાયા
હિ મૃત્યુસ્તન્મનોઽકુરુતાઽઽત્મન્વી સ્યામિતિ । સોઽર્ચન્નચરત્
તસ્યાર્ચત આપોઽજાયન્તાર્ચતે વૈ મે કમભૂદિતિ । તદેવાર્ક્યસ્યાર્કત્વમ્ ।
કꣳ હ વા અસ્મૈ ભવતિ ય એવમેતદર્કસ્યાર્કત્વં વેદ ॥ ૧॥

મન્ત્ર ૨ [I.ii.2]
આપો વા અર્ક તદ્યદપાꣳ શરઆસીત્ તત્સમહન્યત । સા પૃથિવ્યભવત્
તસ્યામશ્રામ્યત્ તસ્ય શ્રાન્તસ્ય તપ્તસ્ય તેજો રસો નિરવર્તતાગ્નિઃ ॥ ૨॥

મન્ત્ર ૩ [I.ii.3]

સ ત્રેધાઽઽત્માનં વ્યકુરુતાઽઽદિત્યં તૃતીયં વાયું તૃતીયꣳ ।
સ એષ પ્રાણસ્ત્રેધા વિહિતસ્તસ્ય પ્રાચી દિક્ષિરોઽસૌ ચાસૌ ચેર્માવ
અથાસ્ય પ્રતીચી દિક્પુચ્છમસૌ ચાસૌ ચ સક્થ્યૌ દક્ષિણા ચોદીચી
ચ પાર્શ્વે દ્યૌઃ પૃષ્ઠમન્તરિક્ષમુદરમિયમુરઃ સ એષોઽપ્સુ
પ્રતિષ્ઠિતો યત્ર ક્વ ચૈતિ તદેવ પ્રતિતિષ્ઠત્યેવં વિદ્વાન્ ॥ ૩॥

મન્ત્ર ૪ [I.ii.4]
સોઽકામયત દ્વિતીયો મ આત્મા જાયેતેતિ । સ મનસા વાચં
મિથુનꣳ સમભવદશનાયા મૃત્યુસ્તદ્યદ્રેત આસીત્ સ
સંવત્સરોઽભવન્ ન હ પુરા તતઃ સંવત્સર આસ । તમેતાવન્તં
કાલમબિભર્યાવાન્સંવત્સરસ્તમેતાવતઃ કાલસ્ય પરસ્તાદસૃજત ।
તં જાતમભિવ્યાદદાત્ સ ભાણકરોત્ સૈવ વાગભવત્ ॥ ૪॥

મન્ત્ર ૫ [I.ii.5]

સ ઐક્ષત યદિ વા ઇમમભિમꣳસ્યે કનીયોઽન્નં કરિષ્ય ઇતિ ।
સ તયા વાચા તેનાઽઽત્મનેદꣳ સર્વમસૃજત યદિદં
કિઞ્ચર્ચો યજૂꣳષિ સામાનિ છન્દાꣳસિ યજ્ઞાન્ પ્રજાઃ
પશૂન્ સ યદ્યદેવાસૃજત તત્તદત્તુમધ્રિયત । સર્વં વા અત્તીતિ
તદદિતેરદિતિત્વꣳ । સર્વસ્યૈતસ્યાત્તા ભવતિ સર્વમસ્યાન્નં ભવતિ
ય એવમેતદદિતેરદિતિત્વં વેદ ॥ ૫॥

મન્ત્ર ૬ [I.ii.6]
સોઽકામયત ભૂયસા યજ્ઞેન ભૂયો યજેયેતિ । સોઽશ્રામ્યત્ સ
તપોઽતપ્યત । તસ્ય શ્રાન્તસ્ય તપ્તસ્ય યશો વીર્યમુદક્રામત્ પ્રાણા
વૈ યશો વીર્યમ્ । તત્ પ્રાણેષૂત્ક્રાન્તેષુ શરીરꣳ શ્વયિતુમધ્રિયત
તસ્ય શરીર એવ મનઆસીત્ ॥ ૬॥

મન્ત્ર ૭ [I.ii.7]

સોઽકામયત મેધ્યં મ ઇદꣳસ્યાદાત્મન્વ્યનેન સ્યામિતિ । તતોઽશ્વઃ
સમભવદ્ યદશ્વત્ તન્મેધ્યમભૂદિતિ । તદેવાશ્વમેધસ્યાશ્વમેધત્વં
એષ હ વા અશ્વમેધં વેદ ય એનમેવં વેદ । તમનવરુધ્યૈવામન્યત ।
તꣳ સંવત્સરસ્ય પરસ્તાદાત્મનઆલભત । પશૂન્દેવતાભ્યઃ
પ્રત્યૌહત્ તસ્માત્સર્વદેવત્યં પ્રોક્ષિતં પ્રાજાપત્યમાલભન્ત એષ હ વા
અશ્વમેધો ય એષ તપતિ તસ્ય સંવત્સર આત્માઽયમગ્નિરર્કસ્તસ્યેમે લોકા
આત્માનસ્તાવેતાવર્કાશ્વમેધૌ । સો પુનરેકૈવ દેવતા ભવતિ મૃત્યુરેવાપ
પુનર્મૃત્યું જયતિ નૈનં મૃત્યુરાપ્નોતિ મૃત્યુરસ્યાઽઽત્મા
ભવત્યેતાસાં દેવતાનામેકો ભવતિ ॥ ૭॥
ઇતિ દ્વિતીયં બ્રાહ્મણમ્ ॥
અથ તૃતીયં બ્રાહ્મણમ્ ।

મન્ત્ર ૧ [I.iii.1]

દ્વયા હ પ્રાજાપત્યા દેવાશ્ચાસુરાશ્ચ । તતઃ કાનીયસા એવ દેવા જ્યાયસા
અસુરાસ્ત એષુ લોકેષ્વસ્પર્ધન્ત । તે હ દેવા ઊચુર્હન્તાસુરાન્યજ્ઞ
ઉદ્ગીથેનાત્યયામેતિ ॥ ૧॥

મન્ત્ર ૨ [I.iii.2]

તે હ વાચમૂચુસ્ત્વં ન ઉદ્ગાયેતિ । તથેતિ । તેભ્યો વાગુદગાયદ્ યો વાચિ
ભોગસ્તં દેવેભ્ય આગાયદ્ યત્કલ્યાણં વદતિ તદાત્મને । તે વિદુરનેન
વૈ ન ઉદ્ગાત્રાઽત્યેષ્યન્તીતિ । તમભિદ્રુત્ય પાપ્મનાઽવિધ્યન્ સ યઃ સ
પાપ્મા યદેવેદમપ્રતિરૂપં વદતિ સ એવ સ પાપ્મા ॥ ૨॥

મન્ત્ર ૩ [I.iii.3]
અથ હ પ્રાણમૂચુસ્ત્વં ન ઉદ્ગાયેતિ । તથેતિ । તેભ્યઃ પ્રાણ ઉદગાયદ્
યઃ પ્રાણે ભોગસ્તં દેવેભ્ય આગાયદ્ યત્કલ્યાણં જિઘ્રતિ તદાત્મને ।
તે વિદુરનેન વૈ ન ઉદ્ગાત્રાઽત્યેષ્યન્તીતિ । તમભિદ્રુત્ય
પાપ્મનાઽવિધ્યન્ સ યઃ સ પાપ્મા યદેવેદમપ્રતિરૂપં જિઘ્રતિ સ એવ
સ પાપ્મા ॥ ૩॥

મન્ત્ર ૪ [I.iii.4]
અથ હ ચક્ષુરૂચુસ્ત્વં ન ઉદ્ગાયેતિ । તથેતિ । તેભ્યશ્ચક્ષુરુદગાયદ્
યશ્ચક્ષુષિ ભોગસ્તં દેવેભ્ય આગાયદ્ યત્કલ્યાણં પશ્યતિ
તદાત્મને । તે વિદુરનેન વૈ ન ઉદ્ગાત્રાઽત્યેષ્યન્તીતિ । તમભિદ્રુત્ય
પાપ્મનાઽવિધ્યન્ સ યઃ સ પાપ્મા યદેવેદમપ્રતિરૂપં પશ્યતિ સ એવ
સ પાપ્મા ॥ ૪॥

મન્ત્ર ૫ [I.iii.5]

અથ હ શ્રોત્રમૂચુસ્ત્વં ન ઉદ્ગાયેતિ । તથેતિ । તેભ્યઃ શ્રોત્રમુદગાયદ્
યઃ શ્રોત્રે ભોગસ્તં દેવેભ્ય આગાયદ્ યત્કલ્યાણꣳ શ‍ૃણોતિ
તદાત્મને । તે વિદુરનેન વૈ ન ઉદ્ગાત્રાઽત્યેષ્યન્તીતિ । તમભિદ્રુત્ય
પાપ્મનાઽવિધ્યન્ સ યઃ સ પાપ્મા યદેવેદમપ્રતિરૂપꣳ શ‍ૃણોતિ સ
એવ સ પાપ્મા ॥ ૫॥

મન્ત્ર ૬ [I.iii.6]
અથ હ મન ઊચુસ્ત્વં ન ઉદ્ગાયેતિ । તથેતિ । તેભ્યો મન ઉદગાયદ્
યો મનસિ ભોગસ્તં દેવેભ્ય આગાયદ્ યત્કલ્યાણꣳ સઙ્કલ્પયતિ
તદાત્મને । તે વિદુરનેન વૈ ન ઉદ્ગાત્રાઽત્યેષ્યન્તીતિ । તમભિદ્રુત્ય
પાપ્મનાઽવિધ્યન્ સ યઃ સ પાપ્મા યદેવેદમપ્રતિરૂપꣳ સઙ્કલ્પયતિ સ
એવ સ પાપ્મૈવમુ ખલ્વેતા દેવતાઃ પાપ્મભિરુપાસૃજન્ પાપ્મભિસુપાસૃજન્
એવમેનાઃ પાપ્મનાઽવિધ્યન્ ॥ ૬॥

મન્ત્ર ૭ [I.iii.7]

અથ હેમમાસન્યં પ્રાણમૂચુસ્ત્વં ન ઉદ્ગાયેતિ । તથેતિ । તેભ્ય એષ
પ્રાણ ઉદગાયત્ તે વિદુરનેન વૈ ન ઉદ્ગાત્રાઽત્યેષ્યન્તીતિ । તમભિદ્રુત્ય
પાપ્મનાવિધ્યન્ । સ યથાશ્માનમૃત્વા લોષ્ટો વિધ્વꣳસેતૈવꣳ
હૈવ વિધ્વꣳસમાના વિષ્વઞ્ચો વિનેશુસ્તતો દેવા અભવન્ પરાઽસુરાઃ ।
ભવત્યાત્મના પરાઽસ્ય દ્વિષન્ભ્રાતૃવ્યો ભવતિ ય એવં વેદ ॥ ૭॥

મન્ત્ર ૮ [I.iii.8]
તે હોચુઃ ક્વ નુ સોઽભૂદ્ યો ન ઇત્થમસક્તેત્યયમાસ્યેઽન્તરિતિ સોઽયાસ્ય
આઙ્ગિરસોઽઙ્ગાના  ꣳ હિ રસઃ ॥ ૮॥

મન્ત્ર ૯ [I.iii.9]

સા વા એષા દેવતા દૂર્નામ દૂરꣳહ્યસ્યા મૃત્યુર્દૂરꣳ હ વા
અસ્માન્મૃત્યુર્ભવતિ ય એવં વેદ ॥ ૯॥

મન્ત્ર ૧૦ [I.iii.10]

સા વા એષા દેવતૈતાસાં દેવતાનાં પાપ્માનં મૃત્યુમપહત્ય યત્રાઽઽસાં
દિશામન્તસ્તદ્ગમયાં ચકાર તદાસાં પાપ્મનો વિન્યદધાત્ તસ્માન્ન
જનમિયાન્ નાન્તમિયાન્ નેત્પાપ્માનં મૃત્યુમન્વવાયાનીતિ ॥ ૧૦॥

મન્ત્ર ૧૧ [I.iii.11]
સા વા એષા દેવતૈતાસાં દેવતાનાં પાપ્માનં મૃત્યુમપહત્યાથૈના
મૃત્યુમત્યવહત્ ॥ ૧૧॥

મન્ત્ર ૧૨ [I.iii.12]
સ વૈ વાચમેવ પ્રથમામત્યવહત્ સા યદા મૃત્યુમત્યમુચ્યત
સોઽગ્નિરભવત્ સોઽયમગ્નિઃ પરેણ મૃત્યુમતિક્રાન્તો દીપ્યતે ॥ ૧૨॥

મન્ત્ર ૧૩ [I.iii.13]
અથ પ્રાણમત્યવહત્ સ યદા મૃત્યુમત્યમુચ્યત સ વાયુરભવત્ સોઽયં
વાયુઃ પરેણ મૃત્યુમતિક્રાન્તઃ પવતે ॥ ૧૩॥

મન્ત્ર ૧૪ [I.iii.14]
અથ ચક્ષુરત્યવહત્ તદ્યદા મૃત્યુમત્યમુચ્યત સઆદિત્યોઽભવત્
સોઽસાવાદિત્યઃ પરેણ મૃત્યુમતિક્રાન્તસ્તપતિ ॥ ૧૪॥

મન્ત્ર ૧૫ [I.iii.15]

અથ શ્રોત્રમત્યવહત્ તદ્યદા મૃત્યુમત્યમુચ્યત તા

દિશોઽભવꣳસ્તા ઇમા દિશઃ પરેણ મૃત્યુમતિક્રાન્તાઃ ॥ ૧૫॥
મન્ત્ર ૧૬ [I.iii.16]

અથ મનોઽત્યવહત્ તદ્યદા મૃત્યુમત્યમુચ્યત સ ચન્દ્રમા અભવત્
સોઽસૌ ચન્દ્રઃ પરેણ મૃત્યુમતિક્રાન્તો ભાત્યેવꣳ હ વા એનમેષા
દેવતા મૃત્યુમતિવહતિ ય એવં વેદ ॥ ૧૬॥

મન્ત્ર ૧૭ [I.iii.17]

અથાઽઽત્મનેઽન્નાદ્યમાગાયદ્ યદ્ધિ કિઞ્ચાન્નમદ્યતેઽનેનૈવ તદદ્યત
ઇહ પ્રતિતિષ્ઠતિ ॥ ૧૭॥

મન્ત્ર ૧૮ [I.iii.18]
તે દેવા અબ્રુવન્ન્ એતાવદ્વા ઇદꣳ સર્વં યદન્નં તદાત્મન
આગાસીરનુ નોઽસ્મિન્નન્નઆભજસ્વેતિ । તે વૈ માઽભિસંવિશતેતિ ।
તથેતિ । તꣳ સમન્તં પરિણ્યવિશન્ત । તસ્માદ્યદનેનાન્નમત્તિ
તેનૈતાસ્તૃપ્યન્ત્યેવꣳ હ વા એનꣳ સ્વા અભિસંવિશન્તિ ભર્તા
સ્વાનાꣳ શ્રેષ્ઠઃ પુર એતા ભવત્યન્નાદોઽધિપતિર્ય એવં વેદ ।
ય ઉ હૈવંવિદꣳ સ્વેષુ પ્રતિપ્રતિર્બુભૂષતિ ન હૈવાલં ભાર્યેભ્યો
ભવત્યથ ય એવૈતમનુભવતિ યો વૈતમનુ ભાર્યાન્ બુભૂર્ષતિ સ
હૈવાલં ભાર્યેભ્યો ભવતિ ॥ ૧૮॥

મન્ત્ર ૧૯ [I.iii.19]

સોઽયાસ્યઆઙ્ગિરસોઽઙ્ગાના  ꣳ હિ રસઃ । પ્રાણો વા અઙ્ગાના ꣳ રસઃ ।
પ્રાણો હિ વા અઙ્ગાના ꣳ રસસ્તસ્માદ્યસ્માત્કસ્માચ્ચાઙ્ગાત્પ્રાણ  ઉત્ક્રામતિ
તદેવ તચ્છુષ્યત્યેષ  હિ વા અઙ્ગાના ꣳ રસઃ ॥ ૧૯॥

મન્ત્ર ૨૦ [I.iii.20]

એષ ઉ એવ બૃહસ્પતિર્વાગ્વૈ બૃહતી તસ્યા એષ પતિસ્તસ્માદુ
બૃહસ્પતિઃ ॥ ૨૦॥

મન્ત્ર ૨૧ [I.iii.21]
એષ ઉ એવ બ્રહ્મણસ્પતિર્વાગ્વૈ બ્રહ્મ તસ્યા એષ પતિસ્તસ્માદુ
બ્રહ્મણસ્પતિઃ ॥ ૨૧॥

મન્ત્ર ૨૨ [I.iii.22]
એષ ઉ એવ સામ વાગ્વૈ સામૈષ સા ચામશ્ચેતિ તત્સામ્નઃ સામત્વમ્ ।
યદ્વેવ સમઃ પ્લુષિણા સમો મશકેન સમો નાગેન સમ એભિસ્ત્રિભિર્લોકૈઃ

સમોઽનેન સર્વેણ તસ્માદ્વેવ સામાશ્નુતે સામ્નઃ સાયુજ્યꣳ સલોકતાં
ય એવમેતત્સામ વેદ ॥ ૨૨॥

મન્ત્ર ૨૩ [I.iii.23]
એષ ઉ વા ઉદ્ગીથઃ । પ્રાણો વા ઉત્ પ્રાણેન હીદꣳ સર્વમુત્તબ્ધમ્ ।
વાગેવ ગીથોચ્ચ ગીથા ચેતિ સ ઉદ્ગીથઃ ॥ ૨૩॥

મન્ત્ર ૨૪ [I.iii.24]
તદ્ધાપિ બ્રહ્મદત્તશ્ચૈકિતાનેયો રાજાનં ભક્ષયન્નુવાચાયં ત્યસ્ય
રાજા મૂર્ધાનં વિપાતયતાદ્ યદિતોઽયાસ્ય આઙ્ગિરસોઽન્યેનોદગાયદિતિ  ।
વાચા ચ હ્યેવ સ પ્રાણેન ચોદગાયદિતિ ॥ ૨૪॥

મન્ત્ર ૨૫ [I.iii.25]

તસ્ય હૈતસ્ય સામ્નો યઃ સ્વં વેદ ભવતિ હાસ્ય સ્વમ્ । તસ્ય વૈ સ્વર
એવ સ્વમ્ । તસ્માદાર્ત્વિજ્યં  કરિષ્યન્વાચિ સ્વરમિચ્છેત તયા વાચા
સ્વરસમ્પન્નયાઽઽર્ત્વિજ્યં  કુર્યાત્ તસ્માદ્યજ્ઞે સ્વરવન્તં દિદૃક્ષન્ત
એવાથો યસ્ય સ્વં ભવતિ । ભવતિ હાસ્ય સ્વં ય એવમેતત્સામ્નઃ સ્વં
વેદ ॥ ૨૫॥

મન્ત્ર ૨૬ [I.iii.26]
તસ્ય હૈતસ્ય સામ્નો યઃ સુવર્ણં વેદ ભવતિ હાસ્ય સુવર્ણમ્ । તસ્ય વૈ
સ્વર એવ સુવર્ણમ્ । ભવતિ હાસ્ય સુવર્ણં ય એવમેતત્સામ્નઃ સુવર્ણં
વેદ ॥ ૨૬॥

મન્ત્ર ૨૭ [I.iii.27]

તસ્ય હૈતસ્ય સામ્નો યઃ પ્રતિષ્ઠાં વેદ પ્રતિ હ તિષ્ઠતિ । તસ્ય
વૈ વાગેવ પ્રતિષ્ઠા વાચિ હિ ખલ્વેષ એતત્પ્રાણઃ પ્રતિષ્ઠિતો ગીયતે
ઽન્ન ઇત્યુ હૈક આહુઃ  ॥ ૨૭॥

મન્ત્ર ૨૮ [I.iii.28]
અથાતઃ પવમાનાનામેવાભ્યારોહઃ । સ વૈ ખલુ પ્રસ્તોતા સામ
પ્રસ્તૌતિ । સ યત્ર પ્રસ્તુયાત્ તદેતાનિ જપેદસતો મા સદ્ ગમય
તમસો મા જ્યોતિર્ગમય મૃત્યોર્માઽમૃતં ગમયેતિ । સ યદાહાસતો મા
સદ્ગમયેતિ મૃત્યુર્વા અસત્ સદમૃતં મૃત્યોર્માઽમૃતં ગમયામૃતં
મા કુર્વિત્યેવૈતદાહ   । તમસો મા જ્યોતિર્ગમયેતિ મૃત્યુર્વૈ તમો
જ્યોતિરમૃતં મૃત્યોર્મામૃતં ગમયામૃતં મા કુર્વિત્યેવૈતદાહ   ।

મૃત્યોર્મામૃતં ગમયેતિ નાત્ર તિરોહિતમિવાસ્ત્યથ યાનીતરાણિ
સ્તોત્રાણિ તેષ્વાત્મનેઽન્નાદ્યમાગાયેત્ તસ્માદુ તેષુ વરં વૃણીત યં
કામં કામયેત તꣳ । સ એષ એવંવિદુદ્ગાતાઽઽત્મને વા યજમાનાય વા
યં કામં કામયતે તમાગાયતિ । તદ્ધૈતલ્લોકજિદેવ ન હૈવાલોક્યતાયા
આશાસ્તિ ય એવમેતત્સામ વેદ ॥ ૨૮॥
ઇતિ તૃતીયં બ્રાહ્મણમ્ ॥
અથ ચતુર્થં બ્રાહ્મણમ્ ।

મન્ત્ર ૧ [I.iv.1]

આત્મૈવેદમગ્રઆસીત્પુરુષવિધઃ । સોઽનુવીક્ષ્ય નાન્યદાત્મનોઽપશ્યત્
સોઽહમસ્મીત્યગ્રે વ્યાહરત્ તતોઽહન્નામાભવત્ । તસ્માદપ્યેતર્હ્યામન્ત્રિતો
ઽહમયમિત્યેવાગ્ર ઉક્ત્વાઽથાન્યન્નામ પ્રબ્રૂતે યદસ્ય ભવતિ । સ
યત્પૂર્વોઽસ્માત્સર્વસ્માત્સર્વાન્પાપ્મન ઔષત્ તસ્માત્પુરુષઃ । ઓષતિ હ
વૈ સ તં યોઽસ્માત્પૂર્વો બુભૂષતિ ય એવં વેદ ॥ ૧॥

મન્ત્ર ૨ [I.iv.2]
સોઽબિભેત્ તસ્માદેકાકી બિભેતિ । સ હાયમીક્ષાં ચક્રે યન્મદન્યન્નાસ્તિ
કસ્માન્નુ બિભેમીતિ । તત એવાસ્ય ભયં વીયાય । કસ્માદ્ધ્યભેષ્યત્
દ્વિતીયાદ્વૈ ભયં ભવતિ ॥ ૨॥

મન્ત્ર ૩ [I.iv.3]
સ વૈ નૈવ રેમે તસ્માદેકાકી ન રમતે । સ દ્વિતીયમૈચ્છત્
સ હૈતાવાનાસ યથા સ્ત્રીપુમાꣳસૌ સમ્પરિષ્વક્તૌ ।
સ ઇમમેવાઽઽત્માનં દ્વેધાઽપાતયત્ । તતઃ પતિશ્ચ પત્ની
ચાભવતામ્ । તસ્માદિદમર્ધબૃગલમિવ સ્વ ઇતિ હ સ્માઽઽહ
યાજ્ઞવલ્ક્યસ્તસ્માદયમાકાશઃ સ્ત્રિયા પૂર્યત એવ । તાꣳ સમભવત્
તતો મનુષ્યા અજાયન્ત ॥ ૩॥

મન્ત્ર ૪ [I.iv.4]
સો હેયમીક્ષાં ચક્રે કથં નુ માઽઽત્મન એવ જનયિત્વા
સમ્ભવતિ । હન્ત તિરોઽસાનીતિ । સા ગૌરભવદ્ ઋષભ
ઇતરસ્તાꣳ સમેવાભવત્ તતો ગાવોઽજાયન્ત । વડવેતરાઽભવદ્
અશ્વવૃષ ઇતરો ગર્દભીતરા ગર્દભ ઇતરસ્તાꣳ સમેવાભવત્
તત એકશફમજાયત અજેતરાઽભવદ્ વસ્ત ઇતરોઽવિરિતરા મેષ

ઇતરસ્તાꣳ સમેવાભવત્ તતોઽજાવયોઽજાયન્તૈવમેવ યદિદં કિઞ્ચ
મિથુનમા પિપીલિકાભ્યસ્તત્સર્વમસૃજત ॥ ૪॥

મન્ત્ર ૫ [I.iv.5]

સોઽવેદહં વાવ સૃષ્ટિરસ્મ્યહꣳ હીદꣳ સર્વમસૃક્ષીતિ ।
તતઃ સૃષ્ટિરભવત્ સૃષ્ટ્યાꣳ હાસ્યૈતસ્યાં ભવતિ ય એવં વેદ ॥ ૫॥

મન્ત્ર ૬ [I.iv.6]
અથેત્યભ્યમન્થત્ સ મુખાચ્ચ યોનેર્હસ્તાભ્યાં
ચાગ્નિમસૃજત । તસ્માદેતદુભયમલોમકમન્તરતોઽલોમકા
હિ યોનિરન્તરતસ્તદ્યદિદમાહુરમું  યજામું યજેત્યેકૈકં
દેવમેતસ્યૈવ સા વિસૃષ્ટિરેષ ઉ હ્યેવ સર્વે દેવા અથ
યત્કિઞ્ચેદમાર્દ્રં તદ્રેતસોઽસૃજત તદુ સોમઃ । એતાવદ્વા
ઇદꣳ સર્વમન્નં ચૈવાન્નાદશ્ચ સોમ એવાન્નમગ્નિરન્નાદઃ ।
સૈષા બ્રહ્મણોઽતિસૃષ્ટિર્યચ્છ્રેયસો  દેવાનસૃજતાથ યન્મર્ત્યઃ
સન્નમૃતાનસૃજત તસ્માદતિસૃષ્ટિરતિસૃષ્ટ્યાꣳ હાસ્યૈતસ્યાં
ભવતિ ય એવં વેદ ॥ ૬॥

મન્ત્ર ૭ [I.iv.7]

તદ્ધેદં તર્હ્યવ્યાકૃતમાસીત્ તન્નામરૂપાભ્યામેવ વ્યાક્રિયતાસૌ
નામાઽયમિદꣳરૂપ ઇતિ । તદિદમપ્યેતર્હિ  નામરૂપાભ્યામેવ
વ્યાક્રિયતેઽસૌ નામાયમિદꣳરૂપ ઇતિ । સ એષ ઇહ પ્રવિષ્ટ આ
નખાગ્રેભ્યો યથા ક્ષુરઃ ક્ષુરધાનેઽવહિતઃ સ્યાદ્ વિશ્વમ્ભરો વા
વિશ્વમ્ભરકુલાયે તં ન પશ્યન્ત્યકૃત્સ્નો હિ સઃ પ્રાણન્નેવ પ્રાણો
નામ ભવતિ વદન્વાક્ પશ્યંશ્ચક્ષુઃ શ‍ૃણ્વઞ્હ્રોત્રં  મન્વાનો
મનસ્તાન્યસ્યૈતાનિ કર્મનામાન્યેવ । સ યોઽત એકૈકમુપાસ્તે ન સ
વેદાકૃત્સ્નો  હ્યેષોઽત એકૈકેન ભવત્યાત્મેત્યેવોપાસીતાત્ર હ્યેતે
સર્વ એકં ભવન્તિ । તદેતત્પદનીયમસ્ય સર્વસ્ય યદયમાત્માઽનેન
હ્યેતત્સર્વં વેદ । યથા હ વૈ પદેનાનુવિન્દેદેવં કીર્તિ ꣳ શ્લોકં
વિન્દતે ય એવં વેદ ॥ ૭॥

મન્ત્ર ૮ [I.iv.8]
તદેતત્પ્રેયઃ પુત્રાત્ પ્રેયો વિત્તાત્ પ્રેયોઽન્યસ્માત્ સર્વસ્માદન્તરતરં
યદયમાત્મા । સ યોઽન્યમાત્મનઃ પ્રિયં બ્રુવાણં બ્રૂયાત્ પ્રિયꣳ

રોત્સ્યતીતીશ્વરો હ તથૈવ સ્યાદાત્માનમેવ પ્રિયમુપાસીત । સ ય
આત્માનમેવ પ્રિયમુપાસ્તે ન હાસ્ય પ્રિયં પ્રમાયુકં ભવતિ ॥ ૮॥

મન્ત્ર ૯ [I.iv.9]

તદાહુર્યદ્બ્રહ્મવિદ્યયા સર્વં ભવિષ્યન્તો મનુષ્યા મન્યન્તે કિમુ
તદ્બ્રહ્માવેદ્ યસ્માત્તત્સર્વમભવદિતિ ॥ ૯॥

મન્ત્ર ૧૦ [I.iv.10]

બ્રહ્મ વા ઇદમગ્રઆસીત્ તદાત્માનમેવાવેદહં બ્રહ્માસ્મીતિ ।
તસ્માત્તત્સર્વમભવત્ તદ્યો યો દેવાનાં પ્રત્યબુધ્યત સ એવ તદભવત્
તથર્ષીણાં તથા મનુષ્યાણામ્ । તદ્ધૈતત્પશ્યન્નૃષિર્વામદેવઃ
પ્રતિપેદેઽહં મનુરભવꣳ સૂર્યશ્ચેતિ । તદિદમપ્યેતર્હિ
ય એવં વેદાહં બ્રહ્માસ્મીતિ ઇતિ સ ઇદꣳ સર્વં ભવતિ તસ્ય હ
ન દેવાશ્ચનાભૂત્યા ઈશતઆત્મા હ્યેષાꣳ સ ભવત્યથ યોઽન્યાં
દેવતામુપાસ્તેઽન્યોઽસાવન્યોઽહમસ્મીતિ ન સ વેદ । યથા પશુરેવꣳ
સ દેવાનામ્ । યથા હ વૈ બહવઃ પશવો મનુષ્યં ભુઞ્જ્યુરેવમેકૈકઃ
પુરુષો દેવાન્ભુનક્ત્યેકસ્મિન્નેવ પશાવાદીયમાનેઽપ્રિયં ભવતિ
કિમુ બહુષુ તસ્માદેષાં તન્ન પ્રિયં યદેતન્મનુષ્યા વિદ્યુઃ ॥ ૧૦॥
મનુષ્યાસ્વિદ્યુર્મન્ત્ર ૧૧

મન્ત્ર ૧૧[I.iv.11]
બ્રહ્મ વા ઇદમગ્રઆસીદેકમેવ । તદેકꣳ સન્ન વ્યભવત્ તચ્છ્રેયો
રૂપમત્યસૃજત ક્ષત્રં યાન્યેતાનિ દેવત્રા ક્ષત્રાણીન્દ્રો વરુણઃ સોમો
રુદ્રઃ પર્જન્યો યમો મૃત્યુરીશાન ઇતિ । તસ્માત્ક્ષત્રાત્પરં નાસ્તિ
તસ્માદ્બ્રાહ્મણઃ ક્ષત્રિયમધસ્તાદુપાસ્તે રાજસૂયે । ક્ષત્ર એવ તદ્યશો
દધાતિ સૈષા ક્ષત્રસ્ય યોનિર્યદ્બ્રહ્મ । તસ્માદ્યદ્યપિ રાજા પરમતાં
ગચ્છતિ બ્રહ્મૈવાન્તત ઉપનિશ્રયતિ સ્વાં યોનિમ્ । ય ઉ એનꣳ હિનસ્તિ
સ્વાꣳ સ યોનિમૃચ્છતિ । સ પાપીયાન્ભવતિ યથા શ્રેયાꣳસꣳ
હિꣳસિત્વા ॥ ૧૧॥

મન્ત્ર ૧૨ [I.iv.12]
સ નૈવ વ્યભવત્ સ વિશમસૃજત યાન્યેતાનિ દેવજાતાનિ ગણશ
આખ્યાયન્તે વસવો રુદ્રા આદિત્યા વિશ્વે દેવા મરુત ઇતિ ॥ ૧૨॥

મન્ત્ર ૧૩ [I.iv.13]

સ નૈવ વ્યભવત્ સ શૌદ્રં વર્ણમસૃજત પૂષણમિયં વૈ
પૂષેયꣳ હીદꣳ સર્વં પુષ્યતિ યદિદં કિઞ્ચ ॥ ૧૩॥

મન્ત્ર ૧૪ [I.iv.14]
સ નૈવ વ્યભવત્ તચ્છ્રેયો  રૂપમત્યસૃજત ધર્મમ્ ।
તદેતત્ક્ષત્રસ્ય ક્ષત્રં યદ્ધર્મસ્તસ્માદ્ધર્માત્ પરં નાસ્ત્યથો
અબલીયાન્ બલીયાꣳસમાશꣳસતે ધર્મેણ યથા રાજ્ઞૈવમ્ । યો વૈ સ
ધર્મઃ સત્યં વૈ તત્ તસ્માત્સત્યં વદન્તમાહુર્ધર્મં વદતીતિ ધર્મં
વા વદન્તꣳ સત્યં વદતીત્યેતદ્ધ્યેવૈતદુભયં ભવતિ ॥ ૧૪॥

મન્ત્ર ૧૫ [I.iv.15]

તદેતદ્બ્રહ્મ ક્ષત્રં વિટ્ શૂદ્રસ્તદગ્નિનૈવ દેવેષુ બ્રહ્માભવદ્
બ્રાહ્મણો મનુષ્યેષુ ક્ષત્રિયેણ ક્ષત્રિયો વૈશ્યેન વૈશ્યઃ શૂદ્રેણ
શૂદ્રસ્તસ્માદગ્નાવેવ દેવેષુ લોકમિચ્છન્તે બ્રાહ્મણે મનુષ્યેષ્વેતાભ્યાꣳ
હિ રૂપાભ્યાં બ્રહ્માભવદથ યો હ વા અસ્માલ્લોકાત્સ્વં
લોકમદૃષ્ટ્વા પ્રૈતિ સ એનમવિદિતો ન ભુનક્તિ યથા વેદો
વાઽનનૂક્તોઽન્યદ્વા કર્માકૃતમ્ । યદિ હ વા અપ્યનેવંવિન્મહત્પુણ્યં
કર્મ કરોતિ તદ્ધાસ્યાન્તતઃ ક્ષીયત એવાઽઽત્માનમેવ લોકમુપાસીત । સ
યઆત્માનમેવ લોકમુપાસ્તે ન હાસ્ય કર્મ ક્ષીયતેઽસ્માદ્ધ્યેવાઽઽત્મનો
યદ્યત્કામયતે તત્તત્સૃજતે ॥ ૧૫॥

મન્ત્ર ૧૬ [I.iv.16]
અથો અયં વા આત્મા સર્વેષાં ભૂતાનાં લોકઃ સ યજ્જુહોતિ યદ્યજતે
તેન દેવાનાં લોકોઽથ યદનુબ્રૂતે તેન ઋષીણામથ યત્ પિતૃભ્યો
નિપૃણાતિ અથ યત્પ્રજામિચ્છતે તેન પિતૃણામથ યન્મનુષ્યાન્વાસયતે
યદેભ્યોઽશનં દદાતિ તેન મનુષ્યાણામથ યત્પશુભ્યસ્તૃણોદકં
વિન્દતિ તેન પશૂનાં યદસ્ય ગૃહેષુ શ્વાપદા વયાꣳસ્યા પિપીલિકાભ્ય
ઉપજીવન્તિ તેન તેષાં લોકો યથા હ વૈ સ્વાય લોકાયારિષ્ટિમિચ્છેદ્
એવꣳ હૈવંવિદે સર્વદા સર્વાણિ ભૂતાન્યરિષ્ટિમિચ્છન્તિ । તદ્વા
એતદ્વિદિતં મીમાꣳસિતમ્ ॥ ૧૬॥

મન્ત્ર ૧૭ [I.iv.17]

આત્મૈવેદમગ્રઆસીદેક એવ । સોઽકામયત જાયા મે સ્યાદથ પ્રજાયેયાથ
વિત્તં મે સ્યાત્ અથ કર્મ કુર્વીયેત્યેતાવાન્વૈ કામો નેચ્છꣳશ્ચનાતો

ભૂયો વિન્દેત્ તસ્માદપ્યેતર્હ્યેકાકી કામયતે જાયા મે સ્યાદથ પ્રજાયેયાથ
વિત્તં મે સ્યાદથ કર્મ કુર્વીયેતિ । સ યાવદપ્યેતેષામેકૈકં
ન પ્રાપ્નોત્યકૃત્સ્ન એવ તાવન્ મન્યતે । તસ્યો કૃત્સ્નતા  । મન
એવાસ્યાઽઽત્મા વાગ્જાયા પ્રાણઃ પ્રજા ચક્ષુર્માનુષં વિત્તં ચક્ષુષા
હિ તદ્વિન્દતે શ્રોત્રં દૈવꣳ શ્રોત્રેણ હિ તચ્છૃણોત્યાત્મૈવાસ્ય
કર્માઽઽત્મના હિ કર્મ કરોતિ । સ એષ પાઙ્ક્તો યજ્ઞઃ પાઙ્ક્તઃ પશુઃ
પાઙ્ક્તઃ પુરુષઃ પાઙ્ક્તમિદꣳ સર્વં યદિદં કિઞ્ચ । તદિદꣳ
સર્વમાપ્નોતિ ય એવં વેદ ॥ ૧૭॥
ઇતિ ચતુર્થં બ્રાહ્મણમ્ ॥
અથ પઞ્ચમં બ્રાહ્મણમ્ ।

મન્ત્ર ૧ [I.v.1]
યત્સપ્તાન્નાનિ મેધયા તપસાઽઽજનયત્પિતા । એકમસ્ય સાધારણં દ્વે
દેવાનભાજયત્ ॥ ત્રીણ્યાત્મનેઽકુરુત પશુભ્ય એકં પ્રાયચ્છત્ ।
તસ્મિન્ત્સર્વં પ્રતિષ્ઠિતં યચ્ચ પ્રાણિતિ યચ્ચ ન ॥ કસ્માત્તાનિ
ન ક્ષીયન્તેઽદ્યમાનાનિ સર્વદા । યો વૈ તામક્ષિતિં  વેદ સોઽન્નમત્તિ
પ્રતીકેન સ દેવાનપિગચ્છતિ સ ઊર્જમુપજીવતીતિ શ્લોકાઃ ॥ ૧॥

મન્ત્ર ૨ [I.v.2]
યત્સપ્તાન્નાનિ મેધયા તપસાઽજનયત્પિતેતિ મેધયા હિ તપસાજનયત્
પિતૈકમસ્ય સાધારણમિતીદમેવાસ્ય તત્સાધારણમન્નં યદિદમદ્યતે ।
સ ય એતદુપાસ્તે ન સ પાપ્મનો વ્યાવર્તતે મિશ્રꣳહ્યેતત્ । દ્વે
દેવાનભાજયદિતિ હુતં ચ પ્રહુતં ચ તસ્માદ્ દેવેભ્યો જુહ્વતિ  ચ પ્ર
ચ જુહ્વત્યથો  આહુર્દર્શપૂર્ણમાસાવિતિ । તસ્માન્નેષ્ટિયાજુકઃ સ્યાત્ ।
પશુભ્ય એકં પ્રાયચ્છદિતિ તત્પયઃ । પયો હ્યેવાગ્રે મનુષ્યાશ્ચ
પશવશ્ચોપજીવન્તિ । તસ્માત્ કુમારં જાતં ઘૃતં વૈ વાગ્રે
પ્રતિલેહયન્તિ સ્તનં વાઽનુધાપયન્ત્યથ વત્સં જાતમાહુરતૃણાદ
ઇતિ । તસ્મિન્સર્વં પ્રતિષ્ઠિતં યચ્ચ પ્રાણિતિ યચ્ચ નેતિ પયસિ
હીદꣳ સર્વં પ્રતિષ્ઠિતં યચ્ચ પ્રાણિતિ યચ્ચ ન । તદ્યદિદમાહુઃ
સંવત્સરં પયસા જુહ્વદપ  પુનર્મૃત્યું જયતીતિ ન તથા વિદ્યાદ્
યદહરેવ જુહોતિ તદહઃ પુનર્મૃત્યુમપજયત્યેવં વિદ્વાન્ સર્વꣳ
હિ દેવેભ્યોઽન્નાદ્યં પ્રયચ્છતિ । કસ્માત્તાનિ ન ક્ષીયન્તેઽદ્યમાનાનિ

સર્વદેતિ પુરુષો વા અક્ષિતિઃ સ હીદમન્નં પુનઃ પુનર્જનયતે ।
યો વૈ તામક્ષિતિં  વેદેતિ પુરુષો વા અક્ષિતિઃ । સ હીદમન્નં ધિયા
ધિયા જનયતે કર્મભિર્યદ્ધૈતન્ન કુર્યાત્ ક્ષીયેત હ । સોઽન્નમત્તિ
પ્રતીકેનેતિ મુખં પ્રતીકં મુખેનેત્યેતત્ સ દેવાનપિગચ્છતિ સ
ઊર્જમુપજીવતીતિ પ્રશꣳસા ॥ ૨॥

મન્ત્ર ૩ [I.v.3]
ત્રીણ્યાત્મનેઽકુરુતેતિ મનો વાચં પ્રાણં તાન્યાત્મનેઽકુરુતાન્યત્રમના
અભૂવં નાદર્શમન્યત્રમના અભૂવં નાશ્રૌષમિતિ મનસા હ્યેવ પશ્યતિ
મનસા શ‍ૃણોતિ । કામઃ સઙ્કલ્પો વિચિકિત્સા શ્રદ્ધાઽશ્રદ્ધા
ધૃતિરધૃતિર્હ્રીર્ધીર્ભીરિત્યેતત્સર્વં  મન એવ । તસ્માદપિ
પૃષ્ઠત ઉપસ્પૃષ્ટો મનસા વિજાનાતિ । યઃ કશ્ચ શબ્દો વાગેવ
સૈષા હ્યન્તમાયત્તૈષા હિ ન । પ્રાણોઽપાનો વ્યાન ઉદાનઃ સમાનોઽન
ઇત્યેતત્સર્વં પ્રાણ એવૈતન્મયો વા અયમાત્મા વાઙ્મયો મનોમયઃ પ્રાણમયઃ ॥ ૩॥

મન્ત્ર ૪ [I.v.4]
ત્રયો લોકા એત એવ વાગેવાયં લોકો મનોઽન્તરિક્ષલોકઃ પ્રાણોઽસૌ લોકઃ ॥ ૪॥

મન્ત્ર ૫ [I.v.5.]

ત્રયો વેદા એત એવ વાગેવર્ગ્વેદો મનો યજુર્વેદઃ પ્રાણઃ સામવેદઃ ॥ ૫॥
મન્ત્ર ૬ [I.v.6]

દેવાઃ પિતરો મનુષ્યા એત એવ વાગેવ દેવા મનઃ પિતરઃ પ્રાણો મનુષ્યાઃ ।
મન્ત્ર ૭ [I.v.7]

પિતા માતા પ્રજૈત એવ મન એવ પિતા વાઙ્માતા પ્રાણઃ પ્રજા ॥ ૭॥
મન્ત્ર ૮ [.I.v.8]

વિજ્ઞાતં વિજિજ્ઞાસ્યમવિજ્ઞાતમેત એવ યત્કિઞ્ચ વિજ્ઞાતં
વાચસ્તદ્રૂપં વાગ્ઘિ વિજ્ઞાતા વાગેનં તદ્ભૂત્વાઽવતિ ॥ ૮॥

મન્ત્ર ૯ [I.v.9]

યત્કિઞ્ચ વિજિજ્ઞાસ્યં મનસસ્તદ્રૂપં મનો હિ વિજિજ્ઞાસ્યં મન એનં
તદ્ભૂત્વાઽવતિ ॥ ૯॥

મન્ત્ર ૧૦ [I.v.10]

યત્કિઞ્ચાવિજ્ઞાતં પ્રાણસ્ય તદ્રૂપં પ્રાણો હ્યવિજ્ઞાતઃ પ્રાણ એનં

તદ્ભૂત્વાઽવતિ ॥ ૧૦॥
મન્ત્ર ૧૧ [I.v.11]

તસ્યૈ વાચઃ પૃથિવી શરીરં જ્યોતી રૂપમયમગ્નિસ્તદ્યાવત્યેવ વાક્
તાવતી પૃથિવી તાવાનયમગ્નિઃ ॥ ૧૧॥

મન્ત્ર ૧૨ [I.v.12]
અથૈતસ્ય મનસો દ્યૌઃ શરીરં જ્યોતીરૂપમસાવાદિત્યસ્તદ્યાવદેવ
મનસ્તાવતી દ્યૌસ્તાવાનસાવાદિત્યસ્તૌ મિથુનꣳ સમૈતાં તતઃ
પ્રાણોઽજાયત । સ ઇન્દ્રઃ સ એષોઽસપત્નો દ્વિતીયો વૈ સપત્નો નાસ્ય
સપત્નો ભવતિ ય એવં વેદ ॥ ૧૨॥

મન્ત્ર ૧૩ [I.v.13]
અથૈતસ્ય પ્રાણસ્યાઽઽપઃ શરીરં જ્યોતીરૂપમસૌ ચન્દ્રસ્તદ્યાવાનેવ
પ્રાણસ્તાવત્યઆપસ્તાવાનસૌ ચન્દ્રઃ । ત એતે સર્વ એવ સમાઃ
સર્વેઽનન્તાઃ । સ યો હૈતાનન્તવત ઉપાસ્તેઽન્તવન્તꣳ સ લોકં
જયત્યથ યો હૈતાનનન્તાનુપાસ્તેઽનન્તꣳ સ લોકં જયતિ ॥ ૧૩॥

મન્ત્ર ૧૪ [I.v.14]
સ એષ સંવત્સરઃ પ્રજાપતિઃ ષોડશકલસ્તસ્ય રાત્રય એવ પઞ્ચદશ
કલા ધ્રુવૈવાસ્ય ષોડશી કલા । સ રાત્રિભિરેવાઽઽ ચ પૂર્યતે
ઽપ ચ ક્ષીયતે । સોઽમાવાસ્યાꣳ રાત્રિમેતયા ષોડશ્યા કલયા
સર્વમિદં પ્રાણભૃદનુપ્રવિશ્ય તતઃ પ્રાતર્જાયતે । તસ્માદેતાꣳ
રાત્રિં  પ્રાણભૃતઃ પ્રાણં ન વિચ્છિન્દ્યાદપિ કૃકલાસસ્યૈતસ્યા એવ
દેવતાયા અપચિત્યૈ ॥ ૧૪॥ અપચિત્યૈ

મન્ત્ર ૧૫ [I.v.15]

યો વૈ સ સંવત્સરઃ પ્રજાપતિઃ ષોડશકલોઽયમેવ સ
યોઽયમેવંવિત્પુરુષસ્તસ્ય વિત્તમેવ પઞ્ચદશ કલા આત્મૈવાસ્ય
ષોડશી કલા । સ વિત્તેનૈવાઽઽ ચ પૂર્યતેઽપ ચ ક્ષીયતે ।
તદેતન્નભ્યં યદયમાત્મા પ્રધિર્વિત્તમ્   । તસ્માદ્યદ્યપિ સર્વજ્યાનિં
જીયતઆત્મના ચેજ્જીવતિ પ્રધિનાઽગાદિત્યેવાઽઽહુઃ  ॥ ૧૫॥

મન્ત્ર ૧૬ [I.v.16]
અથ ત્રયો વાવ લોકાઃ મનુષ્યલોકા પિતૃલોકો દેવલોક ઇતિ । સોઽયં
મનુષ્યલોકઃ પુત્રેણૈવ જય્યો નાન્યેન કર્મણા કર્મણા પિતૃલોકો વિદ્યયા

દેવલોકો દેવલોકો વૈ લોકાનાꣳ શ્રેષ્ઠસ્તસ્માદ્વિદ્યાં પ્રશꣳસન્તિ ॥ ૧૬॥
મન્ત્ર ૧૭ [I.v.17]

અથાતઃ સમ્પ્રત્તિર્યદા પ્રૈષ્યન્મન્યતેઽથ પુત્રમાહ ત્વં બ્રહ્મ
ત્વં યજ્ઞસ્ત્વં લોક ઇતિ । સ પુત્રઃ પ્રત્યાહાહં બ્રહ્માહં યજ્ઞો
ઽહમ્ લોક ઇતિ । યદ્વૈ કિઞ્ચાનૂક્તં તસ્ય સર્વસ્ય બ્રહ્મેત્યેકતા ।
યે વૈ કે ચ યજ્ઞાસ્તેષાꣳ સર્વેષાં યજ્ઞ ઇત્યેકતા ।
યે વૈ કેચ લોકાસ્તેષાꣳ સર્વેષાં લોક ઇત્યેકતૈતાવદ્વા
ઇદꣳ સર્વમેતન્મા સર્વꣳ સન્નયમિતોઽભુનજદિતિ ।
તસ્માત્ પુત્રમનુશિષ્ટં લોક્યમાહુસ્તસ્માદેનમનુશાસતિ  । સ
યદૈવંવિદસ્માલ્લોકાત્પ્રૈત્યથૈભિરેવ પ્રાણૈઃ સહ પુત્રમાવિશતિ ।
સ યદ્યનેન કિઞ્ચિદક્ષ્ણયાઽકૃતં ભવતિ તસ્માદેનꣳ
સર્વસ્માત્પુત્રો મુઞ્ચતિ । તસ્માત્ પુત્રો નામ । સ પુત્રેણૈવાસ્મિંૅલ્લોકે 
પ્રતિતિષ્ઠત્યથૈનમેતે દૈવાઃ પ્રાણા અમૃતા આવિશન્તિ ॥ ૧૭॥

મન્ત્ર ૧૮ [I.v.18]
પૃથિવ્યૈ ચૈનમગ્નેશ્ચ દૈવી વાગાવિશતિ । સા વૈ દૈવી વાગ્યયા
યદ્યદેવ વદતિ તત્તદ્ભવતિ ॥ ૧૮॥

મન્ત્ર ૧૯ [I.v.19]

દિવશ્ચૈનમાદિત્યાચ્ચ દૈવં મન આવિશતિ । તદ્વૈ દૈવં મનો
યેનાઽઽનન્દ્યેવ ભવત્યથો ન શોચતિ ॥ ૧૯॥

મન્ત્ર ૨૦ [I.v.20]

અદ્ભ્યશ્ચૈનં ચન્દ્રમસશ્ચ દૈવઃ પ્રાણઆવિશતિ । સ વૈ દૈવઃ
પ્રાણો યઃ સઞ્ચરꣳશ્ચાસઞ્ચરꣳશ્ચ ન વ્યથતેઽથો
ન રિષ્યતિ । સ એવંવિત્સર્વેષાં ભૂતાનામાત્મા ભવતિ । યથૈષા
દેવતૈવꣳ સ યથૈતાં દેવતાꣳ સર્વાણિ ભૂતાન્યવન્ત્યેવꣳ
હૈવંવિદꣳ સર્વાણિ ભૂતાન્યવન્તિ । યદુ કિઞ્ચેમાઃ પ્રજાઃ
શોચન્ત્યમૈવાઽઽસાં તદ્ભવતિ પુણ્યમેવામું ગચ્છતિ ન હ વૈ
દેવાન્પાપં ગચ્છતિ ॥ ૨૦॥

મન્ત્ર ૨૧ [I.v.21]
અથાતો વ્રતમીમાꣳસા । પ્રજાપતિર્હ કર્માણિ સસૃજે । તાનિ
સૃષ્ટાન્યન્યોઽન્યેનાસ્પર્ધન્ત વદિષ્યામ્યેવાહમિતિ વાગ્દધ્રે

દ્રક્ષ્યામ્યહમિતિ ચક્ષુઃ શ્રોષ્યામ્યહમિતિ શ્રોત્રમ્ । એવમન્યાનિ
કર્માણિ યથાકર્મ । તાનિ મૃત્યુઃ શ્રમો ભૂત્વોપયેમે તાન્યાપ્નોત્
તાન્યાપ્ત્વા મૃત્યુરવારુન્ધ । તસ્માચ્છ્રામ્યત્યેવ  વાક્ શ્રામ્યતિ
ચક્ષુઃ શ્રામ્યતિ શ્રોત્રમથેમમેવ નાઽઽપ્નોદ્ યોઽયં
મધ્યમઃ પ્રાણસ્તાનિ જ્ઞાતું દધ્રિરેઽયં વૈ નઃ શ્રેષ્ઠો
યઃ સઞ્ચરꣳશ્ચાસઞ્ચરꣳશ્ચ ન વ્યથતેઽથો ન
રિષ્યતિ । હન્તાસ્યૈવ સર્વે રૂપમસામેતિ । ત એતસ્યૈવ સર્વે
રૂપમભવꣳસ્તસ્માદેત એતેનાઽઽખ્યાયન્તે પ્રાણા ઇતિ । તેન હ વાવ
તત્કુલમાચક્ષતે યસ્મિન્કુલે ભવતિ ય એવં વેદ । ય ઉ હૈવંવિદા
સ્પર્ધતેઽનુશુષ્યત્યનુશુષ્ય હૈવાન્તતો મ્રિયત ઇત્યધ્યાત્મમ્ ॥ ૨૧॥

મન્ત્ર ૨૨ [I.v.22]
અથાધિદૈવતં જ્વલિષ્યામ્યેવાહમિત્યગ્નિર્દધ્રે તપ્સ્યામ્યહમિત્યાદિત્યો
ભાસ્યામ્યહમિતિ ચન્દ્રમા એવમન્યા દેવતા યથાદૈવતꣳ । સ
યથૈષાં પ્રાણાનાં મધ્યમઃ પ્રાણ એવમેતાસાં દેવતાનાં વાયુર્નિમ્લોચન્તિ 
હ્યન્યા દેવતા ન વાયુઃ । સૈષાઽનસ્તમિતા દેવતા યદ્વાયુઃ ॥ ૨૨॥

મન્ત્ર ૨૩ [I.v.23]
અથૈષ શ્લોકો ભવતિ યતશ્ચોદેતિ સૂર્યોઽસ્તં યત્ર ચ ગચ્છતીતિ
પ્રાણાદ્વા એષ ઉદેતિ પ્રાણેઽસ્તમેતિ તં દેવાશ્ચક્રિરે ધર્મꣳ,

સ એવાદ્ય સ ઉ શ્વ ઇતિ । યદ્વા એતેઽમુર્હ્યધ્રિયન્ત તદેવાપ્યદ્ય
કુર્વન્તિ । તસ્માદેકમેવ વ્રતં ચરેત્ પ્રાણ્યાચ્ચૈવાપાન્યાચ્ચ નેન્મા
પાપ્મા મૃત્યુરાપ્નવદિતિ । યદ્યુ ચરેત્ સમાપિપયિષેત્ તેનો એતસ્યૈ
દેવતાયૈ સાયુજ્યꣳ સલોકતાં જયતિ ॥ ૨૩॥
ઇતિ પઞ્ચમં બ્રાહ્મણમ્ ॥
અથ ષષ્ઠં બ્રાહ્મણમ્ ।

મન્ત્ર ૧ [I.vi.1]
ત્રયં વા ઇદં નામ રૂપં કર્મ । તેષાં નામ્નાં વાગિત્યેતદેષામુક્થમતો
હિ સર્વાણિ નામાન્યુત્તિષ્ઠન્તિ । એતદેષાꣳ સામૈતદ્ધિ સર્વૈર્નામભિઃ
સમમેતદેષાં બ્રહ્મૈતદ્ધિ સર્વાણિ નામાનિ બિભર્તિ  ॥ ૧॥

મન્ત્ર ૨ [I.vi.2]
અથ રૂપાણાં ચક્ષુરિત્યેતદેષામુક્થમતો હિ સર્વાણિ રૂપાણ્યુત્તિષ્ઠન્તિ ।

એતદેષાꣳ સામૈતદ્ધિ સર્વૈ રૂપૈઃ સમમ્ । એતદેષાં બ્રહ્મૈતદ્ધિ
સર્વાણિ રૂપાણિ બિભર્તિ  ॥ ૨॥

મન્ત્ર ૩ [I.vi.3]
અથ કર્મણામાત્મેત્યેતદેષામુક્થમતો હિ સર્વાણિ
કર્માણ્યુત્તિષ્ઠન્ત્યેતદેષાꣳ સામૈતદ્ધિ સર્વૈઃ કર્મભિઃ સમં
એતદેષાં બ્રહ્મૈતદ્ધિ સર્વાણિ કર્માણિ બિભર્તિ  । તદેતત્ત્રયꣳ
સદેકમયમાત્માઽઽત્મો એકઃ સન્નેતત્ત્રયમ્ । તદેતદમૃતꣳ સત્યેન
છન્નમ્ । પ્રાણો વા અમૃતં નામરૂપે સત્યં તાભ્યામયં પ્રાણશ્છન્નઃ ॥ ૩॥
ઇતિ ષષ્ઠં બ્રાહ્મણમ્ ॥
॥ ઇતિ બૃહદારણ્યકોપનિષદિ પ્રથમોઽધ્યાયઃ ॥

અથ દ્વિતીયોઽધ્યાયઃ ।
અથ પ્રથમં બ્રાહ્મણમ્ ।

મન્ત્ર ૧ [II.i.1]
ૐ દૃપ્તબાલાકિર્હાનૂચાનો ગાર્ગ્ય આસ । સ હોવાચાજાતશત્રું કાશ્યં
બ્રહ્મ તે બ્રવાણીતિ । સ હોવાચાજાતશત્રુઃ સહસ્રમેતસ્યાં વાચિ દદ્મો
જનકો જનક ઇતિ વૈ જના ધાવન્તીતિ ॥ ૧॥

મન્ત્ર ૨ [II.i.2]
સ હોવાચ ગાર્ગ્યો ય એવાસાવાદિત્યે પુરુષ એતમેવાહં બ્રહ્મોપાસ ઇતિ ।
સ હોવાચાજાતશત્રુર્મા મૈતસ્મિન્સંવદિષ્ઠા । અતિષ્ઠાઃ સર્વેષાં
ભૂતાનાં મૂર્ધા રાજેતિ વા અહમેતમુપાસ ઇતિ । સ ય એતમેવમુપાસ્તે
ઽતિષ્ઠાઃ સર્વેષાં ભૂતાનાં મૂર્ધા રાજા ભવતિ ॥ ૨॥

મન્ત્ર ૩ [II.i.3]
સ હોવાચ ગાર્ગ્યો ય એવાસૌ ચન્દ્રે પુરુષ એતમેવાહં બ્રહ્મોપાસ ઇતિ ।
સ હોવાચાજાતશત્રુર્મા મૈતસ્મિન્સંવદિષ્ઠા । બૃહન્ પાણ્ડરવાસાઃ
સોમો રાજેતિ વા અહમેતમુપાસ ઇતિ । સ ય એતમેવમુપાસ્તેઽહરહર્હ
સુતઃ પ્રસુતો ભવતિ નાસ્યાન્નં ક્ષીયતે ॥ ૩॥

મન્ત્ર ૪ [II.i.4]

સ હોવાચ ગાર્ગ્યો ય એવાસૌ વિદ્યુતિ પુરુષ એતમેવાહં બ્રહ્મોપાસ ઇતિ ।
સ હોવાચાજાતશત્રુર્મા મૈતસ્મિન્સંવદિષ્ઠાસ્તેજસ્વીતિ વા અહમેતમુપાસ
ઇતિ । સ ય એતમેવમુપાસ્તે તેજસ્વી હ ભવતિ તેજસ્વિની હાસ્ય પ્રજા
ભવતિ ॥ ૪॥

મન્ત્ર ૫ [II.i.5]

સ હોવાચ ગાર્ગ્યો ય એવાયમાકાશે પુરુષ એતમેવાહં બ્રહ્મોપાસ ઇતિ ।
સ હોવાચાજાતશત્રુર્મા મૈતસ્મિન્સંવદિષ્ઠાઃ । પૂર્ણમપ્રવર્તીતિ
વા અહમેતમુપાસ ઇતિ । સ ય એતમેવમુપાસ્તે પૂર્યતે પ્રજયા
પશુભિર્નાસ્યાસ્માલ્લોકાત્પ્રજોદ્વર્તતે ॥ ૫॥

મન્ત્ર ૬ [II.i.6]
સ હોવાચ ગાર્ગ્યો ય એવાયં વાયૌ પુરુષ એતમેવાહં બ્રહ્મોપાસ
ઇતિ । સ હોવાચાજાતશત્રુર્મા મૈતસ્મિન્સંવદિષ્ઠા । ઇન્દ્રો
વૈકુણ્ઠોઽપરાજિતા સેનેતિ વા અહમેતમુપાસ ઇતિ । સ ય એતમેવમુપાસ્તે
જિષ્ણુર્હાપરાજિષ્ણુર્ભવત્યન્યતસ્ત્યજાયી ॥ ૬॥

મન્ત્ર ૭ [II.i.7]

સ હોવાચ ગાર્ગ્યો ય એવાયમગ્નૌ પુરુષ એતમેવાહં બ્રહ્મોપાસ ઇતિ ।
સ હોવાચાજાતશત્રુર્મા મૈતસ્મિન્સંવદિષ્ઠા । વિષાસહિરિતિ
વા અહમેતમુપાસ ઇતિ । સ ય એતમેવમુપાસ્તે વિષાસહિર્હ ભવતિ
વિષાસહિર્હાસ્ય પ્રજા ભવતિ ॥ ૭॥

મન્ત્ર ૮ [II.i.8]
સ હોવાચ ગાર્ગ્યો ય એવાયમપ્સુ પુરુષ એતમેવાહં બ્રહ્મોપાસ
ઇતિ । સ હોવાચાજાતશત્રુર્મા મૈતસ્મિન્સંવદિષ્ઠાઃ । પ્રતિરૂપ
ઇતિ વા અહમેતમુપાસ ઇતિ । સ ય એતમેવમુપાસ્તે પ્રતિરૂપꣳ
હૈવૈનમુપગચ્છતિ નાપ્રતિરૂપમથો પ્રતિરૂપોઽસ્માજ્જાયતે ॥ ૮॥

મન્ત્ર ૯ [II.i.9]

સ હોવાચ ગાર્ગ્યો ય એવાયમાદર્શે પુરુષ એતમેવાહં બ્રહ્મોપાસ ઇતિ ।
સ હોવાચાજાતશત્રુર્મા મૈતસ્મિન્સંવદિષ્ઠા । રોચિષ્ણુરિતિ
વા અહમેતમુપાસ ઇતિ । સ ય એતમેવમુપાસ્તે રોચિષ્ણુર્હ
ભવતિ રોચિષ્ણુર્હાસ્ય પ્રજા ભવત્યથો યૈઃ સન્નિગચ્છતિ
સર્વાꣳસ્તાનતિરોચતે ॥ ૯॥

મન્ત્ર ૧૦ [II.i.10]

સ હોવાચ ગાર્ગ્યો ય એવાયં યન્તં પશ્ચાછબ્દોઽનૂદેત્યેતમેવાહં
બ્રહ્મોપાસ ઇતિ । સ હોવાચાજાતશત્રુર્મા મૈતસ્મિન્સંવદિષ્ઠા । અસુરિતિ
વા અહમેતમુપાસ ઇતિ । સ ય એતમેવમુપાસ્તે સર્વꣳ હૈવાસ્મિꣳલ્લોક
આયુરેતિ નૈનં પુરા કાલાત્પ્રાણો જહાતિ ॥ ૧૦॥

મન્ત્ર ૧૧ [II.i.11]
સ હોવાચ ગાર્ગ્યો ય એવાયં દિક્ષુ પુરુષ એતમેવાહં બ્રહ્મોપાસ ઇતિ ।
સ હોવાચાજાતશત્રુર્મા મૈતસ્મિન્સંવદિષ્ઠા । દ્વિતીયોઽનપગ ઇતિ
વા અહમેતમુપાસ ઇતિ । સ ય એતમેવમુપાસ્તે દ્વિતીયવાન્હ ભવતિ નાસ્માદ્
ગણશ્છિદ્યતે ॥ ૧૧॥

મન્ત્ર ૧૨ [II.i.12]
સ હોવાચ ગાર્ગ્યો ય એવાયં છાયામયઃ પુરુષ એતમેવાહં બ્રહ્મોપાસ
ઇતિ । સ હોવાચાજાતશત્રુર્મા મૈતસ્મિન્સંવદિષ્ઠા । મૃત્યુરિતિ વા
અહમેતમુપાસ ઇતિ । સ ય એતમેવમુપાસ્તે સર્વꣳ હૈવાસ્મિꣳલ્લોક
આયુરેતિ નૈનં પુરા કાલાન્મૃત્યુરાગચ્છતિ ॥ ૧૨॥

મન્ત્ર ૧૩ [II.i.13]
સ હોવાચ ગાર્ગ્યો ય એવાયમાત્મનિ પુરુષ એતમેવાહં બ્રહ્મોપાસ ઇતિ । સ
હોવાચાજાતશત્રુર્મા મૈતસ્મિન્સંવદિષ્ઠા આત્મન્વીતિ વા અહમેતમુપાસ ઇતિ ।
સ ય એતમેવમુપાસ્ત આત્મન્વી હ ભવત્યાત્મન્વિની હાસ્ય પ્રજા ભવતિ ।
સ હ તૂષ્ણીમાસ ગાર્ગ્યઃ ॥ ૧૩॥

મન્ત્ર ૧૪ [II.i.14]
સ હોવાચાજાતશત્રુરેતાવન્નૂ ૩ ઇત્યેતાવદ્ધીતિ । નૈતાવતા વિદિતં
ભવતીતિ । સ હોવાચ ગાર્ગ્ય ઉપ ત્વા યાનીતિ ॥ ૧૪॥

મન્ત્ર ૧૫ [II.i.15]

સ હોવાચાજાતશત્રુઃ પ્રતિલોમં ચૈતદ્યદ્બ્રાહ્મણઃ
ક્ષત્રિયમુપેયાદ્ બ્રહ્મ મે વક્ષ્યતીતિ । વ્યેવ ત્વા
જ્ઞપયિષ્યામીતિ । તં પાણાવાદાયોત્તસ્થૌ । તૌ હ પુરુષꣳ
સુપ્તમાજગ્મતુસ્તમેતૈર્નામભિરામન્ત્રયાંચક્રે બૃહન્પાણ્ડરવાસઃ
સોમ રાજન્નિતિ । સ નોત્તસ્થૌ । તં પાણિનાઽઽપેષં બોધયાંચકાર ।
સ હોત્તસ્થૌ ॥ ૧૫॥

મન્ત્ર ૧૬ [II.i.16]
સ હોવાચાજાતશત્રુર્યત્રૈષ એતત્ સુપ્તોઽભૂદ્ ય એષ વિજ્ઞાનમયઃ
પુરુષઃ ક્વૈષ તદાઽભૂત્ કુત એતદાગાદિતિ । તદુ હ ન મેને ગાર્ગ્યઃ ॥ ૧૬॥

મન્ત્ર ૧૭ [II.i.17]

સ હોવાચાજાતશત્રુર્યત્રૈષ એતત્।સુપ્તોઽભૂદ્ ય એષ વિજ્ઞાનમયઃ
પુરુષસ્તદેષાં પ્રાણાનાં વિજ્ઞાનેન વિજ્ઞાનમાદાય ય એષોઽન્તર્હૃદય
આકાશસ્તસ્મિઞ્છેતે । તાનિ યદા ગૃહ્ણાતિ અથ હૈતત્પુરુષઃ
સ્વપિતિ નામ । તદ્ગૃહીત  એવ પ્રાણો ભવતિ ગૃહીતા વાગ્ ગૃહીતં
ચક્ષુર્ગૃહીતꣳ શ્રોત્રં ગૃહીતં મનઃ ॥ ૧૭॥

મન્ત્ર ૧૮ [II.i.18]
સ યત્રૈતત્સ્વપ્ન્યયા ચરતિ તે હાસ્ય લોકાસ્તદુતેવ મહારાજો
ભવત્યુતેવ મહાબ્રાહ્મણ ઉતેવોચ્ચાવચં નિગચ્છતિ । સ યથા
મહારાજો જાનપદાન્ગૃહીત્વા સ્વે જનપદે યથાકામં પરિવર્તેતૈવમેવૈષ
એતત્પ્રાણાન્ગૃહીત્વા સ્વે શરીરે યથાકામં પરિવર્તતે ॥ ૧૮॥ ગૃહીત્વા
સ્વે શરીરે યથાકામમ્ પરિવર્તતે

મન્ત્ર ૧૯ [II.i.19]

અથ યદા સુષુપ્તો ભવતિ યદા ન કસ્યચન વેદ હિતા નામ નાડ્યો
દ્વાસપ્તતિઃ સહસ્રાણિ હૃદયાત્પુરીતતમભિપ્રતિષ્ઠન્તે । તાભિઃ
પ્રત્યવસૃપ્ય પુરીતતિ શેતે । સ યથા કુમારો વા મહારાજો વા
મહાબ્રાહ્મણો વાઽતિઘ્નીમાનન્દસ્ય ગત્વા શયીતૈવમેવૈષ એતચ્છેતે ॥ ૧૯॥

મન્ત્ર ૨૦ [II.i.20]

સ યથોર્ણભિસ્તન્તુનોચ્ચરેદ્ યથાઽગ્નેઃ ક્ષુદ્રા વિષ્ફુલિઙ્ગા
વ્યુચ્ચરન્ત્યેવમેવાસ્માદાત્મનઃ સર્વે પ્રાણાઃ સર્વે લોકાઃ સર્વે
દેવાઃ સર્વાણિ ભૂતાનિ વ્યુચ્ચરન્તિ । સર્વે ॥। વ્યુચ્ચરન્તિ
તસ્યોપનિષત્સત્યસ્ય સત્યમિતિ પ્રાણા વૈ સત્યં તેષામેષ સત્યમ્ ॥ ૨૦॥
ઇતિ પ્રથમં બ્રાહ્મણમ્ ॥
અથ દ્વિતીયં બ્રાહ્મણમ્ ।

મન્ત્ર ૧ [II.ii.1]
યો હ વૈ શિશુꣳ સાધાનꣳ સપ્રત્યાધાનꣳ સસ્થૂણꣳ
સદામં વેદ સપ્ત હ દ્વિષતો ભ્રાતૃવ્યાનવરુણદ્ધ્યયં વાવ

શિશુર્યોઽયં મધ્યમઃ પ્રાણસ્તસ્યેદમેવાઽઽધાનમિદં પ્રત્યાધાનં
પ્રાણઃ સ્થૂણાઽન્નં દામ ॥ ૧॥

મન્ત્ર ૨ [II.ii.2]
તમેતાઃ સપ્તાક્ષિતય ઉપતિષ્ઠન્તે તદ્યા ઇમા અક્ષꣳલ્લોહિન્યો
રાજયસ્તાભિરેનꣳ રુદ્રોઽન્વાયત્તોઽથ યા અક્ષન્નાપસ્તાભિઃ પર્જન્યો
યા કનીનકા તયાઽઽદિત્યો યત્કૃષ્ણં, તેનાગ્નિર્યચ્છુક્લં  તેનેન્દ્રો
ઽધરયૈનં વર્તન્યા પૃથિવ્યન્વાયત્તા દ્યૌરુત્તરયા । નાસ્યાન્નં
ક્ષીયતે ય એવં વેદ ॥ ૨॥

મન્ત્ર ૩ [II.ii.3]
તદેષ શ્લોકો ભવતિ । અર્વાગ્બિલશ્ચમસ ઊર્ધ્વબુધ્નસ્તસ્મિન્યશો
નિહિતં વિશ્વરૂપમ્ । તસ્યાઽઽસત ઋષયઃ સપ્ત તીરે વાગષ્ટમી
બ્રહ્મણા સંવિદાનેતિ । અર્વાગ્બિલશ્ચમસ ઊર્ધ્વબુધ્ન ઇતીદં તચ્છિરઃ
એષ હ્યર્વાગ્બિલશ્ચમસ ઊર્ધ્વબુધ્નઃ । તસ્મિન્યશો નિહિતં
વિશ્વરૂપમિતિ પ્રાણા વૈ યશો નિહિતં વિશ્વરૂપં પ્રાણાનેતદાહ ।
તસ્યાઽઽસત ઋષયઃ સપ્ત તીર ઇતિ પ્રાણા વા ઋષયઃ પ્રાણાણેતદાહ ।
વાગષ્ટમી બ્રહ્મણા સંવિદાનેતિ વાગ્ઘ્યષ્ટમી બ્રહ્મણા સંવિત્તે ॥ ૩॥

મન્ત્ર ૪ [II.ii.4]
ઇમાવેવ ગોતમભરદ્વાજાવયમેવ ગોતમોઽયં ભરદ્વાજ ઇમાવેવ
વિશ્વામિત્રજમદગ્ની અયમેવ વિશ્વામિત્રોઽયં જમદગ્નિરિમાવેવ
વસિષ્ઠકશ્યપાવયમેવ વસિષ્ઠોઽયં કશ્યપો વાગેવાત્રિર્વાચા
હ્યન્નમદ્યતેઽત્તિર્હ વૈ નામૈતદ્યદત્રિરિતિ । સર્વસ્યાત્તા ભવતિ
સર્વમસ્યાન્નં ભવતિ ય એવં વેદ ॥ ૪॥
ઇતિ દ્વિતીયં બ્રાહ્મણમ્ ॥
અથ તૃતીયં બ્રાહ્મણમ્ ।

મન્ત્ર ૧ [II.iii.1]
દ્વે વાવ બ્રહ્મણો રૂપે મૂર્તં ચૈવામૂર્તં ચ મર્ત્યં ચામૃતં ચ
સ્થિતં ચ યચ્ચ સચ્ચ ત્યચ્ચ ॥ ૧॥

મન્ત્ર ૨ [II.iii.2]
તદેતન્મૂર્તં યદન્યદ્વાયોશ્ચાન્તરિક્ષાચ્ચૈતન્મર્ત્યમેતત્સ્થિતં
એતત્સત્ । તસ્યૈતસ્ય મૂર્તસ્યૈતસ્ય મર્ત્યસ્યૈતસ્ય સ્થિતસ્યૈતસ્ય

સત એષ રસો ય એષ તપતિ સતો હ્યેષ રસઃ ॥ ૨॥
મન્ત્ર ૩ [II.iii.3]

અથામૂર્તં વાયુશ્ચાન્તરિક્ષં ચૈતદમૃતમેતદ્યદેતત્ત્યત્
તસ્યૈતસ્યામૂર્તસ્યૈ તસ્યામૃતસ્યૈતસ્ય યત એતસ્ય ત્યસ્યૈષ રસો
ય એષ એતસ્મિન્મણ્ડલે પુરુષસ્તસ્યહ્યેષ રસ । ઇત્યધિદૈવતમ્ ॥ ૩॥

મન્ત્ર ૪ [II.iii.4]
અથાધ્યાત્મમિદમેવ મૂર્તં યદન્યત્પ્રાણાચ્ચ યશ્ચાયમન્તરાત્મન્નાકાશ
એતન્મર્ત્યમેતત્સ્થિતમેતત્સત્ તસ્યૈતસ્ય મૂર્તસ્યૈ તસ્ય
મર્ત્યસ્યૈતસ્ય સ્થિતસ્યૈતસ્ય સત એષ રસો યચ્ચક્ષુઃ સતો હ્યેષ
રસઃ ॥ ૪॥

મન્ત્ર ૫ [II.iii.5]

અથામૂર્તં પ્રાણશ્ચ યશ્ચાયમન્તરાત્મન્નાકાશ એતદમૃતમેતદ્યદ્
એતત્ત્યં તસ્યૈતસ્યામૂર્તસ્યૈતસ્યામૃતસ્યૈતસ્ય યત એતસ્ય ત્યસ્યૈષ
રસો યોઽયં દક્ષિણેઽક્ષન્પુરુષસ્ત્યસ્યહ્યેષ રસઃ ॥ ૫॥

મન્ત્ર ૬ [II.iii.6]
તસ્ય હૈતસ્ય પુરુષસ્ય રૂપમ્ । યથા માહારજનં વાસો યથા પાણ્ડ્વાવિકં
યથેન્દ્રગોપો યથાઽગ્ન્યર્ચિર્યથા   પુણ્ડરીકં યથા સકૃદ્વિદ્યુત્ત ꣳ ।
સકૃદ્વિદ્યુત્તેવ હ વા અસ્ય શ્રીર્ભવતિ ય એવં વેદા થાત આદેશો
નેતિ નેતિ ન હ્યેતસ્માદિતિ નેત્યન્યત્ પરમસ્ત્યથ નામધેયꣳ સત્યસ્ય
સત્યમિતિ પ્રાણા વૈ સત્યં તેષામેષ સત્યમ્ ॥ ૬॥
ઇતિ તૃતીયં બ્રાહ્મણમ્ ॥
અથ ચતુર્થં બ્રાહ્મણમ્ ।

મન્ત્ર ૧ [II.iv.1]
મૈત્રેયીતિ હોવાચ યાજ્ઞવલ્ક્ય ઉદ્યાસ્યન્વા અરેઽહમસ્માત્સ્થાનાદસ્મિ ।
હન્ત તેઽનયા કાત્યાયન્યાઽન્તં કરવાણીતિ ॥ ૧॥

મન્ત્ર ૨ [II.iv.2]
સા હોવાચ મૈત્રેયી યન્નુ મ ઇયં ભગોઃ સર્વા પૃથિવી વિત્તેન
પૂર્ણા સ્યાત્ કથં તેનામૃતા સ્યામિતિ । નેતિ હોવાચ યાજ્ઞવલ્ક્યો
યથૈવોપકરણવતાં જીવિતં તથૈવ તે જીવિતꣳસ્યાદમૃતત્વસ્ય

તુ નાઽઽશાઽસ્તિ વિત્તેનેતિ ॥ ૨॥
મન્ત્ર ૩ [II.iv.3]

સા હોવાચ મૈત્રેયી યેનાહં નામૃતા સ્યાં કિમહં તેન કુર્યામ્ । યદેવ
ભગવાન્વેદ તદેવ મે બ્રૂહીતિ ॥ ૩॥

મન્ત્ર ૪ [II.iv.4]
સ હોવાચ યાજ્ઞવલ્ક્યઃ પ્રિયા બતારે નઃ સતી પ્રિયં ભાષસ એહ્યાસ્સ્વ
વ્યાખ્યાસ્યામિ તે । વ્યાચક્ષાણસ્ય તુ મે નિદિધ્યાસસ્વેતિ ॥ ૪॥

મન્ત્ર ૫ [II.iv.5]

સ હોવાચ ન વા અરે પત્યુઃ કામાય પતિઃ પ્રિયો ભવત્યાત્મનસ્તુ કામાય
પતિઃ પ્રિયો ભવતિ । ન વા અરે જાયાયૈ કામાય જાયા પ્રિયા ભવત્યાત્મનસ્તુ
કામાય જાયા પ્રિયા ભવતિ । ન વા અરે પુત્રાણાં કામાય પુત્રાઃ પ્રિયા
ભવન્ત્યાત્મનસ્તુ કામાય પુત્રાઃ પ્રિયા ભવન્તિ । ન વા અરે વિત્તસ્ય
કામાય વિત્તં પ્રિયં ભવત્યાત્મનસ્તુ કામાય વિત્તં પ્રિયં ભવતિ ।
ન વા અરે બ્રહ્મણઃ કામાય બ્રહ્મ પ્રિયં ભવત્યાત્મનસ્તુ કામાય
બ્રહ્મ પ્રિયં ભવતિ । ન વા અરે ક્ષત્રસ્ય કામાય ક્ષત્રં પ્રિયં
ભવત્યાત્મનસ્તુ કામાય ક્ષત્રં પ્રિયં ભવતિ । ન વા અરે લોકાનાં
કામાય લોકાઃ પ્રિયા ભવન્ત્યાત્મનસ્તુ કામાય લોકાઃ પ્રિયા ભવન્તિ । ન
વા અરે દેવાનાં કામાય દેવાઃ પ્રિયા ભવન્ત્યાત્મનસ્તુ કામાય દેવાઃ પ્રિયા
ભવન્તિ । ન વા અરે ભૂતાનાં કામાય ભૂતાનિ પ્રિયાણિ ભવન્ત્યાત્મનસ્તુ
કામાય ભૂતાનિ પ્રિયાણિ ભવન્તિ । ન વા અરે સર્વસ્ય કામાય સર્વં પ્રિયં
ભવત્યાત્મનસ્તુ કામાય સર્વં પ્રિયં ભવત્યાત્મા વા અરે દ્રષ્ટવ્યઃ
શ્રોતવ્યો મન્તવ્યો નિદિધ્યાસિતવ્યો । મૈત્રેય્યાત્મનો વા અરે દર્શનેન
શ્રવણેન મત્યા વિજ્ઞાનેનેદꣳ સર્વં વિદિતમ્ ॥ ૫॥

મન્ત્ર ૬ [II.iv.6]
બ્રહ્મ તં પરાદાદ્યોઽન્યત્રાઽઽત્મનો બ્રહ્મ વેદ ક્ષત્રં તં
પરાદાદ્યોઽન્યત્રાઽઽત્મનઃ ક્ષત્રં વેદ લોકાસ્તં પરાદુર્યોઽન્યત્રાત્મનો
લોકાન્વેદ દેવાસ્તં પરાદુર્યોઽન્યત્રાત્મનો દેવાન્વેદ ભૂતાનિ તં
પરાદુર્યોઽન્યત્રાત્મનો ભૂતાનિ વેદ સર્વં તં પરાદાદ્ યોઽન્યત્રાત્મનઃ
સર્વં વેદેદં બ્રહ્મેદં ક્ષત્રમિમે લોકા ઇમે દેવા ઇમાનિ ભૂતાનીદꣳ
સર્વં યદયમાત્મા ॥ ૬॥

મન્ત્ર ૭ [II.iv.7]

સ યથા દુન્દુભેર્હન્યમાનસ્ય ન બાહ્યાઞ્છબ્દાઞ્છક્નુયાદ્ ગ્રહણાય
દુન્દુભેસ્તુ ગ્રહણેન દુન્દુભ્યાઘાતસ્ય વા શબ્દો ગૃહીતઃ ॥ ૭॥

મન્ત્ર ૮ [II.iv.8]
સ યથા શઙ્ખસ્ય ધ્માયમાનસ્ય ન બાહ્યાઞ્છબ્દાઞ્છક્નુયાદ્ ગ્રહણાય
શઙ્ખસ્ય તુ ગ્રહણેન શઙ્ખધ્મસ્ય વા શબ્દો ગૃહીતઃ ॥ ૮॥

મન્ત્ર ૯ [II.iv.9]

સ યથા વીણાયૈ વાદ્યમાનાયૈ ન બાહ્યાઞ્છબ્દાઞ્છક્નુયાદ્ ગ્રહણાય
વીણાયૈ તુ ગ્રહણેન વીણાવાદસ્ય વા શબ્દો ગૃહીતઃ ॥ ૯॥

મન્ત્ર ૧૦ [II.iv.10]

સ યથાઽઽર્દ્રૈધાગ્નેરભ્યાહિતાત્પૃથગ્ધૂમા વિનિશ્ચરન્ત્યેવં
વા અરેઽસ્ય મહતો ભૂતસ્ય નિઃશ્વસિતમેતદ્ યદૃગ્વેદો યજુર્વેદઃ
સામવેદોઽથર્વાઙ્ગિરસ  ઇતિહાસઃ પુરાણં વિદ્યા ઉપનિષદઃ શ્લોકાઃ
સૂત્રાણ્યનુવ્યાખ્યાનાનિ વ્યાખ્યાનાન્ય્સામવેદસથર્વાઙ્ગિરસસિતિહાસસ્પુરાણં
વિદ્યાસુપનિષદસ્શ્લોકાસ્સૂત્રાણિ અનુવ્યાખ્યાનાનિ વ્યાખ્યાનનિ અસ્યૈવૈતાનિ
નિઃશ્વસિતાનિ ॥ ૧૦॥

મન્ત્ર ૧૧ [II.iv.11]
સ યથા સર્વાસામપાꣳ સમુદ્ર એકાયનમેવꣳ સર્વેષાꣳ
સ્પર્શાનાં ત્વગેકાયનમેવꣳ સર્વેષાં ગન્ધાનાં નાસિકૈકાયનં
એવꣳ સર્વેષાꣳ રસાનાં જિહ્વૈકાયનમેવ ꣳ સર્વેષાꣳ
રૂપાણાં ચક્ષુરેકાયનમેવꣳ સર્વેષાꣳ શબ્દાનાꣳ
શ્રોત્રમેકાયનમેવꣳ સર્વેષાꣳ સઙ્કલ્પાનાં મન એકાયનં
એવꣳ સર્વાસાં વિદ્યાનાꣳ હૃદયમેકાયનમેવꣳ સર્વેષાં
કર્મણાꣳ હસ્તાવેકાયનમેવꣳ સર્વેષામાનન્દાનામુપસ્થ એકાયનં
એવꣳ સર્વેષાં વિસર્ગાણાં પાયુરેકાયનમેવꣳ સર્વેષામધ્વનાં
પાદાવેકાયનમેવꣳ સર્વેષાં વદાનાં વાગેકાયનમ્ ॥ ૧૧॥

મન્ત્ર ૧૨ [II.iv.12]
સ યથા સૈન્ધવખિલ્ય ઉદકે પ્રાસ્ત ઉદકમેવાનુવિલીયેત ન
હાસ્યોદ્ગ્રહણાયેવ ન હાસ્યોદ્ગ્રહણાયૈવ સ્યાદ્ યતો યતસ્ત્વાદદીત
લવણમેવૈવં વા અર ઇદં મહદ્ ભૂતમનન્તમપારં વિજ્ઞાનઘન

એવૈતેભ્યો ભૂતેભ્યઃ સમુત્થાય એતેભ્યસ્ભૂતેભ્યસ્સમુત્થાય
તાન્યેવાનુવિનશ્યતિ ન પ્રેત્ય સઞ્જ્ઞાઽસ્તીત્યરે બ્રવીમીતિ હોવાચ
યાજ્ઞવલ્ક્યઃ ॥ ૧૨॥

મન્ત્ર ૧૩ [II.iv.13]
સા હોવાચ મૈત્રેય્યત્રૈવ મા ભગવાનમૂમુહદ્ ન પ્રેત્ય સઞ્જ્ઞાઽસ્તીતિ ।
સ હોવાચ ન વા અરેઽહં મોહં બ્રવીમ્યલં વા અર ઇદં વિજ્ઞાનાય ॥ ૧૩॥

મન્ત્ર ૧૪ [II.iv.14]
યત્ર હિ દ્વૈતમિવ ભવતિ તદિતર ઇતરં જિઘ્રતિ તદિતર ઇતરં
પશ્યતિ તદિતર ઇતરꣳ શ‍ૃણોતિ તદિતર ઇતરમભિવદતિ તદિતર
ઇતરં મનુતે તદિતર ઇતરં વિજાનાતિ । યત્ર વા અસ્ય સર્વમાત્મૈવાભૂત્
તત્કેન કં જિઘ્રેત્ તત્કેન કં પશ્યેત્ તત્કેન કꣳ શ‍ૃણુયાત્ તત્કેન
કમભિવદેત્ તત્કેન કં મન્વીત તત્કેન કં વિજાનીયાત્ । યેનેદꣳ
સર્વં વિજાનાતિ તં કેન વિજાનીયાદ્ વિજ્ઞાતારમરે કેન વિજાનીયાદિતિ ॥ ૧૪॥
ઇતિ ચતુર્થં બ્રાહ્મણમ્ ॥
અથ પઞ્ચમં બ્રાહ્મણમ્ ।

મન્ત્ર ૧ [II.v.1]
ઇયં પૃથિવી સર્વેષાં ભૂતાનાં મધ્વસ્યૈ પૃથિવ્યૈ સર્વાણિ
ભૂતાનિ મધુ યશ્ચાયમસ્યાં પૃથિવ્યાં તેજોમયોઽમૃતમયઃ
પુરુષો યશ્ચાયમધ્યાત્મꣳ શારીરસ્તેજોમયોઽમૃતમયઃ પુરુષઃ
અમૃતમયસ્પુરુષસયમેવ સ યોઽયમાત્મેદમમૃતમિદં બ્રહ્મેદꣳ
સર્વમ્ ॥ ૧॥

મન્ત્ર ૨ [II.v.2]
ઇમા આપઃ સર્વેષાં ભૂતાનાં મધ્વસામપાꣳ સર્વાણિ ભૂતાનિ મધુ
યશ્ચાયમાસ્વપ્સુ તેજોમયોઽમૃતમયઃ પુરુષઃ યશ્ચાયમધ્યાત્મꣳ
રૈતસસ્તેજોમયોઽમૃતમયઃ પુરુષોઽયમેવ સ યોઽયમાત્મેદમમૃતં
ઇદં બ્રહ્મેદꣳ સર્વમ્ ॥ ૨॥

મન્ત્ર ૩ [II.v.3]
અયમગ્નિઃ સર્વેષાં ભૂતાનાં મધ્વસ્યાગ્નેઃ સર્વાણિ ભૂતાનિ મધુ
યશ્ચાયમસ્મિન્નગ્નૌ તેજોમયોઽમૃતમયઃ પુરુષો યશ્ચાયમધ્યાત્મં
વાઙ્મયસ્તેજોમયોઽમૃતમયઃ પુરુષોઽયમેવ સ યોઽયમાત્મેદમમૃતં

ઇદં બ્રહ્મેદꣳ સર્વમ્ ॥ ૩॥
મન્ત્ર ૪ [II.v.4]

અયં વાયુઃ સર્વેષાં ભૂતાનાં મધ્વસ્ય વાયોઃ સર્વાણિ ભૂતાનિ મધુ
યશ્ચાયમસ્મિન્વાયૌ તેજોમયોઽમૃતમયઃ પુરુષો યશ્ચાયમધ્યાત્મં
પ્રાણસ્તેજોમયોઽમૃતમયઃ પુરુષોઽયમેવ સ યોઽયમાત્મેદમમૃતમ્।
ઇદં બ્રહ્મેદꣳ સર્વમ્ ॥ ૪॥

મન્ત્ર ૫ [II.v.5]

અયમાદિત્યઃ સર્વેષાં ભૂતાનાં મધ્વસ્યાઽઽદિત્યસ્ય સર્વાણિ
ભૂતાનિ મધુ યશ્ચાયમસ્મિન્નાદિત્યે તેજોમયોઽમૃતમયઃ પુરુષો
યશ્ચાયમધ્યાત્મં ચાક્ષુષસ્તેજોમયોઽમૃતમયઃ પુરુષોઽયમેવ
સ યોઽયમાત્મેદમમૃતમિદં બ્રહ્મેદꣳ સર્વમ્ ॥ ૫॥

મન્ત્ર ૬ [II.v.6]
ઇમા દિશઃ સર્વેષાં ભૂતાનાં મધ્વાસાં દિશાꣳ સર્વાણિ ભૂતાનિ મધુ
યશ્ચાયમાસુ દિક્ષુ તેજોમયોઽમૃતમયઃ પુરુષો યશ્ચાયમધ્યાત્મꣳ
શ્રૌત્રઃ પ્રાતિશ્રુત્કસ્તેજોમયોઽમૃતમયઃ પુરુષોઽયમેવ સ
યોઽયમાત્મેદમમૃતમિદં બ્રહ્મેદꣳ સર્વમ્ ॥ ૬॥

મન્ત્ર ૭ [II.v.7]

અયં ચન્દ્રઃ સર્વેષાં ભૂતાનાં મધ્વસ્ય ચન્દ્રસ્ય સર્વાણિ
ભૂતાનિ મધુ યશ્ચાયમસ્મિંશ્ચન્દ્રે   તેજોમયોઽમૃતમયઃ પુરુષો
યશ્ચાયમધ્યાત્મં માનસસ્તેજોમયોઽમૃતમયઃ પુરુષોઽયમેવ સ
યોઽયમાત્મેદમમૃતમિદં બ્રહ્મેદꣳ સર્વમ્ ॥ ૭॥

મન્ત્ર ૮ [II.v.8]
ઇયં વિદ્યુત્સર્વેષાં ભૂતાનં મધ્વસ્યૈ વિદ્યુતઃ સર્વાણિ ભૂતાનિ મધુ
યશ્ચાયમસ્યાં વિદ્યુતિ તેજોમયોઽમૃતમયઃ પુરુષો યશ્ચાયમધ્યાત્મં
તૈજસસ્તેજોમયોઽમૃતમયઃ પુરુષોઽયમેવ સ યોઽયમાત્મેદમમૃતં
ઇદં બ્રહ્મેદꣳ સર્વમ્ ॥ ૮॥

મન્ત્ર ૯ [II.v.9]

અયꣳ સ્તનયિત્નુઃ સર્વેષાં ભૂતાનાં મધ્વસ્ય સ્તનયિત્નોઃ સર્વાણિ
ભૂતાનિ મધુ યશ્ચાયમસ્મિન્સ્તનયિત્નૌ તેજોમયોઽમૃતમયઃ પુરુષો
યશ્ચાયમધ્યાત્મꣳ શાબ્દઃ સૌવરસ્તેજોમયોઽમૃતમયઃ પુરુષો

ઽયમેવ સ યોઽયમાત્મેદમમૃતમિદં બ્રહ્મેદꣳ સર્વમ્ ॥ ૯॥
મન્ત્ર ૧૦ [II.v.10]

અયમાકાશઃ સર્વેષાં ભૂતાનાં મધ્વસ્યાઽઽકાશસ્ય સર્વાણિ
ભૂતાનિ મધુ યશ્ચાયમસ્મિન્નાકાશે તેજોમયોઽમૃતમયઃ પુરુષો
યશ્ચાયમધ્યાત્મꣳ હૃદ્યાકાશસ્તેજોમયોઽમૃતમયઃ પુરુષઃ
ઽયમેવ સ યોઽયમાત્મેદમમૃતમિદં બ્રહ્મેદꣳ સર્વમ્ ॥ ૧૦॥

મન્ત્ર ૧૧ [II.v.11]
અયં ધર્મઃ સર્વેષાં ભૂતાનાં મધ્વસ્ય ધર્મસ્ય સર્વાણિ ભૂતાનિ મધુ
યશ્ચાયમસ્મિન્ધર્મે તેજોમયોઽમૃતમયઃ પુરુષો યશ્ચાયમધ્યાત્મં
ધાર્મસ્તેજોમયોઽમૃતમયઃ પુરુષોઽયમેવ સ યોઽયમાત્મેદમમૃતં
ઇદં બ્રહ્મેદꣳ સર્વમ્ ॥ ૧૧॥

મન્ત્ર ૧૨ [II.v.12]
ઇદꣳ સત્યꣳ સર્વેષાં ભૂતાનાં મધ્વસ્ય સત્યસ્ય સર્વાણિ
ભૂતાનિ મધુ યશ્ચાયમસ્મિન્સત્યે તેજોમયોઽમૃતમયઃ પુરુષો
યશ્ચાયમધ્યાત્મꣳ સાત્યસ્તેજોમયોઽમૃતમયઃ પુરુષોઽયમેવ સ
યોઽયમાત્મેદમમૃતમિદં બ્રહ્મેદꣳ સર્વમ્ ॥ ૧૨॥

મન્ત્ર ૧૩ [II.v.13]
ઇદં માનુષꣳ સર્વેષાં ભૂતાનાં મધ્વસ્ય માનુષસ્ય સર્વાણિ
ભૂતાનિ મધુ યશ્ચાયમસ્મિન્માનુષે તેજોમયોઽમૃતમયઃ પુરુષો
યશ્ચાયમધ્યાત્મં માનુષસ્તેજોમયોઽમૃતમયઃ પુરુષોઽયમેવ સ
યોઽયમાત્મેદમમૃતમિદં બ્રહ્મેદꣳ સર્વમ્ ॥ ૧૩॥

મન્ત્ર ૧૪ [II.v.14]
અયમાત્મા સર્વેષાં ભૂતાનાં મધ્વસ્યાઽઽત્મનઃ સર્વાણિ ભૂતાનિ મધુ
યશ્ચાયમસ્મિન્નાત્મનિ તેજોમયોઽમૃતમયઃ પુરુષો યશ્ચાયમાત્મા
તેજોમયોઽમૃતમયઃ પુરુષોઽયમેવ સ યોઽયમાત્મેદમમૃતમિદં
બ્રહ્મેદꣳ સર્વમ્ ॥ ૧૪॥

મન્ત્ર ૧૫ [II.v.15]

સ વા અયમાત્મા સર્વેષાં ભૂતાનામધિપતિઃ સર્વેષાં ભૂતાનાꣳ
રાજા । તદ્યથા રથનાભૌ ચ રથનેમૌ ચારાઃ સર્વે સમર્પિતા 
એવમેવાસ્મિન્નાત્મનિ સર્વાણિ ભૂતાનિ સર્વે દેવાઃ સર્વે લોકાઃ સર્વે પ્રાણાઃ

સર્વ એત આત્માનઃ સમર્પિતાઃ   ॥ ૧૫॥
મન્ત્ર ૧૬ [II.v.16]

ઇદં વૈ તન્મધુ દધ્યઙ્ઙાથર્વણોઽશ્વિભ્યામુવાચ । ઉવાચ
તદેતદૃષિઃ પશ્યન્નવોચત્ । તદ્વાં નરા સનયે દꣳસ ઉગ્રં
આવિષ્કૃણોમિ તન્યતુર્ન વૃષ્ટિમ્ । દધ્યઙ્ હ યન્મધ્વાથર્વણો વાં
અશ્વસ્ય શીર્ષ્ણા પ્ર યદીમુવાચેતિ ॥ ૧૬॥

મન્ત્ર ૧૭ [II.v.17]

ઇદં વૈ તન્મધુ દધ્યઙ્ઙાથર્વણોઽશ્વિભ્યામુવાચ । તદેતદૃષિઃ
પશ્યન્નવોચત્ । આથર્વણાયાશ્વિનૌ દધીચેઽશ્વ્યꣳ શિરઃ
પ્રત્યૈરયતમ્ । સ વાં મધુ પ્રવોચદૃતાયન્ ત્વાષ્ટ્રં યદ્ દસ્રાવપિ
કક્ષ્યં વામિતિ ॥ ૧૭॥

મન્ત્ર ૧૮ [II.v.18]
ઇદં વૈ તન્મધુ દધ્યઙ્ઙાથર્વણોઽશ્વિભ્યામુવાચ । તદેતદૃષિઃ
પશ્યન્નવોચત્ પુરશ્ચક્રે દ્વિપદઃ પુરશ્ચક્રે ચતુષ્પદઃ । પુરઃ
સ પક્ષી ભૂત્વા પુરઃ પુરુષ આવિશદિતિ । સ વા અયં પુરુષઃ સર્વાસુ
પૂર્ષુ પુરિશયો નૈનેન કિંચનાનાવૃતં   નૈનેન કિંચનાસંવૃતમ્   ॥ ૧૮॥

મન્ત્ર ૧૯ [II.v.19]

ઇદં વૈ તન્મધુ દધ્યઙ્ઙાથર્વણોઽશ્વિભ્યામુવાચ । તદેતદૃષિઃ
પશ્યન્નવોચત્ । રૂપꣳરૂપં પ્રતિરૂપો બભૂવ તદસ્ય રૂપં
પ્રતિચક્ષણાય । ઇન્દ્રો માયાભિઃ પુરુરૂપ ઈયતે યુક્તા હ્યસ્ય હરયઃ
શતા દશેતિયયં વૈ હરયોઽયં વૈ દશ ચ સહસ્રણિ બહૂનિ
ચાનન્તાનિ ચ । તદેતદ્બ્રહ્માપૂર્વમનપરમનન્તરમબાહ્યમયમાત્મા
બ્રહ્મ સર્વાનુભૂરિત્યનુશાસનમ્ ॥ ૧૯॥
ઇતિ પઞ્ચમં બ્રાહ્મણમ્ ॥
અથ ષષ્ઠં બ્રાહ્મણમ્ ।

મન્ત્ર ૧ [II.vi.1]
અથ વꣳશઃ પૌતિમાષ્યો ગૌપવનાદ્ ગૌપવનઃ પૌતિમાષ્યાત્
પૌતિમાષ્યો ગૌપવનાદ્ ગૌપવનઃ કૌશિકાત્ કૌશિકઃ કૌણ્ડિન્યાત્
કૌણ્ડિન્યઃ શાણ્ડિલ્યાચ્છાણ્ડિલ્યઃ કૌશિકાચ્ચ ગૌતમાચ્ચ ગૌતમઃ ॥ ૧॥

મન્ત્ર ૨ [II.vi.2]
આગ્નિવેશ્યાદગ્નિવેશ્યઃ શાણ્ડિલ્યાચ્ચાનભિમ્લાતાચ્ચાનભિમ્લાત
આનભિમ્લાતાદનભિમ્લાત અનભિમ્લાતાદનભિમ્લાતો ગૌતમાદ્ ગૌતમઃ
સૈતવપ્રાચીનયોગ્યાભ્યાꣳ, સૈતવપ્રાચીનયોગ્યૌ પારાશર્યાત્
પારાશર્યો ભારદ્વાજાદ્ ભારદ્વાજો ભારદ્વાજાચ્ચ ગૌતમાચ્ચ
ગૌતમો ભારદ્વાજાદ્ ભારદ્વાજઃ પારાશર્યાત્ પારાશર્યો વૈજવાપાયનાદ્
વૈજવાપાયનઃ કૌશિકાયનેઃ કૌશિકાયનિઃ ॥ ૨॥

મન્ત્ર ૩ [II.vi.3]
ઘૃતકૌશિકાદ્ ઘૃતકૌશિકઃ પારાશર્યાયણાત્ પારશર્યાયણઃ
પારાશર્યાત્ પારાશર્યો જાતૂકર્ણ્યાજ્ જાતૂકર્ણ્ય આસુરાયણાચ્ચ યાસ્કાચ્ચ્-
ઽઽસુરાયણસ્ત્રૈવણેસ્ત્રૈવણિરૌપજન્ધનેરૌપજન્ધનિરાસુરાસુરિર્ભારદ્વાજાદ્
ભારદ્વાજઆત્રેયાદત્રેયો માણ્ટેર્માણ્ટિર્ગૌતમાદ્ ગૌતમો ગૌતમાદ્ ગૌતમો
વાત્સ્યાદ્ વાત્સ્યઃ શાણ્ડિલ્યાચ્છાણ્ડિલ્યઃ કૈશોર્યાત્કાપ્યાત્ કૈશોર્યઃ
કાપ્યઃ કુમારહારિતાત્ કુમારહારિતો ગાલવાદ્ ગાલવો વિદર્ભીકૌણ્ડિન્યાદ્
વિદર્ભીકૌણ્ડિન્યો વત્સનપાતો બાભ્રવાદ્ વત્સનપાદ્બાભ્રવઃ
પથઃ સૌભરાત્ પન્થાઃ સૌભરોઽયાસ્યાદાઙ્ગિરસાદયાસ્ય
આઙ્ગિરસ આભૂતેસ્ત્વાષ્ટ્રાદાભૂતિસ્ત્વાષ્ટ્રો   વિશ્વરૂપાત્ત્વાષ્ટ્રાદ્
વિશ્વરૂપસ્ત્વાષ્ટ્રોઽશ્વિભ્યામશ્વિનૌ  દધીચ આથર્વણાદ્
દધ્યઙ્ઙાથર્વણોઽથર્વણો દૈવાદથર્વા દૈવો મૃત્યોઃ
પ્રાધ્વꣳસનાન્ મૃત્યુઃ પ્રાધ્વꣳસનઃ પ્રધ્વꣳસનાત્
પ્રધ્વꣳસન એકર્ષેઃ એકર્ષિર્વિપ્રચિત્તેર્વિપ્રચિત્તિર્વ્યષ્ટેર્વ્યષ્ટિઃ     
સનારોઃ સનારુઃ સનાતનાત્ સનાતનઃ સનગાત્ સનગઃ પરમેષ્ઠિનઃ
પરમેષ્ઠી બ્રહ્મણો બ્રહ્મ સ્વયમ્ભુ બ્રહ્મણે નમઃ ॥ ૩॥
ઇતિ ષષ્ઠં બ્રાહ્મણમ્ ॥
॥ ઇતિ બૃહદારણ્યકોપનિષદિ દ્વિતીયોઽધ્યાયઃ ॥

અથ તૃતીયોધ્યાયઃ ॥
અથ પ્રથમં બ્રાહ્મણમ્ ।

મન્ત્ર ૧ [III.i.1]

ૐ જનકો હ વૈદેહો બહુદક્ષિણેન  યજ્ઞેનેજે । તત્ર હ કુરુપઞ્ચાલાનાં
બ્રાહ્મણા અભિસમેતા બભૂવુસ્તસ્ય હ જનકસ્ય વૈદેહસ્ય વિજિજ્ઞાસા
બભૂવ કઃ સ્વિદેષાં બ્રાહ્મણાનામનૂચાનતમ ઇતિ । સ હ ગવાꣳ
સહસ્રમવરુરોધ દશદશ પાદા એકૈકસ્યાઃ શ‍ૃઙ્ગયોરાબદ્ધા  બભૂવુઃ ॥ ૧॥

મન્ત્ર ૨ [III.i.2]

તાન્હોવાચ બ્રાહ્મણા ભગવન્તો યો વો બ્રહ્મિષ્ઠઃ સ એતા ગા
ઉદજતામિતિ । તે હ બ્રાહ્મણા ન દધૃષુરથ હ યાજ્ઞવલ્ક્યઃ સ્વમેવ
બ્રહ્મચારિણમુવાચૈતાઃ સૌમ્યોદજ સામશ્રવા૩ ઇતિ । તા હોદાચકાર ।
તે હ બ્રાહ્મણાશ્ચુક્રુધુઃ કથં નુ નો બ્રહ્મિષ્ઠો બ્રુવીતેત્યથ હ
જનકસ્ય વૈદેહસ્ય હોતાઽશ્વલો બભૂવ । સ હૈનં પપ્રચ્છ ત્વં
નુ ખલુ નો યાજ્ઞવલ્ક્ય બ્રહ્મિષ્ઠોઽસી૩ ઇતિ । સ હોવાચ નમો વયં
બ્રહ્મિષ્ઠાય કુર્મો ગોકામા એવ વયꣳ સ્મ ઇતિ । તꣳ હ તત એવ
પ્રષ્ટું દધ્રે હોતાઽશ્વલઃ ॥ ૨॥

મન્ત્ર ૩ [III.i.3]

યાજ્ઞવલ્ક્યેતિ હોવાચ યદિદꣳ સર્વં મૃત્યુનાઽઽપ્તꣳ, સર્વં
મૃત્યુનાઽભિપન્નં કેન યજમાનો મૃત્યોરાપ્તિમતિમુચ્યત ઇતિ ।
હોત્રર્ત્વિજાઽઇના  વાચા વાગ્વૈ યજ્ઞસ્ય હોતા । તદ્યેયં વાક્ સોઽયમગ્નિઃ
સ હોતા સા મુક્તિઃ સાઽતિમુક્તિઃ ॥ ૩॥

મન્ત્ર ૪ [III.i.4]

યાજ્ઞવલ્ક્યેતિ હોવાચ યદિદꣳ સર્વમહોરાત્રાભ્યામાપ્તꣳ,

સર્વમહોરાત્રાભ્યામભિપન્નં કેન યજમાનોઽહોરાત્રયોરાપ્તિમતિમુચ્યત
ઇત્યધ્વર્યુણર્ત્વિજા  ચક્ષુષાઽઽદિત્યેન ચક્ષુર્વૈ
યજ્ઞસ્યાધ્વર્યુસ્તદ્યદિદં ચક્ષુઃ સોઽસાવાદિત્યઃ સોઽધ્વર્યુઃ સા
મુક્તિઃ સાઽતિમુક્તિઃ ॥ ૪॥

મન્ત્ર ૫ [III.i.5]

યાજ્ઞવલ્ક્યેતિ હોવાચ યદિદꣳ સર્વં
પૂર્વપક્ષાપરપક્ષાભ્યામાપ્તꣳ, સર્વં
પૂર્વપક્ષાપરપક્ષાભ્યામભિપન્નં કેન યજમાનઃ
પૂર્વપક્ષાપરપક્ષયોરાપ્તિમતિમુચ્યત ઇત્યુદ્ગાત્રર્ત્વિજા  વાયુના પ્રાણેન
પ્રાણો વૈ યજ્ઞસ્યોદ્ગાતા । તદ્યોઽયં પ્રાણઃ સ વાયુઃ સ ઉદ્ગાતા સા મુક્તિઃ

સાઽતિમુક્તિઃ ॥ ૫॥
મન્ત્ર ૬ [III.i.6]

યાજ્ઞવલ્ક્યેતિ હોવાચ યદિદમન્તરિક્ષમનારમ્બણમિવ કેનાઽઽક્રમેન
યજમાનઃ સ્વર્ગં લોકમાક્રમત ઇતિ બ્રહ્મણર્ત્વિજા  મનસા ચન્દ્રેણ
મનો વૈ યજ્ઞસ્ય બ્રહ્મા । તદ્યદિદં મનઃ સોઽસૌ ચન્દ્રઃ સ બ્રહ્મા
સા મુક્તિઃ સાતિમુક્તિરિત્યતિમોક્ષા અથ સમ્પદઃ ॥ ૬॥

મન્ત્ર ૭ [III.i.7]

યાજ્ઞવલ્ક્યેતિ હોવાચ કતિભિરયમદ્યર્ગ્ભિર્હોતાસ્મિન્યજ્ઞે કરિષ્યતીતિ ।
તિસૃભિરિતિ । કતમાસ્તાસ્તિસ્ર ઇતિ । પુરોનુવાક્યા ચ યાજ્યા ચ શસ્યૈવ
તૃતીયા । કિં  તાભિર્જયતીતિ । યત્ કિઞ્ચેદં પ્રાણભૃદિતિ ॥ ૭॥

મન્ત્ર ૮ [III.i.8]

યાજ્ઞવલ્ક્યેતિ હોવાચ કત્યયમદ્યાધ્વર્યુરસ્મિન્યજ્ઞ આહુતીર્હોષ્યતીતિ ।
તિસ્ર ઇતિ । કતમાસ્તાસ્તિસ્ર ઇતિ । યા હુતા ઉજ્જ્વલન્તિ યા હુતા અતિનેદન્તે યા
હુતા અધિશેરતે । કિં  તાભિર્જયતીતિ । યા હુતા ઉજ્જ્વલન્તિ દેવલોકમેવ
તાભિર્જયતિ દીપ્યત ઇવ હિ દેવલોકો । યા હુતા અતિનેદન્તે પિતૃલોકમેવ
તાભિર્જયત્યતીવ હિ પિતૃલોકો । યા હુતા અધિશેરતે મનુષ્યલોકમેવ
તાભિર્જયત્યધ ઇવ હિ મનુષ્યલોકઃ ॥ ૮॥

મન્ત્ર ૯ [III.i.9]

યાજ્ઞવલ્ક્યેતિ હોવાચ કતિભિરયમદ્ય બ્રહ્મા યજ્ઞં દક્ષિણતો
દેવતાભિર્ગોપાયતીત્યેકયેતિ । કતમા સૈકેતિ । મન એવેત્યનન્તં વૈ
મનો ંઅન્તા વિશ્વે દેવા અનન્તમેવ સ તેન લોકં જયતિ ॥ ૯॥

મન્ત્ર ૧૦ [III.i.10]

યાજ્ઞવલ્ક્યેતિ હોવાચ કત્યયમદ્યોદ્ગાતાઽસ્મિન્યજ્ઞે સ્તોત્રિયાઃ સ્તોષ્યતીતિ ।
તિસ્ર ઇતિ । કતમાસ્તાસ્તિસ્ર ઇતિ । પુરોનુવાક્યા ચ યાજ્યા ચ શસ્યૈવ
તૃતીયા કતમાસ્તા યા અધ્યાત્મમિતિ । પ્રાણ એવ પુરોનુવાક્યાઽપાનો યાજ્યા
વ્યાનઃ શસ્યા । કિં  તાભિર્જયતીતિ । પૃથિવીલોકમેવ પુરોનુવાક્યયા
જયત્યન્તરિક્ષલોકં યાજ્યયા દ્યુલોકꣳ શસ્યયા તતો હ હોતાઽશ્વલ
ઉપરરામ ॥ ૧૦॥
ઇતિ પ્રથમં બ્રાહ્મણમ્ ॥

અથ દ્વિતીયં બ્રાહ્મણમ્ ।
મન્ત્ર ૧ [III.ii.1]

અથ હૈનં જારત્કારવ આર્તભાગઃ પપ્રચ્છ । યાજ્ઞવલ્ક્યેતિ હોવાચ
કતિ ગ્રહાઃ કત્યતિગ્રહા ઇત્યષ્ટૌ ગ્રહા અષ્ટાવતિગ્રહા ઇતિ યે તેઽષ્ટૌ
ગ્રહા અષ્ટાવતિગ્રહાઃ કતમે ત ઇતિ ॥ ૧॥

મન્ત્ર ૨ [III.ii.2]
પ્રાણો વૈ ગ્રહઃ । સોઽપાનેનાતિગ્રાહેણ ગૃહીતોઽપાનેન હિ
ગન્ધાઞ્જિઘ્રતિ ॥ ૨॥

મન્ત્ર ૩ [III.ii.3]
વાગ્વૈ ગ્રહઃ । સ નામ્નાતિગ્રાહેણ ગૃહીતો વાચા હિ નામાન્યભિવદતિ ॥ ૩॥

મન્ત્ર ૪ [III.ii.4]
જિહ્વા વૈ ગ્રહઃ । સ રસેનાતિગ્રાહેણ ગૃહીતો જિહ્વયા હિ રસાન્વિજાનાતિ ॥ ૪॥

મન્ત્ર ૫ [III.ii.5]

ચક્ષુર્વૈ ગ્રહઃ । સ રૂપેણાતિગ્રાહેણ ગૃહીતશ્ચક્ષુષા હિ રૂપાણિ
પશ્યતિ ॥ ૫॥

મન્ત્ર ૬ [III.ii.6]
શ્રોત્રં વૈ ગ્રહઃ । સ શબ્દેનાતિગ્રાહેણ ગૃહીતઃ શ્રોત્રેણ હિ
શબ્દાઞ્શ‍ૃણોતિ ।

મન્ત્ર ૭ [III.ii.7]

મનો વૈ ગ્રહઃ । સ કામેનાતિગ્રાહેણ ગૃહીતો મનસા હિ કામાન્કામયતે ॥ ૭॥
મન્ત્ર ૮ [III.ii.8]

હસ્તૌ વૈ ગ્રહઃ । સ કર્મણાઽતિગ્રાહેણ ગૃહીતો હસ્તાભ્યાꣳ હિ
કર્મ કરોતિ ॥ ૮॥

મન્ત્ર ૯ [II.ii.9]

ત્વગ્વૈ ગ્રહઃ । સ સ્પર્શેનાતિગ્રાહેણ ગૃહીતસ્ત્વચા હિ સ્પર્શાન્વેદયત ।
ઇત્યેતેઽષ્ટૌ ગ્રહા અષ્ટાવતિગ્રહાઃ ॥ ૯॥

મન્ત્ર ૧૦ [III.ii.10]

યાજ્ઞવલ્ક્યેતિ હોવાચ યદિદꣳ સર્વં મૃત્યોરન્નં કા સ્વિત્સા દેવતા
યસ્યા મૃત્યુરન્નમિત્યગ્નિર્વૈ મૃત્યુઃ સોઽપામન્નમપ પુનર્મૃત્યું

જયતિ ॥ ૧૦॥
મન્ત્ર ૧૧ [III.ii.11]

યાજ્ઞવલ્ક્યેતિ હોવાચ યત્રાયં પુરુષો મ્રિયત ઉદસ્માત્પ્રાણાઃ
ક્રામન્ત્યહો૩ નેતિ નેતિ હોવાચ યાજ્ઞવલ્ક્યોઽત્રૈવ સમવનીયન્તે સ
ઉચ્છ્વયત્યાધ્માયતિ  આધ્માતો મૃતઃ શેતે ॥ ૧૧॥

મન્ત્ર ૧૨ [III.ii.12]
યાજ્ઞવલ્ક્યેતિ હોવાચ યત્રાયં પુરુષો મ્રિયતે કિમેનં ન જહાતીતિ ।
નામેત્યનન્તં વૈ નામાનન્તા વિશ્વે દેવા અનન્તમેવ સ તેન લોકં જયતિ ॥ ૧૨॥

મન્ત્ર ૧૩ [III.ii.13]
યાજ્ઞવલ્ક્યેતિ હોવાચ યત્રાસ્ય પુરુષસ્ય મૃતસ્યાગ્નિં  વાગપ્યેતિ વાતં
પ્રાણશ્ચક્ષુરાદિત્યં મનશ્ચન્દ્રં દિશઃ શ્રોત્રં પૃથિવીꣳ
શરીરમાકાશમાત્મૌષધીર્લોમાનિ વનસ્પતીન્કેશા અપ્સુ લોહિતં ચ
રેતશ્ચ નિધીયતે ક્વાયં તદા પુરુષો ભવતીત્યહર સૌમ્ય હસ્તં
આર્તભાગેતિ હોવાઽઽચાવામેવૈતસ્ય વેદિષ્યાવો ન નાવેતત્સજન ઇતિ । તૌ
હોત્ક્રમ્ય મન્ત્રયાં ચક્રાતે તૌ હ યદૂચતુઃ કર્મ હૈવ તદૂચતુરથ
હ યત્પ્રશꣳસતુઃ કર્મ હૈવ તત્ પ્રશꣳસતુઃ પુણ્યો વૈ પુણ્યેન
કર્મણા ભવતિ પાપઃ પાપેનેતિ । તતો હ જારત્કારવ આર્તભાગ ઉપરરામ ॥ ૧૩॥
ઇતિ દ્વિતીયં બ્રાહ્મણમ્ ॥
અથ તૃતીયં બ્રાહ્મણમ્ ।

મન્ત્ર ૧ [III.iii.1]
અથ હૈનં ભુજ્યુર્લાહ્યાયનિઃ પપ્રચ્છ । યાજ્ઞવલ્ક્યેતિ
હોવાચ મદ્રેષુ ચરકાઃ પર્યવ્રજામ તે પતઞ્ચલસ્ય કાપ્યસ્ય
ગૃહાનૈમ । તસ્યાઽઽસીદ્ દુહિતા ગન્ધર્વગૃહીતા તમપૃચ્છામ
કોઽસીતિ । સોઽબ્રવીત્ સુધન્વાઽઽઙ્ગિરસ  ઇતિ । તં યદા
લોકાનામન્તાનપૃચ્છામાથૈતદથૈનમબ્રૂમ ક્વ પારિક્ષિતા અભવન્નિતિ
ક્વ પારિક્ષિતા અભવન્ સ ત્વા પૃચ્છામિ યાજ્ઞવલ્ક્ય ક્વ પારિક્ષિતા
અભવન્નિતિ ॥ ૧॥

મન્ત્ર ૨ [III.iii.2]
સ હોવાચોવાચ વૈ સોઽગચ્છન્વૈ તે તદ્ યત્રાશ્વમેધયાજિનો
ગચ્છન્તીતિ । ક્વ ન્વશ્વમેધયાજિનો ગચ્છન્તીતિ । દ્વાત્રિꣳશતં

વૈ દેવરથાહ્ન્યાન્યયં  લોકસ્તꣳ સમન્તં પૃથિવી દ્વિસ્તાવત્પર્યેતિ
તાꣳ સમન્તં પૃથિવી દ્વિસ્તાવત્સમુદ્રઃ પર્યેતિ । તદ્યાવતી ક્ષુરસ્ય
ધારા યાવદ્વા મક્ષિકાયાઃ પત્રં તાવાનન્તરેણાઽઽકાશસ્તાન્ ઇન્દ્રઃ
સુપર્ણો ભૂત્વા વાયવે પ્રાયચ્છત્ તાન્ વાયુરાત્મનિ ધિત્વા તત્રાગમયદ્યત્ર
અશ્વમેધયાજિનોઽભવન્નિત્યેવમિવ વૈ સ વાયુમેવ પ્રશશꣳસ
તસ્માદ્વાયુરેવ વ્યષ્ટિર્વાયુઃ સમષ્ટિરપ પુનર્મૃત્યું જયતિ ય એવં
વેદ । તતો હ ભુજ્યુર્લાહ્યાયનિરુપરરામ ॥ ૨॥
ઇતિ તૃતીયં બ્રાહ્મણમ્ ॥
અથ ચતુર્થં બ્રહ્મણમ્ ।

મન્ત્ર ૧ [III.iv.1]
અથ હૈનમૂષસ્તશ્ચાક્રાયણઃ પપ્રચ્છ । યાજ્ઞવલ્ક્યેતિ હોવાચ
યત્સાક્ષાદપરોક્ષાદ્બ્રહ્મ યઆત્મા સર્વાન્તરસ્તં મે વ્યાચક્ષ્વેત્યેષ ત
આત્મા સર્વાન્તરઃ । કતમો યાજ્ઞવલ્ક્ય સર્વાન્તરો । યઃ પ્રાણેન પ્રાણિતિ
સ તઆત્મા સર્વાન્તરો યોઽપાનેનાપાનિતિ સ તઆત્મા સર્વાન્તરો યો વ્યાનેન
વ્યાનિતિ સ તઆત્મા સર્વાન્તરો ય ઉદાનેનોદાનિતિ સ તઆત્મા સર્વાન્તર
એષ ત આત્મા સર્વાન્તરઃ ॥ ૧॥

મન્ત્ર ૨ [III.iv.2]
સ હોવાચોષસ્તશ્ચાક્રાયણઃ યથા વિબ્રૂયાદસૌ ગૌરસાવશ્વ
ઇત્યેવમેવૈતદ્વ્યપદિષ્ટં ભવતિ । યદેવ સાક્ષાદપરોક્ષાદ્ બ્રહ્મ
યઆત્મા સર્વાન્તરઃ તં મે વ્યાચક્ષ્વેતિ । એષ તઆત્મા સર્વાન્તરઃ ।
કતમો યાજ્ઞવલ્ક્ય સર્વાન્તરો । ન દૃષ્ટેર્દ્રષ્ટારં પશ્યેર્ન શ્રુતેઃ
શ્રોતારꣳ શ‍ૃણુયા ન મતેર્મન્તારં મન્વીથા ન વિજ્ઞાતેર્વિજ્ઞાતારં 
વિજાનીયા એષ ત આત્મા સર્વાન્તરોઽતોઽન્યદાર્તં તતો હોષસ્તસ્ચાક્રાયણ
ઉપરરામ ॥ ૨॥
ઇતિ ચતુર્થં બ્રાહ્મણમ્ ॥
અથ પઞ્ચમં બ્રાહ્મણમ્ ।

મન્ત્ર ૧ [III.v.1]
અથ હૈનં કહોલઃ કૌષીતકેયઃ પપ્રચ્છ પપ્રચ્છ યાજ્ઞવલ્ક્યેતિ
હોવાચ યદેવ સાક્ષાદપરોક્ષાદ્બ્રહ્મ યઆત્મા સર્વાન્તરસ્તં મે
વ્યાચક્ષ્વેત્યેષ ત આત્મા સર્વાન્તરઃ । કતમો યાજ્ઞવલ્ક્ય સર્વાન્તરો ।

યોઽશનાયાપિપાસે શોકં મોહં જરાં મૃત્યુમત્યેત્યેતં વૈ તમાત્માનં
વિદિત્વા બ્રાહ્મણાઃ પુત્રૈષણાયાશ્ચ વિત્તૈષણાયાશ્ચ લોકૈષણાયાશ્ચ
વ્યુત્થાયાથ ભિક્ષાચર્યં ચરન્તિ । યા હ્યેવ પુત્રૈષણા સા વિત્તૈષણા
યા વિત્તૈષણા સા લોકૈષણોભે હ્યેતે એષણે એવ ભવતસ્તસ્માદ્બ્રાહ્મણઃ
પાણ્ડિત્યં નિર્વિદ્ય   બાલ્યેન તિષ્ઠાસેત્ । બાલ્યં ચ પાણ્ડિત્યં ચ
નિર્વિદ્યાથ   મુનિરમૌનં ચ મૌનં ચ નિર્વિદ્યાથ   બ્રાહ્મણઃ । સ
બ્રાહ્મણઃ કેન સ્યાદ્ યેન સ્યાત્ તેનેદૃશ એવાતોઽન્યદાર્તમ્ । ય એવં
વેદ એવાતોઽન્યદાર્તમ્ । તતો હ કહોલઃ કૌષીતકેય ઉપરરામ ॥ ૧॥
ઇતિ પઞ્ચમં બ્રાહ્મણમ્ ॥
અથ ષષ્ઠં બ્રાહ્મણમ્ ।

મન્ત્ર ૧ [III.vi.1]
અથ હૈનં ગાર્ગી વાચક્નવી પપ્રચ્છ યાજ્ઞવલ્ક્યેતિ હોવાચ
યદિદꣳ સર્વમપ્સ્વોતં ચ પ્રોતં ચ કસ્મિન્નુ ખલ્વાપ
ઓતાશ્ચ પ્રોતાશ્ચેતિ । વાયૌ ગાર્ગીતિ । કસ્મિન્નુ ખલુ વાયુરોતશ્ચ
પ્રોતશ્ચેત્યન્તરિક્ષલોકેષુ ગાર્ગીતિ । કસ્મિન્નુ ખલ્વન્તરિક્ષલોકા
ઓતાશ્ચ પ્રોતાશ્ચેતિ । ગન્ધર્વલોકેષુ ગાર્ગીતિ । કસ્મિન્નુ ગન્ધર્વલોકા
ઓતાશ્ચ પ્રોતાશ્ચેત્યાદિત્યલોકેષુ ગાર્ગીતિ । કસ્મિન્ નુ ખલ્વાદિત્યલોકા
ઓતાશ્ચ પ્રોતાશ્ચેતિ । ચન્દ્રલોકેષુ ગાર્ગીતિ । કસ્મિન્નુ ખલુ
ચન્દ્રલોકા ઓતાશ્ચ પ્રોતાશ્ચેતિ । નક્ષત્રલોકેષુ ગાર્ગીતિ । કસ્મિન્નુ
ખલુ નક્ષત્રલોકા ઓતાશ્ચ પ્રોતાશ્ચેતિ । દેવલોકેષુ ગાર્ગીતિ ।
કસ્મિન્નુ ખલુ દેવલોકા ઓતાશ્ચ પ્રોતાશ્ચેતિ ઇન્દ્રલોકેષુ ગાર્ગીતિ ।
કસ્મિન્નુ ખલ્વિન્દ્રલોકા ઓતાશ્ચ પ્રોતાશ્ચેતિ । પ્રજાપતિલોકેષુ
ગાર્ગીતિ । કસ્મિન્નુ ખલુ પ્રજાપતિલોકા ઓતાશ્ચ પ્રોતાશ્ચેતિ ।
બ્રહ્મલોકેષુ ગાર્ગીતિ । કસ્મિન્નુ ખલુ બ્રહ્મલોકા ઓતાશ્ચ પ્રોતાશ્ચેતિ ।
સ હોવાચ ગાર્ગિ  માતિપ્રાક્ષીર્મા તે મૂર્ધા વ્યપપ્તદનતિપ્રશ્ન્યાં
વૈ દેવતામતિપૃચ્છસિ । ગાર્ગિ  માઽતિપ્રાક્ષીરિતિ । તતો હ ગાર્ગી
વાચક્નવ્યુપરરામ ॥ ૧॥
ઇતિ ષષ્ઠં બ્રાહ્મણમ્ ॥
અથ સપ્તમં બ્રાહ્મણમ્ ।

મન્ત્ર ૧ [III.vii.1]

અથ હૈનમૂદ્દાલક આરુણિઃ પપ્રચ્છ યાજ્ઞવલ્ક્યેતિ
હોવાચ મદ્રેષ્વવસામ પતઞ્ચલસ્ય કાપ્યસ્ય ગૃહેષુ
યજ્ઞમધીયાનાસ્તસ્યાઽઽસીદ્ભાર્યા ગન્ધર્વગૃહીતા । તમપૃચ્છામ
કોઽસીતિ । સોઽબ્રવીત્ કબન્ધ આથર્વણ ઇતિ । સોઽબ્રવીત્પતઞ્ચલં
કાપ્યં યાજ્ઞિકાꣳશ્ચ વેત્થ નુ ત્વં કાપ્ય તત્સૂત્રં યેનાયં
ચ લોકઃ પરશ્ચ લોકઃ સર્વાણિ ચ ભૂતાનિ સન્દૃબ્ધાનિ
ભવન્તીતિ । સોઽબ્રવીત્પતઞ્ચલઃ કાપ્યો નાહં તદ્ ભગવન્ વેદેતિ ।
સોઽબ્રવીત્ પતઞ્ચલં કાપ્યં યાજ્ઞિકાꣳશ્ચઃ વેત્થ નુ ત્વં કાપ્ય
તમન્તર્યામિણં ય ઇમં ચ લોકં પરં ચ લોકꣳ સર્વાણિ ચ ભૂતાનિ
યોઽન્તરો યમયતીતિ । સોઽબ્રવીત્ પતઞ્ચલઃ કાપ્યો નાહં તં ભગવન્
વેદેતિ । સોઽબ્રવીત્ પતઞ્ચલં કાપ્યં યાજ્ઞિકાꣳશ્ચ યો વૈ તત્
કાપ્ય સૂત્રં વિદ્યાત્તં ચાન્તર્યામિણમિતિ સ બ્રહ્મવિત્ સ લોકવિત્ સ
દેવવિત્ સ વેદવિત્ સ ભૂતવિત્ સ આત્મવિત્ સ સર્વવિદિતિ તેભ્યોઽબ્રવીત્
તદહં વેદ । તચ્ચેત્ત્વં યાજ્ઞવલ્ક્ય સૂત્રમવિદ્વાꣳસ્તં
ચાન્તર્યામિણં બ્રહ્મગવીરુદજસે મૂર્ધા તે વિપતિષ્યતીતિ । વેદ વા અહં
ગૌતમ તત્સૂત્રં તં ચાન્તર્યામિણમિતિ । યો વા ઇદં કશ્ચિદ્બ્રૂયાત્ વેદ
વેદેતિ । યથા વેત્થ તથા બ્રૂહીતિ ॥ ૧॥

મન્ત્ર ૨ [III.vii.2]
સ હોવાચ વાયુર્વૈ ગૌતમ તત્સૂત્રં વાયુના વૈ ગૌતમ સૂત્રેણાયં
ચ લોકઃ પરશ્ચ લોકઃ સર્વાણિ ચ ભૂતાનિ સન્દૃબ્ધાનિ ભવન્તિ ।
તસ્માદ્વૈ ગૌતમ પુરુષં પ્રેતમાહુર્વ્યસ્રꣳસિષતાસ્યાઙ્ગાનીતિ
વાયુના હિ ગૌતમ સૂત્રેણ સંદૃબ્ધાનિ ભવન્તીત્યેવમેવૈતદ્
યાજ્ઞવલ્ક્યાન્તર્યામિણં બ્રૂહીતિ ॥ ૨॥

મન્ત્ર ૩ [III.vii.3]
યઃ પૃથિવ્યાં તિષ્ઠન્પૃથિવ્યા અન્તરો યં પૃથિવી ન વેદ
યસ્ય પૃથિવી શરીરં યઃ પૃથિવીમન્તરો યમયત્યેષ ત
આત્માઽન્તર્યામ્યમૃતઃ ॥ ૩॥

મન્ત્ર ૪ [III.vii.4]
યોઽપ્સુ તિષ્ઠન્નદ્ભ્યોઽન્તરો યમાપો ન વિદુઃ યસ્યાપઃ શરીરં
યોઽપોઽન્તરો યમયત્યેષ ત આત્માઽન્તર્યામ્યમૃતઃ ॥ ૪॥

મન્ત્ર ૫ [III.vii.5]

યોઽગ્નૌ તિષ્ઠન્નગ્નેરન્તરો યમગ્નિર્ન વેદ યસ્યાગ્નિઃ શરીરં
યોઽગ્નિમન્તરો યમયતિ એષ ત આત્માન્તર્યામ્યમૃતઃ ॥ ૫॥

મન્ત્ર ૬ [III.vii.6]
યોઽન્તરિક્ષે તિષ્ઠન્નન્તરિક્ષાદન્તરો યમન્તરિક્ષં ન વેદ
યસ્યાન્તરિક્ષꣳ શરીરં યોઽન્તરિક્ષમન્તરો યમયત્યેષ ત
આત્માઽન્તર્યામ્યમૃતઃ ॥ ૬॥

મન્ત્ર ૭ [III.vii.7]

યો વાયૌ તિષ્ઠન્વાયોરન્તરો યં વાયુર્ન વેદ યસ્ય વાયુઃ શરીરં યો
વાયુમન્તરો યમયત્યેષ ત આત્માઽન્તર્યામ્યમૃતઃ ॥ ૭॥

મન્ત્ર ૮ [III.vii.8]
યો દિવિ તિષ્ઠન્દિવોઽન્તરો યં દ્યૌર્ન વેદ યસ્ય દ્યૌઃ શરીરં યો
દિવમન્તરો યમયત્યેષ ત આત્માઽન્તર્યામ્યમૃતઃ ॥ ૮॥

મન્ત્ર ૯ [III.vii.9]

યઆદિત્યે તિષ્ઠન્નાદિત્યાદન્તરો યમાદિત્યો ન વેદ યસ્યાઽઽદિત્યઃ
શરીરં ય આદિત્યમન્તરો યમયત્યેષ ત આત્માઽન્તર્યામ્યમૃતઃ ॥ ૯॥

મન્ત્ર ૧૦ [III.vii.10]

યો દિક્ષુ તિષ્ઠન્દિગ્ભ્યોઽન્તરો યં દિશો ન વિદુર્યસ્ય દિશઃ શરીરં
યો દિશોઽન્તરો યમયત્યેષ ત આત્માઽન્તર્યામ્યમૃતઃ ॥ ૧૦॥

મન્ત્ર ૧૧ [III.vii.11]
યશ્ચન્દ્રતારકે તિષ્ઠꣳચન્દ્રતારકાદન્તરો યં ચન્દ્રતારકં
ન વેદ યસ્ય ચન્દ્રતારકꣳ શરીરં યશ્ચન્દ્રતારકમન્તરો
યમયત્યેષ ત આત્માઽન્તર્યામ્યમૃતઃ ॥ ૧૧॥

મન્ત્ર ૧૨ [III.vii.12]
યઆકાશે તિષ્ઠન્નાકાશાદન્તરો યમાકાશો ન વેદ યસ્યાઽઽકાશઃ
શરીરં ય આકાશમન્તરો યમયત્યેષ ત આત્માઽન્તર્યામ્યમૃતઃ ॥ ૧૨॥

મન્ત્ર ૧૩ [III.vii.13]
યસ્તમસિ તિષ્ઠꣳસ્તમસોઽન્તરો યં તમો ન વેદ યસ્ય તમઃ
શરીરં યસ્તમોઽન્તરો યમયત્યેષ ત આત્માન્તર્યામ્યમૃતઃ ॥ ૧૩॥

મન્ત્ર ૧૪ [III.vii.14]
યસ્તેજસિ તિષ્ઠꣳસ્તેજસોઽન્તરો યં તેજો ન વેદ યસ્ય તેજઃ શરીરં
યસ્તેજોઽન્તરો યમયત્ય્સ એષ તઆત્માઽન્તર્યામ્યમૃત ઇત્યધિદૈવતં
અથાધિભૂતમ્ ॥ ૧૪॥

મન્ત્ર ૧૫ [III.vii.15]

યઃ સર્વેષુ ભૂતેષુ તિષ્ઠન્સર્વેભ્યો ભૂતેભ્યોઽન્તરો યꣳ સર્વાણિ
ભૂતાનિ ન વિદુર્યસ્ય સર્વાણિ ભુતાનિ શરીરં યઃ સર્વાણિ ભૂતાન્યન્તરો
યમયત્યેષ ત આત્માઽન્તર્યામ્યમૃત ઇત્યધિભૂતમથાધ્યાત્મમ્ ॥ ૧૫॥

મન્ત્ર ૧૬ [III.vii.16]
યઃ પ્રાણે તિષ્ઠન્પ્રાણાદન્તરો યં પ્રાણો ન વેદ યસ્ય પ્રાણઃ શરીરં
યઃ પ્રાણમન્તરો યમયત્યેષ ત આત્માઽન્તર્યામ્યમૃતઃ ॥ ૧૬॥

મન્ત્ર ૧૭ [III.vii.17]

યો વાચિ તિષ્ઠન્વાચોઽન્તરો યં વાઙ્ન  વેદ યસ્ય વાક્ શરીરં યો
વાચમન્તરો યમયત્યેષ ત આત્માઽન્તર્યામ્યમૃતઃ ॥ ૧૭॥

મન્ત્ર ૧૮ [III.vii.18]
યશ્ચક્ષુષિ તિષ્ઠꣳશ્ચક્ષુષોઽન્તરો યં ચક્ષુર્ન
વેદ યસ્ય ચક્ષુઃ શરીરં યશ્ચક્ષુરન્તરો યમયત્યેષ ત
આત્માઽન્તર્યામ્યમૃતઃ ॥ ૧૮॥

મન્ત્ર ૧૯ [III.vii.19]

યઃ શ્રોત્રે તિષ્ઠઞ્છ્રોત્રાદન્તરો  યꣳ શ્રોત્રં ન વેદ
યસ્ય શ્રોત્રꣳ શરીરં યઃ શ્રોત્રમન્તરો યમયત્ય્સ એષ ત
આત્માઽન્તર્યામ્યમૃતઃ ॥ ૧૯॥

મન્ત્ર ૨૦ [III.vii.20]

યો મનસિ તિષ્ઠન્મનસોઽન્તરો યં મનો ન વેદ યસ્ય મનઃ શરીરં
યો મનોઽન્તરો યમયત્યેષ ત આત્માઽન્તર્યામ્યમૃતઃ ॥ ૨૦॥

મન્ત્ર ૨૧ [III.vii.21]
યસ્ત્વચિ તિષ્ઠꣳસ્ત્વચોઽન્તરો યં ત્વઙ્ન  વેદ યસ્ય ત્વક્ શરીરં
યસ્ત્વચમન્તરો યમયત્યેષ ત આત્માઽન્તર્યામ્યમૃતઃ ॥ ૨૧॥

મન્ત્ર ૨૨ [III.vii.22]

યો વિજ્ઞાને તિષ્ઠન્વિજ્ઞાનાદન્તરો યꣳ વિજ્ઞાનં ન વેદ
યસ્ય વિજ્ઞાનꣳ શરીરં યો વિજ્ઞાનમન્તરો યમયત્યેષ ત
આત્માઽન્તર્યામ્યમૃતઃ ॥ ૨૨॥

મન્ત્ર ૨૩ [III.vii.23]
યો રેતસિ તિષ્ઠન્ રેતસોઽન્તરો યꣳ રેતો ન વેદ યસ્ય રેતઃ
શરીરં યો રેતોઽન્તરો યમયત્યેષ ત આત્માઽન્તર્યામ્યમૃતોઽદૃષ્ટો
દ્રષ્ટાઽશ્રુતઃ શ્રોતાઽમતો મન્તાઽવિજ્ઞતો વિજ્ઞાતા । નાન્યોઽતોઽસ્તિ
દ્રષ્ટા નાન્યોઽતોઽસ્તિ શ્રોતા નાન્યોઽતોઽસ્તિ મન્તા નાન્યોઽતોઽસ્તિ
વિજ્ઞાતૈષ ત આત્માઽન્તર્યામ્યમૃતોઽતોઽન્યદાર્તં તતો હોદ્દાલક
આરુણિરુપરરામ ॥ ૨૩॥
ઇતિ સપ્તમં બ્રાહ્મણમ્ ॥
અથ અષ્ટમં બ્રાહ્મણમ્ ।

મન્ત્ર ૧ [III.viii.1]
અથ હ વાચક્નવ્યુવાચ બ્રાહ્મણા ભગવન્તો હન્તાહમિમં દ્વૌ
પ્રશ્નૌ પ્રક્ષ્યામિ તૌ ચેન્મે વક્ષ્યતિ ન વૈ જાતુ યુષ્માકમિમં
કશ્ચિદ્બ્રહ્મોદ્યં જેતેતિ । પૃચ્છ ગાર્ગીતિ ॥ ૧॥

મન્ત્ર ૨ [III.viii.2]
સા હોવાચાહં વૈ ત્વા યાજ્ઞવલ્ક્ય યથા કાશ્યો વા વૈદેહો વોગ્રપુત્ર
ઉજ્જ્યં ધનુરધિજ્યં કૃત્વા  દ્વૌ બાણવન્તૌ સપત્નાતિવ્યાધિનૌ હસ્તે
કૃત્વોપોત્તિષ્ઠેદેવમેવાહં  ત્વા દ્વાભ્યાં પ્રશ્નાભ્યામુપોદસ્થામ્ ।
તૌ મે બ્રૂહીતિ । પૃચ્છ ગાર્ગીતિ ॥ ૨॥

મન્ત્ર ૩ [III.viii.3]
સા હોવાચ યદૂર્ધ્વં યાજ્ઞવલ્ક્ય દિવો યદવાક્પૃથિવ્યા યદન્તરા
દ્યાવાપૃથિવી ઇમે યદ્ભૂતં ચ ભવચ્ચ ભવિષ્યચ્ચેત્યાચક્ષતે
કસ્મિꣳસ્તદોતં ચ પ્રોતં ચેતિ ॥ ૩॥

મન્ત્ર ૪ [III.viii.4]
સ હોવાચ યદૂર્ધ્વં ગાર્ગિ  દિવો યદવાક્પૃથિવ્યા યદન્તરા
દ્યાવાપૃથિવી ઇમે યદ્ભૂતં ચ ભવચ્ચ ભવિષ્યચ્ચેત્યાચક્ષત
આકાશે તદોતં ચ પ્રોતં ચેતિ ॥ ૪॥

મન્ત્ર ૫ [III.viii.5]

સા હોવાચ નમસ્તેઽસ્તુ યાજ્ઞવલ્ક્ય યો મ એતં વ્યવોચોઽપરસ્મૈ
ધારયસ્વેતિ । પૃચ્છ ગાર્ગીતિ ॥ ૫॥

મન્ત્ર ૬ [III.viii.6]
સા હોવાચ યદૂર્ધ્વં યાજ્ઞવલ્ક્ય દિવો યદવાક્ પૃથિવ્યાઃ યદન્તરા
દ્યાવાપૃથિવી ઇમે યદ્ભૂતં ચ ભવચ્ચ ભવિષ્યચ્ચેત્યાચક્ષતે
આચક્ષતે કસ્મિꣳસ્તદોતં ચ પ્રોતં ચેતિ ॥ ૬॥

મન્ત્ર ૭ [III.viii.7]

સ હોવાચ યદૂર્ધ્વં ગાર્ગિ  દિવો યદવાક્પૃથિવ્યા યદન્તરા
દ્યાવાપૃથિવી ઇમે યદ્ભૂતં ચ ભવચ્ચ ભવિષ્યચ્ચેત્યાચક્ષત
આકાશ એવ તદોતં ચ પ્રોતં ચેતિ । કસ્મિન્નુ ખલ્વાકાશ ઓતશ્ચ
પ્રોતશ્ચેતિ ॥ ૭॥

મન્ત્ર ૮ [III.viii.8]
સ હોવાચૈતદ્વૈ તદક્ષરઽ ગાર્ગિ  બ્રાહ્મણા
અભિવદન્ત્યસ્થૂલમનણ્વહ્રસ્વમદીર્ઘમલોહિતમસ્નેહમચ્છાયમતમો -
ઽવાય્વનાકાશમસઙ્ગં  અચક્ષુષ્કમશ્રોત્રમવાગ્
અમનોઽતેજસ્કમપ્રાણમમુખમમાત્રં અનન્તરમબાહ્યં ન તદશ્નાતિ
કિં  ચન ન તદશ્નાતિ કશ્ચન ॥ ૮॥

મન્ત્ર ૯ [III.viii.9]

એતસ્ય વા અક્ષરસ્ય પ્રશાસને ગાર્ગિ  સૂર્યાચન્દ્રમસૌ વિધૃતૌ
તિષ્ઠત એતસ્ય વા અક્ષરસ્ય પ્રશાસને ગાર્ગિ  દ્યાવાપૃથિવ્યૌ
વિધૃતે તિષ્ઠત એતસ્ય વા અક્ષરસ્ય પ્રશાસને ગાર્ગિ
નિમેષા મુહૂર્તા અહોરાત્રાણ્યર્ધમાસા માસા ઋતવઃ સંવત્સરા ઇતિ
વિધૃતાસ્તિષ્ઠન્ત્યેતસ્ય વા અક્ષરસ્ય પ્રશાસને ગાર્ગિ  પ્રાચ્યોઽન્યા
નદ્યઃ સ્યન્દન્તે શ્વેતેભ્યઃ પર્વતેભ્યઃ પ્રતીચ્યોઽન્યા યાં યાં
ચ દિશમન્વેતસ્ય વા અક્ષરસ્ય પ્રશાસને ગાર્ગિ  દદતો મનુષ્યાઃ
પ્રશꣳસન્તિ યજમાનં દેવા દર્વીં પિતરોઽન્વાયત્તાઃ ॥ ૯॥

મન્ત્ર ૧૦ [III.viii.10]

યો વા એતદક્ષરં ગાર્ગ્યવિદિત્વાઽસ્મિꣳલ્લોકે જુહોતિ યજતે
તપસ્તપ્યતે બહૂનિ  વર્ષસહસ્રાણ્યન્તવદેવાસ્ય તદ્ભવતિ લોકો ભવતિ

યો વા એતદક્ષરં ગાર્ગ્યવિદિત્વાઽસ્માલ્લોકાત્પ્રૈતિ સ કૃપણોઽથ ય
એતદક્ષરં ગાર્ગિ  વિદિત્વાઽસ્માલ્લોકાત્પ્રૈતિ સ બ્રાહ્મણઃ ॥ ૧૦॥

મન્ત્ર ૧૧ [III.viii.11]
તદ્વા એતદક્ષરં ગાર્ગ્યદૃષ્ટં દ્રષ્ટૃશ્રુતꣳ શ્રોત્ત્રમતં
મન્ત્રવિજ્ઞાતં વિજ્ઞાતૃ નાન્યદતોઽસ્તિ દ્રષ્ટૃ નાન્યદતોઽસ્તિ
શ્રોતૃ નાન્યદતોઽસ્તિ મન્તૃ નાન્યદતોઽસ્તિ વિજ્ઞાત્ત્રેતસ્મિન્નુ
ખલ્વક્ષરે ગાર્ગ્યાકાશ ઓતશ્ચ પ્રોતશ્ચેતિ ॥ ૧૧॥

મન્ત્ર ૧૨ [III.viii.12]
સા હોવાચ બ્રાહ્મણા ભગવન્તસ્તદેવ બહુ મન્યેધ્વં યદસ્માન્નમસ્કારેણ
મુચ્યેધ્વં ન વૈ જાતુ યુષ્માકમિમં કશ્ચિદ્બ્રહ્મોદ્યં જેતેતિ તતો હ
વાચક્નવ્યુપરરામ ॥ ૧૨॥
ઇત્યષ્ટમં બ્રાહ્મણમ્ ॥
અથ નવમં બ્રાહ્મણમ્ ।

મન્ત્ર ૧ [III.ix.1]
અથ હૈનં વિદગ્ધઃ શાકલ્યઃ પપ્રચ્છ કતિ દેવા યાજ્ઞવલ્ક્યેતિ ।
સ હૈતયૈવ નિવિદા પ્રતિપેદે યાવન્તો વૈશ્વદેવસ્ય નિવિદ્યુચ્યન્તે
ત્રયશ્ચ ત્રી ચ શતા ત્રયશ્ચ ત્રી ચ સહસ્રેત્યોમિતિ હોવાચ કત્યેવ
દેવા યાજ્ઞવલ્ક્યેતિ । ત્રયસ્ત્રિꣳશદિત્યોમિતિ હોવાચ । કત્યેવ દેવા
યાજ્ઞવલ્ક્યેતિ । ષડિત્યોમિતિ હોવાચ । કત્યેવ દેવા યાજ્ઞવલ્ક્યેતિ ।
ત્રય ઇત્યોમિતિ હોવાચ । કત્યેવ દેવા યાજ્ઞવલ્ક્યેત્ય્દ્વાવિત્યોમિતિ હોવાચ ।
કત્યેવ દેવા યાજ્ઞવલ્ક્યેત્યધ્યર્ધ ઇત્યોમિતિ હોવાચ । કત્યેવ દેવા
યાજ્ઞવલ્ક્યેત્યેક ઇત્યોમિતિ હોવાચ । કતમે તે ત્રયશ્ચ ત્રી ચ શતા
ત્રયશ્ચ ત્રી ચ સહસ્રેતિ ॥ ૧ ॥

મન્ત્ર ૨ [III.ix.2]
સ હોવાચ મહિમાન એવૈષામેતે ત્રયસ્ત્રિꣳશત્ત્વેવ દેવા ઇતિ કતમે
તે ત્રયસ્ત્રિꣳશદિત્યષ્ટૌ વસવ એકાદશ રુદ્રા દ્વાદશાઽઽદિત્યાસ્તે
એકત્રિꣳશદિન્દ્રશ્ચૈવ પ્રજાપતિશ્ચ ત્રયસ્ત્રિꣳશાવિતિ ॥ ૨॥

મન્ત્ર ૩ [III.ix.3]
કતમે વસવ ઇત્યગ્નિશ્ચ પૃથિવી ચ વાયુશ્ચાન્તરિક્ષં
ચાઽઽદિત્યશ્ચ દ્યૌશ્ચ ચન્દ્રમાશ્ચ નક્ષત્રાણિ ચૈતે વસવ

એતેષુ હીદં વસુ સર્વꣳ હિતમિતિ તસ્માદ્વસવ ઇતિ ॥ ૩॥
મન્ત્ર ૪ [III.ix.4]

કતમે રુદ્રા ઇતિ । દશેમે પુરુષે પ્રાણા આત્મૈકાદશસ્તે
યદાઽસ્માચ્છરીરાન્મર્ત્યાદુત્ક્રામન્ત્યથ રોદયન્તિ તદ્યદ્રોદયન્તિ
તસ્માદ્રુદ્રા ઇતિ ॥ ૪॥

મન્ત્ર ૫ [III.ix.5]

કતમઆદિત્યા ઇતિ । દ્વાદશ વૈ માસાઃ સંવત્સરસ્યૈત આદિત્યા એતે
હીદꣳ સર્વમાદદાના યન્તિ તે યદિદꣳ સર્વમાદદાના યન્તિ
તસ્માદાદિત્યા ઇતિ ॥ ૫॥

મન્ત્ર ૬ [III.ix.6]
કતમ ઇન્દ્રઃ કતમઃ પ્રજાપતિરિતિ । સ્તનયિત્નુરેવેન્દ્રો યજ્ઞઃ
પ્રજાપતિરિતિ । કતમઃ સ્તનયિત્નુરિત્યશનિરિતિ । કતમો યજ્ઞ ઇતિ ।
પશવ ઇતિ ॥ ૬॥

મન્ત્ર ૭ [III.ix.7]

કતમે ષડિત્યગ્નિશ્ચ પૃથિવી ચ વાયુશ્ચાન્તરિક્ષં
ચાઽઽદિત્યશ્ચ દ્યૌશ્ચૈતે ષડ્ એતે હીદꣳ સર્વં ષડિતિ ॥ ૭॥

મન્ત્ર ૮ [III.ix.8]
કતમે તે ત્રયો દેવા ઇતિ ઇમ એવ ત્રયો લોકા એષુ હીમે સર્વે દેવા ઇતિ ।
કતમૌ તૌ દ્વૌ દેવાવિત્યન્નં ચૈવ પ્રાણશ્ચેતિ । કતમોઽધ્યર્ધ
ઇતિ । યોઽયં પવત ઇતિ ॥ ૮॥

મન્ત્ર ૯ [III.ix.9]

તદાહુર્યદયમેક એવ એક ઇવૈવ પવતે ।આથ કથમધ્યર્ધ ઇતિ ।
યદસ્મિન્નિદꣳ સર્વમધ્યાર્ધ્નોત્ તેનાધ્યર્ધ ઇતિ । કતમ એકો દેવ
ઇતિ । પ્રાણ ઇતિ સ બ્રહ્મત્યદિત્યાચક્ષતે ॥ ૯॥

મન્ત્ર ૧૦ [III.ix.10]

પૃથિવ્યેવ યસ્યાઽઽયતનમગ્નિર્લોકો મનો જ્યોતિર્યો વૈ તં પુરુષં
વિદ્યાત્સર્વસ્યાઽઽત્મનઃ પરાયણꣳ, પરાયણં સ વૈ વેદિતા સ્યાદ્
યાજ્ઞવલ્ક્ય । વેદ વા અહં તં પુરુષꣳ સર્વસ્યાઽઽત્મનઃ પરાયણં
યમાત્થ ય એવાયꣳ શારીરઃ પુરુષઃ સ એષ । વદૈવ શાકલ્ય
તસ્ય કા દેવતેત્યમૃતમિતિ હોવાચ ॥ ૧૦॥

મન્ત્ર ૧૧ [III.ix.11]
કામ એવ યસ્યાઽઽયતનꣳ હૃદયં લોકો મનો જ્યોતિર્યો વૈ તં
પુરુષં વિદ્યાત્સર્વસ્યાઽઽત્મનઃ પરાયણꣳ, સ વૈ વેદિતા સ્યાદ્
યાજ્ઞવલ્ક્ય । વેદ વા અહં તં પુરુષꣳ સર્વસ્યાઽઽત્મનઃ પરાયણં
યમાત્થ ય એવાયં કામમયઃ પુરુષઃ સ એષ વદૈવ શાકલ્ય તસ્ય કા
દેવતેતિ । સ્ત્રિય ઇતિ હોવાચ ॥ ૧૧॥

મન્ત્ર ૧૨ [III.ix.12]
રૂપાણ્યેવ યસ્યાઽઽયતનં ચક્ષુર્લોકો મનો જ્યોતિર્યો વૈ તં પુરુષં
વિદ્યાત્સર્વસ્યાઽઽત્મનઃ પરાયણꣳ, સ વૈ વેદિતા સ્યાદ્ યાજ્ઞવલ્ક્ય ।
વેદ વા અહં તં પુરુષꣳ સર્વસ્યાઽઽત્મનઃ પરાયણં યમાત્થ
ય એવાસાવાદિત્યે પુરુષઃ સ એષ વદૈવ શાકલ્ય તસ્ય કા દેવતેતિ ।
સત્યમિતિ હોવાચ ॥ ૧૨॥

મન્ત્ર ૧૩ [III.ix.13]
આકાશ એવ યસ્યાઽઽયતનꣳ શ્રોત્રં લોકો મનો જ્યોતિર્યો વૈ તં
પુરુષં વિદ્યાત્સર્વસ્યાઽઽત્મનઃ પરાયણꣳ, સ વૈ વેદિતા સ્યાદ્
યાજ્ઞવલ્ક્ય । વેદ વા અહં તં પુરુષꣳ સર્વસ્યાઽઽત્મનઃ પરાયણં
યમાત્થ ય એવાયꣳ શ્રૌત્રઃ પ્રાતિશ્રુત્કઃ પુરુષઃ સ એષ વદૈવ
શાકલ્ય તસ્ય કા દેવતેતિ । દિશ ઇતિ હોવાચ ॥ ૧૩॥

મન્ત્ર ૧૪ [III.ix.14]
તમ એવ યસ્યાઽઽયતનꣳ હૃદયં લોકો મનો જ્યોતિર્યો વૈ તં
પુરુષં વિદ્યાત્સર્વસ્યાઽઽત્મનઃ પરાયણꣳ, સ વૈ વેદિતા સ્યાદ્
યાજ્ઞવલ્ક્ય । વેદ વા અહં તં પુરુષꣳ સર્વસ્યાઽઽત્મનઃ પરાયણં
યમાત્થ ય એવાયં છાયામયઃ પુરુષઃ સ એષ વદૈવ શાકલ્ય તસ્ય
કા દેવતેતિ । મૃત્યુરિતિ હોવાચ ॥ ૧૪॥

મન્ત્ર ૧૫ [III.ix.15]

રૂપાણ્યેવ યસ્યાઽઽયતનં ચક્ષુર્લોકો મનો જ્યોતિર્યો વૈ તં પુરુષં
વિદ્યાત્સર્વસ્યાઽઽત્મનઃ પરાયણꣳ, પરાયણં સ વૈ વેદિતા સ્યાદ્
યાજ્ઞવલ્ક્ય । વેદ વા અહં તં પુરુષꣳ સર્વસ્યાઽઽત્મનઃ પરાયણં
યમાત્થ ય એવાયમાદર્શે પુરુષઃ સ એષ વદૈવ શાકલ્ય તસ્ય કા

દેવતેત્યસુરિતિ હોવાચ ॥ ૧૫॥
મન્ત્ર ૧૬ [III.ix.16]

આપએવ યસ્યાઽઽયતનꣳ હૃદયં લોકો મનો જ્યોતિર્યો વૈ તં પુરુષં
વિદ્યાત્સર્વસ્યાઽઽત્મનઃ પરાયણꣳ, પરાયણં સ વૈ વેદિતા સ્યાદ્
યાજ્ઞવલ્ક્ય । વેદ વા અહં તં પુરુષꣳ સર્વસ્યાઽઽત્મનઃ પરાયણં
યમાત્થ ય એવાયમપ્સુ પુરુષઃ સ એષ વદૈવ શાકલ્ય તસ્ય કા દેવતેતિ ।
વરુણ ઇતિ હોવાચ ॥ ૧૬॥

મન્ત્ર ૧૭ [III.ix.17]

રેત એવ યસ્યાઽઽયતનꣳ હૃદયં લોકો મનો જ્યોતિર્યો વૈ તં
પુરુષં વિદ્યાત્સર્વસ્યાઽઽત્મનઃ પરાયણꣳ, સ વૈ વેદિતા સ્યાદ્
યાજ્ઞવલ્ક્ય । વેદ વા અહં તં પુરુષꣳ સર્વસ્યાઽઽત્મનઃ પરાયણં
યમાત્થ ય એવાયં પુત્રમયઃ પુરુષઃ સ એષ વદૈવ શાકલ્ય તસ્ય
કા દેવતેતિ । પ્રજાપતિરિતિ હોવાચ ॥ ૧૭॥

મન્ત્ર ૧૮ [III.ix.18]
શાકલ્યેતિ હોવાચ યાજ્ઞવલ્ક્યસ્ત્વાꣳ સ્વિદિમે બ્રાહ્મણા
અઙ્ગારાવક્ષયણમક્રતા૩  ઇતિ ॥ ૧૮॥

મન્ત્ર ૧૯ [III.ix.19]

યાજ્ઞવલ્ક્યેતિ હોવાચ શાકલ્યો યદિદં કુરુપઞ્ચાલાનાં
બ્રાહ્મણાનત્યવાદીઃ કિં  બ્રહ્મ વિદ્વાનિતિ । દિશો વેદ સદેવાઃ સપ્રતિષ્ઠા
ઇતિ । યદ્દિશો વેત્થ સદેવાઃ સપ્રતિષ્ઠાઃ ॥ ૧૯॥

મન્ત્ર ૨૦ [III.ix.20]

કિન્દેવતોઽસ્યાં પ્રાચ્યાં દિશ્યસીત્યાદિત્યદેવત ઇતિ । સ
આદિત્યઃ કસ્મિન્પ્રતિષ્ઠિત ઇતિ । ચક્ષુષીતિ । કસ્મિન્નુ ચક્ષુઃ
પ્રતિષ્ઠિતમિતિ । રૂપેષ્વિતિ ચક્ષુષા હિ રૂપાણિ પશ્યતિ । કસ્મિન્નુ
રૂપાણિ પ્રતિષ્ઠિતાનીતિ । હૃદય ઇતિ હોવાચ હૃદયેન હિ રૂપાણિ જાનાતિ
હૃદયે હ્યેવ રૂપાણિ પ્રતિષ્ઠિતાનિ ભવન્તીત્યેવમેવૈતદ્ યાજ્ઞવલ્ક્ય ॥ ૨૦॥

મન્ત્ર ૨૧ [III.ix.21]
કિન્દેવતોઽસ્યાં દક્ષિણાયાં દિશ્યસીતિ । યમદેવત ઇતિ । સ યમઃ
કસ્મિન્પ્રતિષ્ઠિત ઇતિ । યજ્ઞ ઇતિ । કસ્મિન્નુ યજ્ઞઃ પ્રતિષ્ઠિત ઇતિ।
દક્ષિણાયામિતિ । કસ્મિન્નુ દક્ષિણા પ્રતિષ્ઠિતેતિ શ્રદ્ધાયામિતિ યદા

હ્યેવ શ્રદ્ધત્તેઽથ દક્ષિણાં દદાતિ શ્રદ્ધાયાꣳહ્યેવ દક્ષિણા
પ્રતિષ્ઠિતેતિ કસ્મિન્નુ શ્રદ્ધા પ્રતિષ્ઠિતેતિ હૃદય ઇતિ હોવાચ
હૃદયેન હિ શ્રદ્ધાં જાનાતિ હૃદયે હ્યેવ શ્રદ્ધા પ્રતિષ્ઠિતા
ભવતીત્યેવમેવૈતદ્ યાજ્ઞવલ્ક્ય ॥ ૨૧॥

મન્ત્ર ૨૨ [III.ix.22]
કિન્દેવતોઽસ્યાં પ્રતીચ્યાં દિશ્યસીતિ । વરુણદેવત ઇતિ । સ વરુણઃ
કસ્મિન્ પ્રતિષ્ઠિત ઇત્યપ્સ્વિતિ । કસ્મિન્ન્વાપઃ પ્રતિષ્ઠિતેતિ રેતસીતિ ।
કસ્મિન્નુ રેતઃ પ્રતિષ્ઠિતેતિ ઇતિ હૃદય ઇતિ તસ્માદપિ પ્રતિરૂપં
જાતમાહુર્હૃદયાદિવ  સૃપ્તો હૃદયાદિવ નિર્મિત   ઇતિ હૃદયે હ્યેવ
રેતઃ પ્રતિષ્ઠિતં ભવતીત્યેવમેવૈતદ્ યાજ્ઞવલ્ક્ય ॥ ૨૨॥

મન્ત્ર ૨૩ [III.ix.23]
કિન્દેવતોઽસ્યામુદીચ્યાં દિશ્યસીતિ । સોમદેવત ઇતિ । સ સોમઃ
કસ્મિન્પ્રતિષ્ઠિત ઇતિ । દીક્ષાયામિતિ । કસ્મિન્નુ દીક્ષા પ્રતિષ્ઠિતેતિ
સત્ય ઇતિ તસ્માદપિ દીક્ષિતમાહુઃ  સત્યં વદેતિ સત્યે હ્યેવ દીક્ષા
પ્રતિષ્ઠિતેતિ કસ્મિન્નુ સત્યં પ્રતિષ્ઠિતમિતિ હૃદય ઇતિ હોવાચ
હૃદયેન હિ સત્યં જાનાતિ હૃદયે હ્યેવ સત્યં પ્રતિષ્ઠિતં
ભવતીત્યેવમેવૈતદ્ યાજ્ઞવલ્ક્ય ॥ ૨૩॥

મન્ત્ર ૨૪ [III.ix.24]
કિન્દેવતોઽસ્યાં ધ્રુવાયાં દિશ્યસીત્યગ્નિદેવત ઇતિ । સોઽગ્નિઃ
કસ્મિન્પ્રતિષ્ઠિત ઇતિ વાચીતિ । કસ્મિન્નુ વાક્પ્રતિષ્ઠિતેતિ હૃદય ઇતિ ।
કસ્મિન્નુ હૃદયં પ્રતિષ્ઠિતમિતિ

મન્ત્ર ૨૫ [III.ix.25]

અહલ્લિકેતિ હોવાચ યાજ્ઞવલ્ક્યો યત્રૈતદન્યત્રાસ્મન્મન્યાસૈ ।
યદ્ધ્યેતદન્યત્રાસ્મત્સ્યાચ્છ્વાનો  વૈનદદ્યુર્વયાꣳસિ
વૈનદ્વિમથ્નીરન્નિતિ ॥ ૨૫॥

મન્ત્ર ૨૬ [III.ix.26]
કસ્મિન્નુ ત્વં ચાત્મા ચ પ્રતિષ્ઠિતૌ ‍સ્થ ઇતિ । પ્રાણ ઇતિ । કસ્મિન્નુ
પ્રાણઃ પ્રતિષ્ઠિત ઇત્યપાન ઇતિ । કસ્મિન્ન્વપાનઃ પ્રતિષ્ઠિત ઇતિ ।
વ્યાન ઇતિ । કસ્મિન્નુ વ્યાનઃ પ્રતિષ્ઠિત ઇત્યુદાન ઇતિ । કસ્મિન્નૂદાનઃ
પ્રતિષ્ઠિત ઇતિ । સમાન ઇતિ । સ એષ નેતિ નેત્યાત્માઽગૃહ્યો ન

હિ ગૃહ્યતેઽશીર્યો ન હિ શીર્યતેઽસઙ્ગો  ન હિ સજ્યતેઽસિતો
ન વ્યથતે ન રિષ્યત્યેતાન્યષ્ટાવાયતનાન્યષ્ટૌ લોકા અષ્ટૌ દેવા
અષ્ટૌ પુરુષાઃ । સ યસ્તાન્પુરુષાન્નિરુહ્ય પ્રત્યુહ્યાત્યક્રામત્ તં
ત્વૌપનિષદં પુરુષં પૃચ્છામિ । તં ચેન્મે ન વિવક્ષ્યસિ મૂર્ધા
તે વિપતિષ્યતીતિ । તꣳ હ ન મેને શાકલ્યસ્તસ્ય હ મૂર્ધા વિપપાત
અપિ હાસ્ય પરિમોષિણોઽસ્થીન્યપજહ્રુરન્યન્મન્યમાનાઃ ॥ ૨૬॥

મન્ત્ર ૨૭ [III.ix.27]

અથ હોવાચ બ્રાહ્મણા ભગવન્તો યો વઃ કામયતે સ મા પૃચ્છતુ
સર્વે વા મા પૃચ્છત યો વઃ કામયતે તં વઃ પૃચ્છામિ સર્વાન્વા
વઃ પૃચ્છામીતિ । તે હ બ્રાહ્મણા ન દધૃષુઃ ॥ ૨૭॥

મન્ત્ર ૨૮ [III.ix.28]
તાન્હૈતૈઃ શ્લોકૈઃ  પપ્રચ્છ યથા વૃક્ષો વનસ્પતિસ્તથૈવ
પુરુષોઽમૃષા તસ્ય લોમાનિ પર્ણાનિ ત્વગસ્યોત્પાટિકા બહિઃ ॥ ૧॥ ત્વચ
એવાસ્ય રુધિરં પ્રસ્યન્દિ ત્વચ ઉત્પટઃ તસ્માત્તદતૃણ્ણાત્પ્રૈતિ રસો
વૃક્ષાદિવાઽઽહતાત્ ॥ ૨॥ માꣳસાન્યસ્ય શકરાણિ કિનાટꣳ
સ્નાવ તત્સ્થિરમ્ । અસ્થીન્યન્તરતો દારૂણિ મજ્જા મજ્જોપમા કૃતા ॥ ૩॥
યદ્વૃક્ષો  વૃક્ણો રોહતિ મૂલાન્નવતરઃ પુનઃ મર્ત્યઃ
સ્વિન્મૃત્યુના વૃક્ણઃ કસ્માન્મૂલાત્પ્રરોહતિ ॥ ૪॥ રેતસ ઇતિ મા
વોચત જીવતસ્તત્પ્રજાયતે ધાનારુહ ઇવ વૈ વૃક્ષોઽઞ્જસા પ્રેત્ય
સમ્ભવઃ ॥ ૫॥ યત્સમૂલમાવૃહેયુર્વૃક્ષં ન પુનરાભવેત્ । મર્ત્યઃ
સ્વિન્મૃત્યુના વૃક્ણઃ કસ્માન્મૂલાત્પ્રરોહતિ ॥ ૬॥ જાત એવ ન જાયતે
કો ન્વેનં જનયેત્પુનઃ વિજ્ઞાનમાનન્દં બ્રહ્મ રાતિર્દાતુઃ પરાયણં
તિષ્ઠમાનસ્ય તદ્વિદ ઇતિ ॥ ૭॥ ॥ ૨૮ ॥
ઇતિ નવમં બ્રાહ્મણમ્ ॥
॥ ઇતિ બૃહદારણ્યકોપનિષદિ તૃતીયોઽધ્યાયઃ ॥

અથ ચતુર્થોઽધ્યાયઃ ।
અથ પ્રથમં બ્રાહ્મણમ્ ।

મન્ત્ર ૧ [IV.i.1]

ૐ જનકો હ વૈદેહ આસાં ચક્રેઽથ હ યાજ્ઞવલ્ક્ય આવવ્રાજ । તꣳ
હોવાચ યાજ્ઞવલ્ક્ય કિમર્થમચારીઃ પશૂનિચ્છન્નણ્વન્તાનિત્યુભયમેવ
સમ્રાડ્ ઇતિ હોવાચ ॥ ૧॥

મન્ત્ર ૨ [IV.i.2]
યત્તે કશ્ચિદબ્રવીત્ તચ્છૃણવામેત્યબ્રવીન્  મે જિત્વા શૈલિનિર્વાગ્વૈ
બ્રહ્મેતિ । યથા માતૃમાન્પિતૃમાનાચાર્યવાન્બ્રૂયાત્ તથા
તચ્છૈલિરબ્રવીદ્ વાગ્વૈ બ્રહ્મેત્યવદતો હિ કિꣳસ્યાદિત્યબ્રવીત્તુ તે
તસ્યાઽઽયતનં પ્રતિષ્ઠામ્ । ન મેઽબ્રવીદિત્યેકપાદ્વા એતત્ સમ્રાડ્ ઇતિ ।
સ વૈ નો બ્રૂહિ યાજ્ઞવલ્ક્ય । વાગેવાઽઽયતનમાકાશઃ પ્રતિષ્ઠા
પ્રજ્ઞેત્યેનદુપાસીત । કા પ્રજ્ઞતા યાજ્ઞવલ્ક્ય । વાગેવ સમ્રાડ્
ઇતિ હોવાચ વાચા વૈ સમ્રાડ્ બન્ધુઃ પ્રજ્ઞાયત ઋગ્વેદો યજુર્વેદઃ
સામવેદોઽથર્વાઙ્ગિરસ  ઇતિહાસઃ પુરાણં વિદ્યા ઉપનિષદઃ શ્લોકાઃ
સૂત્રાણ્યનુવ્યાખ્યાનાનિ વ્યાખ્યાનાનીષ્ટꣳ હુતમાશિતં પાયિતમયં ચ
લોકઃ પરશ્ચ લોકઃ સર્વાણિ ચ ભૂતાનિ વાચૈવ સર્વાણિ ચ ભૂતાનિ
વાચા એવ સમ્રાટ્ પ્રજ્ઞાયન્તે વાગ્વૈ સમ્રાટ્ પરમં બ્રહ્મ નૈનં
વાગ્જહાતિ સર્વાણ્યેનં ભૂતાન્યભિક્ષરન્તિ । દેવો ભૂત્વા દેવાનપ્યેતિ ય
એવં વિદ્વાનેતદુપાસ્તે । હસ્ત્યૃષભꣳ સહસ્રં દદામીતિ હોવાચ
જનકો વૈદેહઃ । સ હોવાચ યાજ્ઞવલ્ક્યઃ પિતા મેઽમન્યત નાનનુશિષ્ય
હરેતેતિ ॥ ૨॥

મન્ત્ર ૩ [IV.i.3]
યદેવ તે કશ્ચિદબ્રવીત્તચ્છૃણવામેત્યબ્રવીન્મ  ઊદઙ્કઃ શૌલ્બાયનઃ
પ્રાણો વૈ બ્રહ્મેતિ । યથા માતૃમાન્પિતૃમાનાચાર્યવાન્બ્રૂયાત્
તથા તચ્છૌલ્વાયનોઽબ્રવીત્ પ્રાણો વૈ બ્રહ્મેત્યપ્રાણતો હિ
કિꣳસ્યાદિત્યબ્રવીત્તુ તે તસ્યાઽઽયતનં પ્રતિષ્ઠામ્ । ન
મેઽબ્રવીદિત્યેકપાદ્વા એતત્ સમ્રાડ્ ઇતિ । સ વૈ નો બ્રૂહિ યાજ્ઞવલ્ક્ય ।
પ્રાણ એવાઽઽયતનમાકાશઃ પ્રતિષ્ઠા પ્રિયમિત્યેનદુપાસીત ।
કા પ્રિયતા યાજ્ઞવલ્ક્ય । પ્રાણ એવ સમ્રાડ્ ઇતિ હોવાચ પ્રાણસ્ય
વૈ સમ્રાટ્ કામાયાયાજ્યં યાજયત્યપ્રતિગૃહ્યસ્ય પ્રતિગૃહ્ણાત્યપિ
તત્ર વધાશઙ્કં ભવતિ યાં દિશમેતિ પ્રાણસ્યૈવ સમ્રાટ્ કામાય
પ્રાણો વૈ સમ્રાટ્ પરમં બ્રહ્મ । નૈનં પ્રાણો જહાતિ સર્વાણ્યેનં
ભૂતાન્યભિક્ષરન્તિ । દેવો ભૂત્વા દેવાનપ્યેતિ ય એવં વિદ્વાનેતદુપાસ્તે ।

હસ્ત્યૃષભꣳ સહસ્રં દદામીતિ હોવાચ જનકો વૈદેહઃ । સ
હોવાચ યાજ્ઞવલ્ક્યઃ પિતા મેઽમન્યત નાનનુશિષ્ય હરેતેતિ ॥ ૩॥

મન્ત્ર ૪ [IV.i.4]
યદેવ તે કશ્ચિદબ્રવીત્ તચ્છૃણવામેત્યબ્રવીન્મે
બર્કુર્વાર્ષ્ણશ્ચક્ષુર્વૈ બ્રહ્મેતિ । યથા માતૃમાન્પિતૃમાનાચાર્યવાન્
બ્રૂયાત્ તથા તદ્વાર્ષ્ણોઽબ્રવીત્ચ્ચક્ષુર્વૈ બ્રહ્મેત્યપશ્યતો
હિ કિꣳસ્યાદિત્યબ્રવીત્તુ તે તસ્યાઽઽયતનં પ્રતિષ્ઠામ્ । ન
મેઽબ્રવીદિત્યેકપાદ્વા એતત્ સમ્રાડ્ ઇતિ । સ વૈ નો બ્રૂહિ યાજ્ઞવલ્ક્ય ।
ચક્ષુરેવાઽઽયતનમાકાશઃ પ્રતિષ્ઠા સત્યમિત્યેતદુપાસીત । કા
સત્યતા યાજ્ઞવલ્ક્ય । ચક્ષુરેવ સમ્રાડ્ ઇતિ હોવાચ ચક્ષુષા વૈ
સમ્રાટ્ પશ્યન્તમાહુરદ્રાક્ષીરિતિ  । સઆહાદ્રાક્ષમિતિ તત્સત્યં ભવતિ
ચક્ષુર્વૈ સમ્રાટ્ પરમં બ્રહ્મ નૈનં ચક્ષુર્જહાતિ સર્વાણ્યેનં
ભૂતાન્યભિક્ષરન્તિ । દેવો ભૂત્વા દેવાનપ્યેતિ ય એવં વિદ્વાનેતદુપાસ્તે ।
હસ્ત્યૃષભꣳ સહસ્રં દદામીતિ હોવાચ જનકો વૈદેહઃ । સ
હોવાચ યાજ્ઞવલ્ક્યઃ પિતા મેઽમન્યત નાનનુશિષ્ય હરેતેતિ ॥૪॥

મન્ત્ર ૫ [IV.i.5]

યદેવ તે કશ્ચિદબ્રવીત્ તચ્છૃણવામેત્યબ્રવીન્મે  ગર્દભીવિપીતો
ભારદ્વાજઃ શ્રોત્રં વૈ બ્રહ્મેતિ યથા માતૃમાન્પિતૃમાનાચાર્યવાન્બ્રૂયાત્
તથા તદ્ભારદ્વાજોઽબ્રવીચ્છ્રોત્રં  વૈ બ્રહ્મેત્યશ‍ૃણ્વતો
હિ કિꣳસ્યાદિત્યબ્રવીત્તુ તે તસ્યાઽઽયતનં પ્રતિષ્ઠામ્ । ન
મેઽબ્રવીદિત્યેકપાદ્વા એતત્ સમ્રાડ્ ઇતિ । સ વૈ નો બ્રૂહિ યાજ્ઞવલ્ક્ય ।
શ્રોત્રમેવાઽઽયતનમાકાશઃ પ્રતિષ્ઠાઽનન્તમિત્યેનદુપાસીત ।
કાઽનન્તતા યાજ્ઞવલ્ક્ય । દિશ એવ સમ્રાડ્ ઇતિ હોવાચ તસ્માદ્વૈ
સમ્રાડ્ અપિ યાં કાઞ્ચ દિશં ગચ્છતિ નૈવાસ્યા અન્તં ગચ્છત્યનન્તા
હિ દિશો દિશો વૈ સમ્રાટ્ શ્રોત્રꣳશ્રોત્રં વૈ સમ્રાટ્ પરમં
બ્રહ્મ । નૈનꣳ શ્રોત્રં જહાતિ સર્વાણ્યેનં ભૂતાન્યભિક્ષરન્તિ ।
દેવો ભૂત્વા દેવાનપ્યેતિ ય એવં વિદ્વાનેતદુપાસ્તે । હસ્ત્યૃષભꣳ
સહસ્રં દદામીતિ હોવાચ જનકો વૈદેહઃ । સ હોવાચ યાજ્ઞવલ્ક્યઃ
પિતા મેઽમન્યત નાનનુશિષ્ય હરેતેતિ ॥ ૫॥

મન્ત્ર ૬ [IV.i.6]
યદેવ તે કશ્ચિદબ્રવીત્ તચ્છૃણવામેત્યબ્રવીન્મે  સત્યકામો જાબાલો

મનો વૈ બ્રહ્મેતિ યથા માતૃમાન્પિતૃમાનાચાર્યવાન્બ્રૂયાત્ તથા
તજ્જાબાલો અબ્રવીન્ મનો વૈ બ્રહ્મેત્યમનસો હિ કિꣳસ્યાદિત્યબ્રવીત્તુ
તે તસ્યાઽઽયતનં પ્રતિષ્ઠામ્ । ન મેઽબ્રવીદિત્યેકપાદ્વા એતત્ સમ્રાડ્
ઇતિ । સ વૈ નો બ્રૂહિ યાજ્ઞવલ્ક્ય । મન એવાઽઽયતનમાકાશઃ
પ્રતિષ્ઠાઽઽનન્દ ઇત્યેનદુપાસીત । કાઽઽનન્દતા યાજ્ઞવલ્ક્ય ।
મન એવ સમ્રાડ્ ઇતિ હોવાચ મનસા વૈ સમ્રાટ્ સ્ત્રિયમભિહાર્યતે તસ્યાં
પ્રતિરૂપઃ પુત્રો જાયતે સ આનન્દો । મનો વૈ સમ્રાટ્ પરમં બ્રહ્મ નૈનં
મનો જહાતિ સર્વાણ્યેનં ભૂતાન્યભિક્ષરન્તિ । દેવો ભૂત્વા દેવાનપ્યેતિ
ય એવં વિદ્વાનેતદુપાસ્તે । હસ્ત્યૃષભꣳ સહસ્રં દદામીતિ હોવાચ
જનકો વૈદેહઃ । સ હોવાચ યાજ્ઞવલ્ક્યઃ પિતા મેઽમન્યત નાનનુશિષ્ય
હરેતેતિ ॥ ૬॥

મન્ત્ર ૭ [IV.i.7]

યદેવ તે કશ્ચિદબ્રવીત્ તચ્છૃણવામેત્યબ્રવીન્મે  વિદગ્ધઃ શાકલ્યો
હૃદયં વૈ બ્રહ્મેતિ યથા માતૃમાન્પિતૃમાનાચાર્યવાન્બ્રૂયાત્
તથા તચ્છાકલ્યોઽબ્રવીદ્ ધૃદયં વૈ બ્રહ્મેત્યહૃદયસ્ય હિ
કિꣳસ્યાદિત્યબ્રવીત્તુ તે તસ્યાઽઽયતનં પ્રતિષ્ઠાં ‍। ન
મેઽબ્રવીદિત્યેકપાદ્વા એતત્ સમ્રાડ્ ઇતિ । સ વૈ નો બ્રૂહિ યાજ્ઞવલ્ક્ય ।
હૃદયમેવાઽઽયતનમાકાશઃ પ્રતિષ્ઠા સ્થિતિરિત્યેનદુપાસીત । કા
સ્થિતિતા યાજ્ઞવલ્ક્ય । હૃદયમેવ સમ્રાડ્ ઇતિ હોવાચ હૃદયં વૈ
સમ્રાટ્ સર્વેષાં ભૂતાનામાયતનꣳ હૃદયં વૈ સમ્રાટ્ , સર્વેષાં
ભૂતાનાં પ્રતિષ્ઠા હૃદયે હ્યેવ સમ્રાટ્ સર્વાણિ ભૂતાનિ પ્રતિષ્ઠિતાનિ
ભવન્તિ હૃદયં વૈ સમ્રાટ્ પરમં બ્રહ્મ નૈનꣳ હૃદયં
જહાતિ સર્વાણ્યેનં ભૂતાન્યભિક્ષરન્તિ । દેવો ભૂત્વા દેવાનપ્યેતિ ય
એવં વિદ્વાનેતદુપાસ્તે । હસ્ત્યૃષભꣳ સહસ્રં દદામીતિ હોવાચ
જનકો વૈદેહઃ । સ હોવાચ યાજ્ઞવલ્ક્યઃ પિતા મેઽમન્યત નાનનુશિષ્ય
હરેતેતિ ॥ ૭॥
ઇતિ પ્રથમં બ્રાહ્મણમ્ ॥
અથ દ્વિતીયં બ્રાહ્મણમ્ ।

મન્ત્ર ૧ [IV.ii.1]
જનકો હ વૈદેહઃ કૂર્ચાદુપાવસર્પન્નુવાચ નમસ્તેઽસ્તુ યાજ્ઞવલ્ક્યાનુ

મા શાધીતિ । સ હોવાચ યથા વૈ સમ્રાણ્ મહાન્તમધ્વાનમેષ્યન્રથં
વા નાવં વા સમાદદીતૈવમેવૈતાભિરુપનિષદ્ભિઃ સમાહિતાત્માઽસ્યસિ
એવં વૃન્દારક આઢ્યઃ સન્નધીતવેદ ઉક્તોપનિષત્ક ઇતો વિમુચ્યમાનઃ
ક્વ ગમિષ્યસીતિ । નાહં તદ્ ભગવન્ વેદ યત્ર ગમિષ્યામીત્યથ વૈ
તેઽહં તદ્વક્ષ્યામિ યત્ર ગમિષ્યસીતિ । બ્રવીતુ ભગવાનિતિ ॥ ૧॥

મન્ત્ર ૨ [IV.ii.2]
ઇન્ધો હ વૈ નામૈષ યોઽયં દક્ષિણેઽક્ષન્પુરુષસ્તં વા એતમિન્ધꣳ
સન્તમિન્દ્ર ઇત્યાચક્ષતે પરોક્ષેણૈવ પરોક્ષપ્રિયા ઇવ હિ દેવાઃ
પ્રત્યક્ષદ્વિષઃ ॥ ૨॥

મન્ત્ર ૩ [IV.ii.3]
અથૈતદ્વામેઽક્ષણિ પુરુષરૂપમેષાઽસ્ય પત્ની વિરાટ્ તયોરેષ
સꣳસ્તાવો ય એષોઽન્તર્હૃદય  આકાશોઽથૈનયોરેતદન્નં
ય એષોઽન્તર્હૃદયે  લોહિતપિણ્ડોઽથૈનયોરેતત્પ્રાવરણં
યદેતદન્તર્હૃદયે  જાલકમિવાથૈનયોરેષા સૃતિઃ સઞ્ચરણી
યૈષા હૃદયાદૂર્ધ્વા નાડ્યુચ્ચરતિ । યથા કેશઃ સહસ્રધા
ભિન્ન એવમસ્યૈતા હિતા નામ નાડ્યોઽન્તર્હૃદયે  પ્રતિષ્ઠિતા
ભવન્ત્યેવમસ્ય એતાશિતાસ્નામ નાડ્યસન્તર્હૃદયે  પ્રતિષ્ઠિતાસ્ભવન્તિ
એતાભિર્વા એતદાસ્રવદાસ્રવતિ તસ્માદેષ પ્રવિવિક્તાહારતર ઇવૈવ
ભવત્યસ્માચ્છારીરાદાત્મનઃ ॥ ૩॥

મન્ત્ર ૪ [IV.ii.4]
તસ્ય પ્રાચી દિક્પ્રાઞ્ચઃ પ્રાણાઃ દક્ષિણા દિગ્દક્ષિણે પ્રાણાઃ પ્રતીચી
દિક્પ્રત્યઞ્ચઃ પ્રાણા ઉદીચી દિગુદઞ્ચઃ પ્રાણાઃ ઊર્ધ્વા દિગૂર્ધ્વાઃ
પ્રાણાઃ અવાચી દિગવાઞ્ચઃ પ્રાણાઃ સર્વા દિશઃ સર્વે પ્રાણાઃ । સ એષ
નેતિ નેત્યાઽત્માગૃહ્યો ન હિ ગૃહ્યતેઽશીર્યો ન હિ શીર્યતેઽસઙ્ગો
ન હિ સજ્યતેઽસિતો ન વ્યથતે ન રિષ્યત્ય્વ્યથતે અસઙ્ગસ્ન  હિ
સજ્યતે અસિતસ્ન વ્યથતે ન રિષ્યતિ અભયં વૈ જનક પ્રાપ્તોઽસીતિ
હોવાચ યાજ્ઞવલ્ક્યઃ । સ હોવાચ જનકો વૈદેહોઽભયં ત્વા ગચ્છતાદ્
યાજ્ઞવલ્ક્ય યો નો ભગવન્ન્ અભયં વેદયસે નમસ્તેઽસ્ત્વિમે વિદેહા
અયમહમસ્મિ ॥ ૪॥
ઇતિ દ્વિતીયં બ્રાહ્મણમ્ ॥

અથ તૃતીયં બ્રાહ્મણમ્ ।
મન્ત્ર ૧ [IV.iii.1]

જનકꣳ હ વૈદેહં યાજ્ઞવલ્ક્યો જગામ સ મેને ન વદિષ્ય
ઇતિ સ મેને ન વદિષ્ય ઇત્યથ હ યજ્જનકશ્ચ વૈદેહો
યાજ્ઞવલ્ક્યશ્ચાગ્નિહોત્રે સમૂદાતે તસ્મૈ હ યાજ્ઞવલ્ક્યો વરં દદૌ ।
સ હ કામપ્રશ્નમેવ વવ્રે । તꣳ હાસ્મૈ દદૌ । તꣳ હ સમ્રાડેવ
પૂર્વં પપ્રચ્છ ॥ ૧॥

મન્ત્ર ૨ [IV.iii.2]
યાજ્ઞવલ્ક્ય કિઞ્જ્યોતિરયં પુરુષ ઇત્યાદિત્યજ્યોતિઃ સમ્રાડ્ ઇતિ
હોવાચાઽઽદિત્યેનૈવાયં જ્યોતિષાઽઽસ્તે પલ્યયતે કર્મ કુરુતે
વિપલ્યેતીત્યેવમેવૈતદ્ યાજ્ઞવલ્ક્ય ॥ ૨॥

મન્ત્ર ૩ [IV.iii.3]
અસ્તમિતઆદિત્યે યાજ્ઞવલ્ક્ય કિઞ્જ્યોતિરેવાયં પુરુષ ઇતિ । ચન્દ્રમા
એવાસ્ય જ્યોતિર્ભવતીતિ ચન્દ્રમસૈવાયં જ્યોતિષાસ્તે પલ્યયતે કર્મ
કુરુતે વિપલ્યેતીત્યેવમેવૈતદ્ યાજ્ઞવલ્ક્ય ॥ ૩॥

મન્ત્ર ૪ [IV.iii.4]
અસ્તમિતઆદિત્યે યાજ્ઞવલ્ક્ય ચન્દ્રમસ્યસ્તમિતે કિઞ્જ્યોતિરેવાયં પુરુષ
ઇત્યગ્નિરેવાસ્ય જ્યોતિર્ભવત્યગ્નિનૈવાયં જ્યોતિષાઽઽસ્તે પલ્યયતે
કર્મ કુરુતે વિપલ્યેતીત્યેવમેવૈતદ્ યાજ્ઞવલ્ક્ય ॥ ૪॥

મન્ત્ર ૫ [IV.iii.5]

અસ્તમિતઆદિત્યે યાજ્ઞવલ્ક્ય ચન્દ્રમસ્યસ્તમિતે શાન્તેઽગ્નૌ
કિઞ્જ્યોતિરેવાયં પુરુષ ઇતિ । વાગેવાસ્ય જ્યોતિર્ભવતીતિ વાચૈવાયં
જ્યોતિષાસ્તે પલ્યયતે કર્મ કુરુતે વિપલ્યેતીતિ । તસ્માદ્વૈ સમ્રાડ્ અપિ
યત્ર સ્વઃ પાણિર્ન વિનિર્જ્ઞાયતેઽથ યત્ર વાગુચ્ચરત્યુપૈવ તત્ર
ન્યેતીત્યેવમેવૈતદ્ યાજ્ઞવલ્ક્ય ॥ ૫॥

મન્ત્ર ૬ [IV.iii.6]
અસ્તમિતઆદિત્યે યાજ્ઞવલ્ક્ય ચન્દ્રમસ્યસ્તમિતે શાન્તેઽગ્નૌ શાન્તાયાં
વાચિ કિઞ્જ્યોતિરેવાયં પુરુષ ઇત્યાત્મૈવાસ્ય જ્યોતિર્ભવત્યાત્મનૈવાયં
જ્યોતિષાઽઽસ્તે પલ્યયતે કર્મ કુરુતે વિપલ્યેતીતિ ॥ ૬॥

મન્ત્ર ૭ [IV.iii.7]

કતમઆત્મેતિ । યોઽયં વિજ્ઞાનમયઃ પ્રાણેષુ હૃદ્યન્તર્જ્યોતિઃ
વિજ્ઞાનમયઃ પ્રાણેષુ હૃદ્યન્તર્જ્યોતિઃ પુરુષઃ પુરુષસ્સ સમાનઃ
સન્નુભૌ લોકાવનુસઞ્ચરતિ । ધ્યાયતીવ લેલાયતીવ સ હિ સ્વપ્નો
ભૂત્વેમં લોકમતિક્રામતિ મૃત્યો રૂપાણિ ॥ ૭॥

મન્ત્ર ૮ [IV.iii.8]
સ વા અયં પુરુષો જાયમાનઃ શરીરમભિસમ્પદ્યમાનઃ પાપ્મભિઃ
સꣳસૃજ્યતે । સ ઉત્ક્રામન્મ્રિયમાણઃ પાપ્મનો વિજહાતિ ॥ ૮॥

મન્ત્ર ૯ [IV.iii.9]

તસ્ય વા એતસ્ય પુરુષસ્ય દ્વે એવ સ્થાને ભવત ઇદં ચ પરલોકસ્થાનં
ચ સન્ધ્યં તૃતીયꣳ સ્વપ્નસ્થાનં તસ્મિન્સન્ધ્યે સ્થાને
તિષ્ઠન્નેતે ઉભે સ્થાને પશ્યતીદં ચ પરલોકસ્થાનં ચ અથ
યથાક્રમોઽયં પરલોકસ્થાને ભવતિ તમાક્રમમાક્રમ્યોભયાન્પાપ્મન
આનન્દાꣳશ્ચ પશ્યતિ । પશ્યતિ સ યત્ર પ્રસ્વપિત્યસ્ય લોકસ્ય
સર્વાવતો માત્રામપાદાય સ્વયં વિહત્ય સ્વયં નિર્માય સ્વેન ભાસા સ્વેન
જ્યોતિષા પ્રસ્વપિત્યત્રાયં પુરુષઃ સ્વયં જ્યોતિર્ભવતિ ॥ ૯॥

મન્ત્ર ૧૦ [IV.iii.10]

ન તત્ર રથા ન રથયોગા ન પન્થાનો ભવન્ત્યથ
રથાન્રથયોગાન્પથઃ સૃજતે । ન તત્રાઽઽનન્દા મુદઃ પ્રમુદો
ભવન્ત્યથાઽઽનન્દાન્મુદઃ પ્રમુદઃ સૃજતે । ન તત્ર વેશાન્તાઃ
પુષ્કરિણ્યઃ સ્રવન્ત્યો ભવન્ત્યથ વેશાન્તાન્પુષ્કરિણીઃ સ્રવન્તીઃ
સૃજતે સ હિ કર્તા ॥ ૧૦॥

મન્ત્ર ૧૧ [IV.iii.11]
તદેતે શ્લોકા ભવન્તિ સ્વપ્નેન શારીરમભિપ્રહત્યા સુપ્તઃ
સુપ્તાનભિચાકશીતિ । શુક્રમાદાય પુનરૈતિ સ્થાનꣳ હિરણ્મયઃ
પુરુષ એકહꣳસઃ ॥ ૧૧॥

મન્ત્ર ૧૨ [IV.iii.12]
પ્રાણેન રક્ષન્નપરં કુલાયં બહિષ્કુલાયાદમૃતશ્ચરિત્વા સ
ઈયતેઽમૃતો યત્રકામꣳ હિરણ્મયઃ પુરુષ એકહꣳસઃ ॥ ૧૨॥

મન્ત્ર ૧૩ [IV.iii.13]
સ્વપ્નાન્ત ઉચ્ચાવચમીયમાનો રૂપાણિ દેવઃ કુરુતે બહૂનિ  । ઉતેવ સ્ત્રીભિઃ

સહ મોદમાનો જક્ષદુતેવાપિ ભયાનિ પશ્યન્ ॥ ૧૩॥
મન્ત્ર ૧૪ [IV.iii.14]

આરામમસ્ય પશ્યન્તિ ન તં પશ્યતિ કશ્ચનેતિ । તં નાઽઽયતં
બોધયેદિત્યાહુઃ  । દુર્ભિષજ્ય  ꣳ હાસ્મૈ ભવતિ યમેષ ન
પ્રતિપદ્યતે ॥ ૧૪॥ અથો ખલ્વાહુર્જાગરિતદેશ એવાસ્યૈષ યાનિ હ્યેવ
જાગ્રત્ પશ્યતિ તાનિ સુપ્ત ઇત્યત્રાયં પુરુષઃ સ્વયં જ્યોતિર્ભવતિ ।
સોઽહં ભગવતે સહસ્રં દદામ્યત ઊર્ધ્વં વિમોક્ષાય બ્રૂહીતિ ॥ ૧૪॥

મન્ત્ર ૧૫ [IV.iii.15]

સ વા એષ એતસ્મિન્સમ્પ્રસાદે રત્વા ચરિત્વા દૃષ્ટ્વૈવ પુણ્યં
ચ પાપં ચ પુનઃ પ્રતિન્યાયં પ્રતિયોન્યાદ્રવતિ સ્વપ્નાયૈવ એવ સ
યત્તત્ર કિઞ્ચિત્પશ્યત્યનન્વાગતસ્તેન ભવત્યસઙ્ગો  હ્યયં પુરુષ
ઇત્યેવમેવૈતદ્ યાજ્ઞવલ્ક્ય । સોઽહં ભગવતે સહસ્રં દદામ્યત
ઊર્ધ્વં વિમોક્ષાયૈવ બ્રૂહીતિ ॥ ૧૫॥

મન્ત્ર ૧૬ [IV.iii.16]
સ વા એષ એતસ્મિન્ત્સ્વપ્ને રત્વા ચરિત્વા દૃષ્ટ્વૈવ પુણ્યં ચ પાપં ચ
પુનઃ પ્રતિન્યાયં પ્રતિયોન્યાદ્રવતિ બુદ્ધાન્તાયૈવ આદ્રવતિ બુદ્ધાન્તાય
એવ સ યત્તત્ર કિઞ્ચિત્પશ્યત્યનન્વાગતસ્તેન ભવત્યસઙ્ગો  હ્યયં
પુરુષ ઇત્યેવમેવૈતદ્ યાજ્ઞવલ્ક્ય । સોઽહં ભગવતે સહસ્રં દદામ્યત
ઊર્ધ્વં વિમોક્ષાયૈવ બ્રૂહીતિ ॥ ૧૬॥

મન્ત્ર ૧૭ [IV.iii.17]

સ વા એષ એતસ્મિન્બુદ્ધાન્તે રત્વા ચરિત્વા દૃષ્ટ્વૈવ પુણ્યં ચ પાપં
ચ પુનઃ પ્રતિન્યાયં પ્રતિયોન્યાદ્રવતિ સ્વપ્નાન્તાયૈવ ॥ ૧૭॥ આદ્રવતિ
સ્વપ્નાન્તાય એવ

મન્ત્ર ૧૮ [IV.iii.18]
તદ્યથા મહામત્સ્ય ઉભે કૂલેઽનુસઞ્ચરતિ પૂર્વં ચાપરં ચૈવમેવાયં
પુરુષ એતાવુભાવન્તાવનુસઞ્ચરતિ સ્વપ્નાન્તં ચ બુદ્ધાન્તં ચ ॥
૧૮॥ અન્તૌ અનુસઞ્ચરતિ સ્વપ્નાન્તમ્ ચ બુદ્ધાન્તમ્ ચ

મન્ત્ર ૧૯ [IV.iii.19]

તદ્યથાસ્મિન્નાઽકાશે શ્યેનો વા સુપર્ણો વા વિપરિપત્ય શ્રાન્તઃ
સꣳહત્ય પક્ષૌ સંલયાયૈવ ધ્રિયત ધ્રિયતે એવમેવાયં પુરુષ

એતસ્મા અન્તાય ધાવતિ યત્ર સુપ્તો ન કં ચન કામં કામયતે ન કં
ચન સ્વપ્નં પશ્યતિ ॥ ૧૯॥ સ્વપ્નમ્ પશ્યતિ

મન્ત્ર ૨૦ [IV.iii.20]

તા વા અસ્યૈતા હિતા નામ નાડ્યો યથા કેશઃ સહસ્રધા ભિન્નસ્તાવતાઽણિમ્ના
તિષ્ઠન્તિ શુક્લસ્ય નીલસ્ય પિઙ્ગલસ્ય  હરિતસ્ય લોહિતસ્ય પૂર્ણા ।
નીલસ્ય પિઙ્ગલસ્ય  હરિતસ્ય લોહિતસ્ય પૂર્ણાસથ યત્રૈનં ઘ્નન્તીવ
જિનન્તીવ હસ્તીવ વિચ્છાયયતિ ગર્તમિવ પતતિ યદેવ જાગ્રદ્ભયં
પશ્યતિ તદત્રાવિદ્યયા મન્યતેઽથ યત્ર દેવ ઇવ રાજેવાહમેવેદꣳ
સર્વોઽસ્મીતિ મન્યતે સોઽસ્ય પરમો લોકાઃ ॥ ૨૦॥

મન્ત્ર ૨૧ [IV.iii.21]
તદ્વા અસ્યૈતદતિચ્છન્દા અપહતપાપ્માભયꣳ રૂપમ્ । તદ્યથા પ્રિયયા
સ્ત્રિયા સમ્પરિષ્વક્તો ન બાહ્યં કિં  ચન વેદ નાઽઽન્તરમેવમેવાયં
પુરુષઃ પ્રાજ્ઞેનાઽઽત્મના સમ્પરિષ્વક્તો ન બાહ્યં કિં  ચન વેદ
નાઽઽન્તરમ્ । સમ્પરિષ્વક્તસ્ન બાહ્યમ્ કિમ્ ચન વેદ ન અન્તરં તદ્વા
અસ્યૈતદાપ્તકામમાત્મકામમકામં રૂપમ્ શોકાન્તરમ્ ॥ ૨૧॥

મન્ત્ર ૨૨ [IV.iii.22]
અત્ર પિતાઽપિતા ભવતિ માતાઽમાતા લોકા અલોકા દેવા અદેવા વેદા અવેદા
અત્ર સ્તેનોઽસ્તેનો ભવતિ ભ્રૂણહાઽભ્રૂણહા ચાણ્ડાલોઽચણ્ડાલઃ
પૌલ્કસોઽપૌલ્કસો શ્રમણોઽશ્રમણ સ્તાપસોઽતાપસોઽનન્વાગતં
પુણ્યેનાનન્વાગતં પાપેન અશ્રમણસ્તાપસસતાપસસનન્વાગતસ્પુણ્યેન
અનન્વાગતસ્પાપેન તીર્ણો હિ તદા સર્વાઞ્છોકાન્હૃદયસ્ય ભવતિ ॥ ૨૨॥

મન્ત્ર ૨૩ [IV.iii.23]
યદ્વૈ તન્ન પશ્યતિ પશ્યન્વૈ તન્ન પશ્યતિ ન હિ
દ્રષ્ટુર્દૃષ્ટેર્વિપરિલોપો   વિદ્યતેઽવિનાશિત્વાન્ ન તુ તદ્દ્વિતીયમસ્તિ
તતોઽન્યદ્વિભક્તં યત્પશ્યેત્ ॥ ૨૩॥

મન્ત્ર ૨૪ [IV.iii.24]
યદ્વૈ તન્ન જિઘ્રતિ જિઘ્રન્વૈ તન્ન જિઘ્રતિ ન હિ
ઘ્રાતુર્ઘ્રાતેર્વિપરિલોપો   વિદ્યતેઽવિનાશિત્વાન્ ન તુ તદ્દ્વિતીયમસ્તિ
તતોઽન્યદ્વિભક્તં યજ્જિઘ્રેત્ ॥ ૨૪॥

મન્ત્ર ૨૫ [IV.iii.25]

યદ્વૈ તન્ન રસયતે રસયન્વૈ તન્ન રસયતે ન હિ રસયિતૂ
રસયિતેર્વિપરિલોપો   વિદ્યતેઽવિનાશિત્વાન્ ન તુ તદ્દ્વિતીયમસ્તિ
તતોઽન્યદ્વિભક્તં યદ્રસયેત્ ॥ ૨૫॥

મન્ત્ર ૨૬ [IV.iii.26]
યદ્વૈ તન્ન વદતિ વદન્વૈ તન્ન વદતિ ન હિ વક્તુર્વક્તેર્વિપરિલોપો 
વિદ્યતેઽવિનાશિત્વાન્ ન તુ તદ્દ્વિતીયમસ્તિ  તતોઽન્યદ્વિભક્તં યદ્વદેત્ ॥ ૨૬॥

મન્ત્ર ૨૭ [IV.iii.27]

યદ્વૈ તન્ન શ‍ૃણોતિ શ‍ૃણ્વન્વૈ તન્ન શ‍ૃણોતિ ન હિ શ્રોતુઃ
શ્રુતેર્વિપરિલોપો   વિદ્યતેઽવિનાશિત્વાન્ ન તુ તદ્દ્વિતીયમસ્તિ
તતોઽન્યદ્વિભક્તં યચ્છૃણુયાત્  ॥ ૨૭॥

મન્ત્ર ૨૮ [IV.iii.28]
યદ્વૈ તન્ન મનુતે મન્વાનો વૈ તન્ન મનુતે ન હિ મન્તુર્મતેર્વિપરિલોપો 
વિદ્યતેઽવિનાશિત્વાન્ ન તુ તદ્દ્વિતીયમસ્તિ  તતોઽન્યદ્વિભક્તં
યન્મન્વીત ॥ ૨૮॥

મન્ત્ર ૨૯ [IV.iii.29]

યદ્વૈ તન્ન સ્પૃશતિ સ્પૃશન્વૈ તન્ન સ્પૃશતિ ન હિ સ્પ્રષ્ટુઃ
સ્પૃષ્ટેર્વિપરિલોપો   વિદ્યતેઽવિનાશિત્વાન્ ન તુ તદ્દ્વિતીયમસ્તિ
તતોઽન્યદ્વિભક્તં યત્સ્પૃશેત્ ॥ ૨૯॥

મન્ત્ર ૩૦ [IV.iii.30]

યદ્વૈ તન્ન વિજાનાતિ વિજાનન્વૈ તન્ન વિજાનાતિ ન હિ
વિજ્ઞાતુર્વિજ્ઞાતેર્વિપરિલોપો     વિદ્યતેઽવિનાશિત્વાન્ ન તુ તદ્દ્વિતીયમસ્તિ
તતોઽન્યદ્વિભક્તં યદ્વિજાનીયાત્ ॥ ૩૦॥

મન્ત્ર ૩૧ [IV.iii.31]
યત્ર વા અન્યદિવ સ્યાત્ તત્રાન્યોઽન્યત્પશ્યેદન્યોઽન્યજ્જિઘ્રેદ્
અન્યોઽન્યદ્રસયેદન્યોઽન્યદ્વદેદન્યોઽન્યચ્છૃણુયાદન્યોઽન્યન્મન્વીતા
ન્યોઽન્યત્સ્પૃશેદન્યોઽન્યદ્વિજાનીયાત્ ॥ ૩૧॥

મન્ત્ર ૩૨ [IV.iii.32]
સલિલ એકો દ્રષ્ટાદ્વૈતો ભવત્યેષ બ્રહ્મલોકઃ સમ્રાડ્ ઇતિ
હૈનમનુશશાસ યાજ્ઞવલ્ક્ય। એષાસ્ય પરમા ગતિરેષાસ્ય પરમા સમ્પદ્
એષોઽસ્ય પરમો લોક એષોઽસ્ય પરમઆનન્દ એતસ્યૈવાઽઽનન્દસ્યાન્યાનિ

ભૂતાનિ માત્રામુપજીવન્તિ ॥ ૩૨॥
મન્ત્ર ૩૩ [IV.iii.33]

સ યો મનૂષ્યાણાꣳ રાદ્ધઃ સમૃદ્ધો ભવત્યન્યેષામધિપતિઃ
સર્વૈર્માનુષ્યકૈર્ભોગૈઃ સમ્પન્નતમઃ અન્યેષાં સમ્પન્નતમસ્સ
મનુષ્યાણાં પરમઆનન્દોઽથ યે શતં મનુષ્યાણામાનન્દાઃ સ એકઃ
પિતૃણાં જિતલોકાનામાનન્દોઽથ યે શતં પિતૃણાં જિતલોકાનામાનન્દાઃ
સ એકો ગન્ધર્વલોક આનન્દોઽથ યે શતં ગન્ધર્વલોક આનન્દાઃ
સ એકઃ કર્મદેવાનામાનન્દો યે કર્મણા દેવત્વમભિસમ્પદ્યન્તેઽથ
યે શતં કર્મદેવાનામાનન્દાઃ સ એક આજાનદેવાનામાનન્દો યશ્ચ
શ્રોત્રિયોઽવૃજિનોઽકામહતોઽથ યે શતમાજાનદેવાનામાનન્દાઃ
સ એકઃ પ્રજાપતિલોક આનન્દો યશ્ચ શ્રોત્રિયોઽવૃજિનોઽકામહતો
અથ યે શતં પ્રજાપતિલોક આનન્દાઃ સ એકો બ્રહ્મલોક આનન્દો યશ્ચ
શ્રોત્રિયોઽવૃજિનોઽકામહતોઽથૈષ એવ પરમઆનન્દ એષ બ્રહ્મલોકઃ
સમ્રાડ્ ઇતિ હોવાચ યાજ્ઞવલ્ક્યઃ । સોઽહં ભગવતે સહસ્રં દદામ્યત
ઊર્ધ્વં વિમોક્ષાયૈવ બ્રૂહીત્યત્ર હ યાજ્ઞવલ્ક્યો બિભયાંચકારઃ
મેધાવી રાજા સર્વેભ્યો માઽન્તેભ્ય ઉદરૌત્સીદિતિ ॥ ૩૩॥

મન્ત્ર ૩૪ [IV.iii.34]
સ વા એષ એતસ્મિન્સ્વપ્નાન્તે રત્વા ચરિત્વા દૃષ્ટ્વૈવ પુણ્યં ચ પાપં
ચ પુનઃ પ્રતિન્યાયં પ્રતિયોન્યાદ્રવતિ બુદ્ધાન્તાયૈવ ॥ ૩૪॥

મન્ત્ર ૩૫ [IV.iii.35]

તદ્યથાઽનઃ સુસમાહિતમુત્સર્જદ્યાયાદેવમેવાયꣳ શારીર આત્મા
પ્રાજ્ઞેનાઽઽત્મનાઽન્વારૂઢ ઉત્સર્જન્યાતિ યત્રૈતદૂર્ધ્વોચ્છ્વાસી
ભવતિ ॥ ૩૫॥ ઉત્સર્જમ્ યાતિ યત્રૈતદૂર્ધ્વોચ્છ્વાસી  ભવતિ ॥ ૩૫॥

મન્ત્ર ૩૬ [IV.iii.36]
સ યત્રાયમણિમાનં ન્યેતિ જરયા વોપતપતા વાઽણિમાનં નિગચ્છતિ
તદ્યથાઽઽમ્રં વોદુમ્બરં વા પિપ્પલં વા બન્ધનાત્પ્રમુચ્યત એવમેવાયં
પુરુષ એભ્યોઽઙ્ગેભ્યઃ  સમ્પ્રમુચ્ય પુનઃ પ્રતિન્યાયં પ્રતિયોન્યાદ્રવતિ
પ્રાણાયૈવ ॥ ૩૬॥ પ્રાણાય એવ

મન્ત્ર ૩૭ [IV.iii.37]

તદ્યથા રાજાનમાયન્તમુગ્રાઃ પ્રત્યેનસઃ સૂતગ્રામણ્યોઽન્નૈઃ

પાનૈરવસથૈઃ પ્રતિકલ્પન્તે અયમાયાત્યયમાગચ્છતીત્યેવꣳ
હૈવંવિદꣳ સર્વાણિ ભૂતાનિ પ્રતિકલ્પન્ત ઇદં
બ્રહ્માઽઽયાતીદમાગચ્છતીતિ ॥ ૩૭॥

મન્ત્ર ૩૮ [IV.iii.38]
તદ્યથા રાજાનં પ્રયિયાસન્તમુગ્રાઃ પ્રત્યેનસઃ
સૂતગ્રામણ્યોઽભિસમાયન્ત્યેવમેવેમમાત્માનમન્તકાલે સર્વે પ્રાણા
અભિસમાયન્તિ યત્રૈતદૂર્ધ્વોચ્છ્વાસી  ભવતિ ॥ ૩૮॥
ઇતિ તૃતીયં બ્રાહ્મણમ્ ॥
અથ ચતુર્થં બ્રાહ્મણમ્ ।

મન્ત્ર ૧ [IV.iv.1]
સ યત્રાયમાત્માઽબલ્યં ન્યેત્ય સમ્મોહમિવ ન્યેત્યથૈનમેતે પ્રાણા
અભિસમાયન્તિ સ એતાસ્તેજોમાત્રાઃ સમભ્યાદદાનો હૃદયમેવાન્વવક્રામતિ સ
યત્રૈષ ચાક્ષુષઃ પુરુષઃ પરાઙ્પર્યાવર્તતેઽથારૂપજ્ઞો  ભવતિ ॥ ૧॥

મન્ત્ર ૨ [IV.iv.2]
એકીભવતિ ન પશ્યતીત્યાહુરેકીભવતિ  ન જિઘ્રતીત્યાહુરેકીભવતિ
ન રસયતીત્યાહુરેકીભવતિ  ન વદતીત્યાહુરેકીભવતિ
ન શ‍ૃણોતીત્યાહુરેકીભવતિ  ન મનુત ઇત્યાહુરેકીભવતિ  ન
સ્પૃશતીત્યાહુરેકીભવતિ  ન વિજાનાતીત્યાહુસ્તસ્ય  હૈતસ્ય હૃદયસ્યાગ્રં
પ્રદ્યોતતે તેન પ્રદ્યોતેનૈષ આત્મા નિષ્ક્રામતિ ચક્ષુષ્ટો વા મૂર્ધ્નો
વાઽન્યેભ્યો વા શરીરદેશેભ્યસ્તમુત્ક્રામન્તં પ્રાણોઽનૂત્ક્રામતિ
પ્રાણમનૂત્ક્રામન્તꣳ સર્વે પ્રાણા અનૂત્ક્રામન્તિ । સવિજ્ઞાનો ભવતિ
સવિજ્ઞાનમેવાન્વવક્રામતિ । તં વિદ્યાકર્મણી સમન્વારભેતે પૂર્વપ્રજ્ઞા
ચ ॥ ૨॥

મન્ત્ર ૩ [IV.iv.3]
તદ્યથા તૃણજલાયુકા તૃણસ્યાન્તં
ગત્વાઽન્યમાક્રમમાક્રમ્યાત્માનમુપસꣳહરત્યેવમેવાયમાત્મેદꣳ
શરીરં નિહત્યાવિદ્યાં
ગમયિત્વાઽન્યમાક્રમમાક્રમ્યાઽઽત્માનમુપસꣳહરતિ ॥ ૩॥

મન્ત્ર ૪ [IV.iv.4]
તદ્યથા પેશસ્કારી પેશસો માત્રામપાદાયાન્યન્નવતરં કલ્યાણતરꣳ
bribasic.pdf 57



બૃહદારણ્યકોપનિષત્

રૂપં તનુત એવમેવાયમાત્મેદꣳ શરીરં નિહત્યાવિદ્યાં
ગમયિત્વાઽન્યન્નવતરં કલ્યાણતરꣳ રૂપં કુરુતે પિત્ર્યં વા
ગાન્ધર્વં વા દૈવં વા પ્રાજાપત્યં વા બ્રાહ્મં વાઽન્યેષાં વા ભૂતાનામ્ ॥
૪॥ બ્રાહ્મમ્ વા પ્રાજાપત્યમ્ વા દૈવમ્ વા અન્યેભ્યસ્વા ભૂતેભ્યસ્

મન્ત્ર ૫ [IV.iv.5]

સ વા અયમાત્મા બ્રહ્મ વિજ્ઞાનમયો મનોમયઃ પ્રાણમયશ્ચક્ષુર્મયઃ
શ્રોત્રમયઃ પૃથિવીમયઆપોમયો વાયુમય આકાશમયસ્તેજોમયોઽતેજોમયઃ
કામમયોઽકામમયઃ ક્રોધમયોઽક્રોધમયો ધર્મમયોઽધર્મમયઃ
સર્વમયસ્શ્રોત્રમયસાકાશમયસ્વાયુમયસ્તેજોમય-
સાપોમયસ્પૃથિવીમયસ્ક્રોધમયસક્રોધમય- શર્ષમયસહર્ષમયસ્
તદ્યદેતદિદમ્મયોઽદોમય ઇતિ યથાકારી યથાચારી તથા ભવતિ ।
સાધુકારી સાધુર્ભવતિ પાપકારી પાપો ભવતિ પુણ્યઃ પુણ્યેન કર્મણા
ભવતિ પાપઃ પાપેન । અથો ખલ્વાહુઃ  કામમય એવાયં પુરુષ ઇતિ સ
યથાકામો ભવતિ તત્ક્રતુર્ભવતિ યત્ક્રતુર્ભવતિ તત્કર્મ કુરુતે
યત્કર્મ કુરુતે તદભિસમ્પદ્યતે ॥ ૫॥

મન્ત્ર ૬ [IV.iv.6]
તદેષ શ્લોકો ભવતિ । તદેવ સક્તઃ સહ કર્મણૈતિ લિઙ્ગં  મનો
યત્ર નિષક્તમસ્ય । પ્રાપ્યાન્તં કર્મણસ્તસ્ય યત્કિઞ્ચેહ કરોત્યયમ્ ।
તસ્માલ્લોકાત્પુનરૈત્યસ્મૈ લોકાય કર્મણ્ ઇતિ નુ કામયમાનોઽથાકામયમાનો
યોઽકામો નિષ્કામ ભવતિ આપ્તકામઆત્મકામો ન તસ્ય પ્રાણા ઉત્ક્રામન્તિ
બ્રહ્મૈવ સન્બ્રહ્માપ્યેતિ ॥ ૬॥

મન્ત્ર ૭ [IV.iv.7]

તદેષ શ્લોકો ભવતિ યદા સર્વે પ્રમુચ્યન્તે કામા યેઽસ્ય હૃદિ
શ્રિતાઃ । અથ મર્ત્યોઽમૃતો ભવત્યત્ર બ્રહ્મ સમશ્નુત ઇતિ ॥
તદ્યથાઽહિનિર્વ્લયની વલ્મીકે મૃતા પ્રત્યસ્તા શયીતૈવમેવેદꣳ
શરીરꣳ શેતેઽથાયમશરીરોઽમૃતઃ પ્રાણો બ્રહ્મૈવ તેજ એવ
સોઽહં ભગવતે સહસ્રં દદામીતિ હોવાચ જનકો વૈદેહઃ ॥ ૭॥

મન્ત્ર ૮ [IV.iv.8]
તદેતે શ્લોકા ભવન્તિ । અણુઃ પન્થા વિતતઃ પુરાણો માꣳ
સ્પૃષ્ટોઽનુવિત્તો મયૈવ । તેન ધીરા અપિયન્તિ બ્રહ્મવિદઃ સ્વર્ગં

લોકમિત ઊર્ધ્વં વિમુક્તાઃ ॥ ૮॥
મન્ત્ર ૯ [IV.iv.9]

તસ્મિઞ્છુક્લમુત  નીલમાહુઃ  પિઙ્ગલ ꣳ હરિતં લોહિતં ચ । એષ
પન્થા બ્રહ્મણા હાનુવિત્તસ્તેનૈતિ બ્રહ્મવિત્પુણ્યકૃત્તૈજસશ્ચ ॥ ૯॥

મન્ત્ર ૧૦ [IV.iv.10]

અન્ધં તમઃ પ્રવિશન્તિ યેઽવિદ્યામુપાસતે । તતો ભૂય ઇવ તે તમો ય
ઉ વિદ્યાયાꣳ રતાઃ ॥ ૧૦॥

મન્ત્ર ૧૧ [IV.iv.11]
અનન્દા નામ તે લોકા અન્ધેન તમસાઽઽવૃતાઃ તાꣳસ્તે
પ્રેત્યાભિગચ્છન્ત્યવિદ્વાꣳસોઽબુધો જનાઃ ॥ ૧૧॥

મન્ત્ર ૧૨ [IV.iv.12]
આત્માનં ચેદ્વિજાનીયાદયમસ્મીતિ પૂરુષઃ કિમિચ્છન્કસ્ય કામાય
શરીરમનુસઞ્જ્વરેત્ ॥ ૧૨॥

મન્ત્ર ૧૩ [IV.iv.13]
યસ્યાનુવિત્તઃ પ્રતિબુદ્ધ આત્માઽસ્મિન્સન્દેહ્યે ગહને પ્રવિષ્ટઃ । સ
વિશ્વકૃત્ સ હિ સર્વસ્ય કર્તા તસ્ય લોકઃ સ ઉ લોક એવ ॥ ૧૩॥

મન્ત્ર ૧૪ [IV.iv.14]
ઇહૈવ સન્તોઽથ વિદ્મસ્તદ્વયં ન ચેદવેદિર્મહતી વિનષ્ટિઃ । યે
તદ્વિદુરમૃતાસ્તે ભવન્ત્યથેતરે દુઃખમેવાપિયન્તિ ॥ ૧૪॥

મન્ત્ર ૧૫ [IV.iv.15]

યદૈતમનુપશ્યત્યાત્માનં દેવમઞ્જસા । ઈશાનં ભૂતભવ્યસ્ય ન તતો
વિજુગુપ્સતે ॥ ૧૫॥

મન્ત્ર ૧૬ [IV.iv.16]
યસ્માદર્વાક્સંવત્સરોઽહોભિઃ પરિવર્તતે । તદ્દેવા જ્યોતિષાં
જ્યોતિરાયુર્હોપાસતેઽમૃતમ્ ॥ ૧૬॥

મન્ત્ર ૧૭ [IV.iv.17]

યસ્મિન્પઞ્ચ પઞ્ચજના આકાશશ્ચ પ્રતિષ્ઠિતઃ । તમેવ મન્ય
આત્માનં વિદ્વાન્બ્રહ્મામૃતોઽમૃતમ્ ॥ ૧૭॥

મન્ત્ર ૧૮ [IV.iv.18]

પ્રાણસ્ય પ્રાણમુત ચક્ષુષશ્ચક્ષુરુત શ્રોત્રસ્ય શ્રોત્રં મનસો
યે મનો વિદુઃ । તે નિચિક્યુર્બ્રહ્મ પુરાણમગ્ર્યમ્ ॥ ૧૮॥

મન્ત્ર ૧૯ [IV.iv.19]

મનસૈવાનુદ્રષ્ટવ્યં નેહ નાનાઽસ્તિ કિં  ચન । મૃત્યોઃ સ
મૃત્યુમાપ્નોતિ ય ઇહ નાનેવ પશ્યતિ ॥ ૧૯॥

મન્ત્ર ૨૦ [IV.iv.20]

એકધૈવાનુદ્રષ્ટવ્યમેતદપ્રમયં ધ્રુવમ્ । વિરજઃ પર આકાશાદજ
આત્મા મહાન્ધ્રુવઃ ॥ ૨૦॥

મન્ત્ર ૨૧ [IV.iv.21]
તમેવ ધીરો વિજ્ઞાય પ્રજ્ઞાં કુર્વીત બ્રાહ્મણઃ ।
નાનુધ્યાયાદ્બહૂઞ્છબ્દાન્  વાચો વિગ્લાપનꣳ હિ તદિતિ ॥ ૨૧॥

મન્ત્ર ૨૨ [IV.iv.22]
સ વા એષ મહાનજઆત્મા યોઽયં વિજ્ઞાનમયઃ પ્રાણેષુ ય
એષોઽન્તર્હૃદય  આકાશસ્તસ્મિઞ્છેતે સર્વસ્ય વશી સર્વસ્યેશાનઃ
સર્વસ્યાધિપતિઃ સ ન સાધુના કર્મણા ભૂયાન્નો એવાસાધુના કનીયાનેષ
સર્વેશ્વર એષ ભૂતાધિપતિરેષ ભૂતપાલ એષ સેતુર્વિધરણ   એષાં
લોકાનામસમ્ભેદાય । તમેતં વેદાનુવચનેન બ્રાહ્મણા વિવિદિષન્તિ
યજ્ઞેન દાનેન તપસાઽનાશકેનૈતમેવ વિદિત્વા મુનિર્ભવત્ય્વિદિત્વા
મુનિસ્ભવતિ એતમેવ પ્રવ્રાજિનો લોકમિચ્છન્તઃ પ્રવ્રજન્ત્યેતદ્ધ સ્મ
વૈ તત્પૂર્વે વિદ્વાꣳસઃ પ્રજાં ન કામયન્તે કિં  પ્રજયા કરિષ્યામો
યેષાં નોઽયમાત્માઽયં લોક ઇતિ । તે હ સ્મ પુત્રૈષણાયાશ્ચ
વિત્તૈષણાયાશ્ચ લોકૈષણાયાશ્ચ વ્યુત્થાયાથ ભિક્ષાચર્યં ચરન્તિ
યા હ્યેવ પુત્રૈષણા સા વિત્તૈષણા યા વિત્તૈષણા સા લોકૈષણોભે હ્યેતે
એષણે એવ ભવતઃ । સ એષ નેતિ નેત્યાત્માઽગૃહ્યો ન હિ ગૃહ્યતે
ઽશીર્યો ન હિ શીર્યતેઽસઙ્ગો  ન હિ સજ્યતેઽસિતો ન વ્યથતે
ન રિષ્યત્યેતમુ હૈવૈતે ન તરત ઇત્યતઃ પાપમકરવમિત્યતઃ
કલ્યાણમકરવમિત્યુભે ઉ હૈવૈષ એતે તરતિ નૈનં કૃતાકૃતે
તપતઃ ॥ ૨૨॥

મન્ત્ર ૨૩ [IV.iv.23]
તદેતદૃચાભ્યુક્તમ્ । એષ નિત્યો મહિમા બ્રાહ્મણસ્ય ન વર્ધતે કર્મણા

નો કનીયાન્ । તસ્યૈવ સ્યાત્ પદવિત્તં વિદિત્વા ન લિપ્યતે કર્મણા
પાપકેનેતિ । તસ્માદેવંવિચ્છાન્તો દાન્ત ઉપરતસ્તિતિક્ષુઃ સમાહિતો
ભૂત્વાઽઽત્મન્યેવાઽઽત્માનં પશ્યતિ સર્વમાત્માનં પશ્યતિ નૈનં પાપ્મા
તરતિ સર્વં પાપ્માનં તરતિ નૈનં પાપ્મા તપતિ સર્વં પાપ્માનં તપતિ
વિપાપો વિરજોઽવિચિકિત્સો બ્રાહ્મણો ભવતિ એષ બ્રહ્મલોકઃ સમ્રાડ્ ઇતિ
હોવાચ યાજ્ઞવલ્ક્યઃ । સોઽહં ભગવતે વિદેહાન્દદામિ મામ્ ચાપિ સહ
દાસ્યાયેતિ ॥ ૨૩॥

મન્ત્ર ૨૪ [IV.iv.24]
સ વા એષ મહાનજઆત્માઽન્નાદો વસુદાનો વિન્દતે વસુ ય એવં વેદ ॥ ૨૪॥

મન્ત્ર ૨૫ [IV.iv.25]

સ વા એષ મહાનજઆત્માઽજરોઽમરોઽમૃતોઽભયો બ્રહ્માભયં વૈ
બ્રહ્માભયꣳ હિ વૈ બ્રહ્મ ભવતિ ય એવં વેદ ॥ ૨૫॥
ઇતિ ચતુર્થં બ્રાહ્મણમ્ ।
અથ પઞ્ચમં બ્રાહ્મણમ્ ।

મન્ત્ર ૧ [IV.v.1]
અથ હ યાજ્ઞવલ્ક્યસ્ય દ્વે ભાર્યે બભૂવતુર્મૈત્રેયી ચ કાત્યાયની ચ
તયોર્હ મૈત્રેયી બ્રહ્મવાદિની બભૂવ સ્ત્રીપ્રજ્ઞૈવ તર્હિ  કાત્યાયન્યથ
હ યાજ્ઞવલ્ક્યોઽન્યદ્વૃત્તમુપાકરિષ્યન્  ॥ ૧॥

મન્ત્ર ૨ [IV.v.2]
મૈત્રેયીતિ હોવાચ યાજ્ઞવલ્ક્યઃ પ્રવ્રજિષ્યન્વા અરેઽહમસ્માત્સ્થાનાદસ્મિ ।
હન્ત તેઽનયા કત્યાયાન્યાઽન્તં કરવાણીતિ ॥ ૨॥

મન્ત્ર ૩ [IV.v.3]
સા હોવાચ મૈત્રેયી યન્નુ મ ઇયં ભગોઃ સર્વા પૃથિવી વિત્તેન
પૂર્ણા સ્યાત્ સ્યાં ન્વહં તેનામૃતાઽઽહો૩ નેતિ નેતિ હોવાચ યાજ્ઞવલ્ક્યો
યથૈવોપકરણવતાં જીવિતં તથૈવ તે જીવિતꣳસ્યાદમૃતત્વસ્ય
તુ નાઽઽશાઽસ્તિ વિત્તેનેતિ ॥ ૩॥

મન્ત્ર ૪ [IV.v.4]
સા હોવાચ મૈત્રેયી યેનાહં નામૃતા સ્યાં કિમહં તેન કુર્યામ્ । યદેવ
ભગવાન્વેદ તદેવ મે બ્રૂહીતિ ॥ ૪॥

મન્ત્ર ૫ [IV.v.5]

સ હોવાચ યાજ્ઞવલ્ક્યઃ પ્રિયા વૈ ખલુ નો ભવતી સતી પ્રિયમવૃધદ્
ધન્ત તર્હિ  ભવત્યેતદ્ વ્યાખ્યાસ્યામિ તે વ્યાચક્ષાણસ્ય તુ મે
નિદિધ્યાસસ્વેતિ ॥ ૫॥

મન્ત્ર ૬ [IV.v.6]
સ હોવાચ ન વા અરે પત્યુઃ કામાય પતિઃ પ્રિયો ભવત્યાત્મનસ્તુ કામાય
પતિઃ પ્રિયો ભવતિ । ન વા અરે જાયાયૈ કામાય જાયા પ્રિયા ભવત્યાત્મનસ્તુ
કામાય જાયા પ્રિયા ભવતિ । ન વા અરે પુત્રાણાં કામાય પુત્રાઃ પ્રિયા
ભવન્ત્યાત્મનસ્તુ કામાય પુત્રાઃ પ્રિયા ભવન્તિ । ન વા અરે વિત્તસ્ય કામાય
વિત્તં પ્રિયં ભવત્યાત્મનસ્તુ કામાય વિત્તં પ્રિયં ભવતિ ॥ ન વા અરે
પશૂનાં કામાય પશવઃ પ્રિયા ભવન્તિ આત્મનસ્તુ કામાય પશવઃ પ્રિયા
ભવન્તિ । ન વા અરે બ્રહ્મણઃ કામાય બ્રહ્મ પ્રિયં ભવત્યાત્મનસ્તુ
કામાય બ્રહ્મ પ્રિયં ભવતિ । ન વા અરે ક્ષત્રસ્ય કામાય ક્ષત્રં
પ્રિયં ભવત્યાત્મનસ્તુ કામાય ક્ષત્રં પ્રિયં ભવતિ । ન વા અરે
લોકાનાં કામાય લોકાઃ પ્રિયા ભવન્ત્યાત્મનસ્તુ કામાય લોકાઃ પ્રિયા ભવન્તિ ।
ન વા અરે દેવાનાં કામાય દેવાઃ પ્રિયા ભવન્ત્યાત્મનસ્તુ કામાય દેવાઃ
પ્રિયા ભવન્તિ । ન વા અરે વેદાનાં કામાય વેદાઃ પ્રિયા ભવન્ત્યાત્મનસ્તુ
કામાય વેદાઃ પ્રિયા ભવન્તિ । ન વા અરે ભૂતાનાં કામાય ભૂતાનિ પ્રિયાણિ
ભવન્ત્યાત્મનસ્તુ કામાય ભૂતાનિ પ્રિયાણિ ભવન્તિ । ન વા અરે સર્વસ્ય
કામાય સર્વં પ્રિયં ભવત્યાત્મનસ્તુ કામાય સર્વં પ્રિયં ભવત્યાત્મા
વા અરે દ્રષ્ટવ્યઃ શ્રોતવ્યો મન્તવ્યો નિદિધ્યાસિતવ્યો મૈત્રેય્યાત્મનિ
ખલ્વરે દૃષ્ટે શ્રુતે મતે વિજ્ઞાત ઇદꣳ સર્વં વિદિતમ્ ।

મન્ત્ર ૭ [IV.v.7]

બ્રહ્મ તં પરાદાદ્ યોઽન્યત્રાઽઽત્મનો બ્રહ્મ વેદ ક્ષત્રં તં પરાદાદ્
યોઽન્યત્રાઽઽત્મનઃ ક્ષત્રં વેદ લોકાસ્તં પરાદુઃ યોઽન્યત્રાઽઽત્મનો
લોકાન્વેદ દેવાસ્તં પરાદુઃ યોઽન્યત્રાત્મનો દેવાન્વેદ વેદાસ્તં
પરાદુર્યોઽન્યત્રાત્મનો વેદાન્વેદ ભૂતાનિ તં પરાદુર્યોઽન્યત્રાઽઽત્મનો
ભૂતાનિ વેદ સર્વં તં પરાદાદ્ યોઽન્યત્રાઽઽત્મનઃ સર્વં વેદેદં
બ્રહ્મેદં ક્ષત્રમિમે લોકા ઇમે દેવા ઇમે વેદા ઇમાનિ ભૂતાનીદꣳ સર્વં
યદયમાત્મા ॥ ૭॥

મન્ત્ર ૮ [IV.v.8]

સ યથા દુન્દુભેર્હન્યમાનસ્ય ન બાહ્યાઞ્છબ્દાઞ્છક્નુયાદ્ ગ્રહણાય
દુન્દુભેસ્તુ ગ્રહણેન દુન્દુભ્યાઘાતસ્ય વા શબ્દો ગૃહીતઃ ॥ ૮॥

મન્ત્ર ૯ [IV.v.9]

સ યથા શઙ્ખસ્ય ધ્માયમાનસ્ય ન બાહ્યાઞ્છબ્દાઞ્છક્નુયાદ્ ગ્રહણાય
શઙ્ખસ્ય તુ ગ્રહણેન શઙ્ખધ્મસ્ય વા શબ્દો ગૃહીતઃ ॥ ૯॥

મન્ત્ર ૧૦ [IV.v.10]

સ યથા વીણાયૈ વાદ્યમાનાયૈ ન બાહ્યાઞ્છબ્દાઞ્છક્નુયાદ્ગ્રહણાય
વીણાયૈ તુ ગ્રહણેન વીણાવાદસ્ય વા શબ્દો ગૃહીતઃ ॥ ૧૦॥

મન્ત્ર ૧૧ [IV.v.11]
સ યથાઽઽર્દ્રૈધાગ્નેરભ્યાહિતસ્ય પૃથગ્ધૂમા વિનિશ્ચરન્ત્યેવં
વા અરેઽસ્ય મહતો ભૂતસ્ય નિઃશ્વસિતમેતદ્યદૃગ્વેદો યજુર્વેદઃ
સામવેદોઽથર્વાઙ્ગિરસ  ઇતિહાસઃ પુરાણં વિદ્યા ઉપનિષદઃ શ્લોકાઃ
સૂત્રાણ્યનુવ્યાખ્યાનાનિ વ્યાખ્યાનાનિ ઇષ્ટꣳ હુતમાશિતં પાયિતમયં
ચ લોકઃ પરશ્ચ લોકઃ સર્વાણિ ચ ભૂતાન્યસ્યૈવૈતાનિ સર્વાણિ
નિઃશ્વસિતાનિ ॥ ૧૧॥ સામવેદસથર્વાઙ્ગિરસસિતિહાસસ્પુરાણં
વિદ્યાસુપનિષદસ્શ્લોકાસ્સૂત્રાણિ અનુવ્યાખ્યાનાનિ વ્યાખ્યાનનિ દત્તં

મન્ત્ર ૧૨ [IV.v.12]
સ યથા સર્વાસામપાꣳ સમુદ્ર એકાયનમેવꣳ સર્વેષાꣳ
સ્પર્શાનાં ત્વગેકાયનમેવꣳ સર્વેષાં ગન્ધાનાં નાસિકૈકાયનં
એવꣳ સર્વેષાꣳ રસાનાં જિહ્વૈકાયનમેવ ꣳ સર્વેષાꣳ
રૂપાણાં ચક્ષુરેકાયનમેવꣳ સર્વેષં શબ્દાનાં શ્રોત્રમેકાયનં
એવꣳ સર્વેષાꣳ સઙ્કલ્પાનાં મન એકાયનમેવꣳ સર્વાસાં
વિદ્યાનાꣳ હૃદયમેકાયનમેવꣳ સર્વેષાં કર્મણાꣳ
હસ્તાવેકાયનમેવꣳ સર્વેષામાનન્દાનામુપસ્થ એકાયનમેવꣳ
સર્વેષાં વિસર્ગાણાં પાયુરેકાયનમેવꣳ સર્વેષામધ્વનાં
પાદાવેકાયનમેવꣳ સર્વેષાં વેદાનાં વાગેકાયનમ્ ॥ ૧૨॥

મન્ત્ર ૧૩ [IV.v.13]
સ યથા સૈન્ધવઘનોઽનન્તરોઽબાહ્યઃ કૃત્સ્નો રસઘન એવૈ વં
વા અરેઽયમાત્માનન્તરોઽબાહ્યઃ કૃત્સ્નઃ પ્રજ્ઞાનઘન એવૈતેભ્યો
ભૂતેભ્યઃ સમુત્થાય તાન્યેવાનુવિનયષ્યતિતિ પ્રજ્ઞાનઘનસેવ

એતેભ્યસ્ભૂતેભ્યસ્સમુત્થાય તાનિ એવ અનુવિનયતિ ન પ્રેત્ય
સઞ્જ્ઞાઽસ્તીત્યરે બ્રવીમીતિ હોવાચ યાજ્ઞવલ્ક્યઃ ॥ ૧૩॥

મન્ત્ર ૧૪ [IV.v.14]
સા હોવાચ મૈત્રેય્યત્રૈવ મા ભગવાન્મોહાન્તમાપીપિપન્ ન વા અહમિમં
વિજાનામીતિ સ હોવાચ ન વા અરેઽહં મોહં બ્રવીમ્યવિનાશી વા
અરેઽયમાત્માઽનુચ્છિત્તિધર્મા ॥ ૧૪॥

મન્ત્ર ૧૫ [IV.v.15]

યત્ર હિ દ્વૈતમિવ ભવતિ તદિતર ઇતરં પશ્યતિ તદિતર ઇતરં
જિઘ્રતિ તદિતર ઇતરꣳ રસયતે તદિતર ઇતરમભિવદતિ તદિતર
ઇતરꣳ શ‍ૃણોતિ તદિતર ઇતરં મનુતે તદિતર ઇતરꣳ સ્પૃશતિ
તદિતર ઇતરં વિજાનાતિ । યત્ર ત્વસ્ય સર્વમાત્મૈવાભૂત્ તત્કેન કં
પશ્યેત્ તત્કેન કં જિઘ્રેત્ તત્કેન કꣳ રસયેત્ તત્કેન કમભિવદેત્
તત્કેન કꣳ શ‍ૃણુયાત્ તત્કેન કં મન્વીત તત્કેન કꣳ સ્પૃશેત્
તત્કેન કં વિજાનીયાદ્યેનેદꣳ સર્વં વિજાનાતિ તં કેન વિજાનીયાત્
સ એષ નેતિ નેત્યાઽત્માગૃહ્યો ન હિ ગૃહ્યતેઽશીર્યો ન હિ શીર્યતે
ઽસઙ્ગો  ન હિ સજ્યતેઽસિતો ન વ્યથતે ન રિષ્યતિ । વિજ્ઞાતારમરે
કેન વિજાનીયાદિત્યુક્તાનુશાસનાસિ મૈત્રેય્યેતાવદરે ખલ્વમૃતત્વમિતિ
હોક્ત્વા યાજ્ઞવલ્ક્યો વિજહાર ॥ ૧૫॥
ઇતિ પઞ્ચમં બ્રાહ્મણમ્ ॥
અથ ષષ્ઠં બ્રાહ્મણમ્ ।

મન્ત્ર ૧ [IV.vi.1]
અથ વꣳશઃ પૌતિમાષ્યો ગૌપવનાદ્ ગૌપવનઃ પૌતિમાષ્યાત્
પૌતિમાષ્યો ગૌપવનાદ્ ગૌપવનઃ કૌશિકાત્ કૌશિકઃ કૌણ્ડિન્યાત્
કૌણ્ડિન્યઃ શાણ્ડિલ્યાચ્છાણ્ડિલ્યઃ કૌશિકાચ્ચ ગૌતમાચ્ચ ગૌતમઃ ॥ ૧॥

મન્ત્ર ૨ [IV.vi.2]
આગ્નિવેશ્યાદગ્નિવેશ્યો ગાર્ગ્યાદ્ ગાર્ગ્યો ગાર્ગ્યાદ્ ગાર્ગ્યો ગૌતમાદ્ ગૌતમઃ
સૈતવાત્ સૈતવઃ પારાશર્યાયણાત્ પારાશાર્યાયણો ગાર્ગ્યાયણાદ્ ગાર્ગ્યાયણ
ઉદ્દાલકાયનાદુદ્દાલકાયનો જાબાલાયનાજ્ જાબાલાયનો માધ્યન્દિનાયનાન્
માધ્યન્દિનાયનઃ સૌકરાયણાત્ સૌકરાયણઃ કાષાયણાત્ કાષાયણઃ
સાયકાયનાત્ સાયકાયનઃ કૌશિકાયનેઃ કૌશિકાયનિઃ ॥ ૨॥

મન્ત્ર ૩ [IV.vi.3]
ઘૃતકૌશિકાદ્ ઘૃતકૌશિકઃ પારાશર્યાયણાત્ પારાશર્યાયણઃ
પારાશર્યાત્ પારાશર્યો જાતૂકર્ણ્યાજ્ જાતૂકર્ણ્ય આસુરાયણાચ્ચ યાસ્કાચ્ચા
ઽઽસુરાયણસ્ત્રૈવણેસ્ત્રૈવણિરૌપજન્ધનેરૌપજન્ધનિરાસુરેરાસુરિર્ભારદ્વાજાદ્
ભારદ્વાજઆત્રેયાદાત્રેયો માણ્ટેર્માણ્ટિર્ગૌતમાદ્ ગૌતમો ગૌતમાદ્ ગૌતમો
વાત્સ્યાદ્ વાત્સ્યઃ શાણ્ડિલ્યાચ્છાણ્ડિલ્યઃ કૈશોર્યાત્કાપ્યાત્ કૈશોર્યઃ
કાપ્યઃ કુમારહારિતાત્ કુમારહારિતો ગાલવાદ્ ગાલવો વિદર્ભીકૌણ્ડિન્યાદ્
વિદર્ભીકૌણ્ડિન્યો વત્સનપાતો બાભ્રવાદ્ વત્સનપાદ્બાભ્રવ
પથઃ સૌભરાત્ પન્થાઃ સૌભરોઽયાસ્યાદાઙ્ગિરસાદયાસ્ય
આઙ્ગિરસ આભૂતેસ્ત્વાષ્ટ્રાદાભૂતિસ્ત્વાષ્ટ્રો   વિશ્વરૂપાત્ત્વાષ્ટ્રાદ્
વિશ્વરૂપસ્ત્વાષ્ટ્રોઽવ્શ્વિભ્યામશ્વિનૌ  દધીચ આથર્વણાદ્
દધ્યઙ્ઙાથર્વણોઽથર્વણો દૈવાદથર્વા દૈવો મૃત્યોઃ
પ્રાધ્વꣳસનાન્ મૃત્યુઃ પ્રાધ્વꣳસનઃ પ્રધ્વꣳસનાત્
પ્રધ્વꣳસન એકર્ષેરેકર્ષિર્વિપ્રચિત્તેઃ     વિપ્રચિત્તિર્વ્યષ્ટેર્વ્યષ્ટિઃ
સનારોઃ સનારુઃ સનાતનાત્ સનાતનઃ સનગાત્ સનગઃ પરમેષ્ઠિનઃ
પરમેષ્ઠી બ્રહ્મણો બ્રહ્મ સ્વયમ્ભુ બ્રહ્મણે નમઃ ॥ ૩॥
ઇતિ ષષ્ઠં બ્રાહ્મણમ્ ॥
॥ ઇતિ બૃહદારણ્યકોપનિષદિ ચતુર્થોઽધ્યાયઃ ॥

અથ પઞ્ચમોઽધ્યાયઃ ।
અથ પ્રથમં બ્રાહ્મણમ્ ।

મન્ત્ર ૧ [V.i.1]
ૐ પૂર્ણમદઃ પૂર્ણમિદં પૂર્ણાત્પૂર્ણમુદચ્યતે । પૂર્ણસ્ય પૂર્ણમાદાય
પૂર્ણમેવાવશિષ્યતે । ૐ૩ ખં બ્રહ્મ ખં પુરાણં વાયુરં ખમિતિ
હ સ્માઽઽહ કૌરવ્યાયણીપુત્રો । વેદોઽયમ્ં બ્રાહ્મણા વિદુર્વેદૈનેન
યદ્વેદિતવ્યમ્ ॥ ૧॥
ઇતિ પ્રથમં બ્રાહ્મણમ્ ॥
અથ દ્વિતીયં બ્રાહ્મણમ્ ।

મન્ત્ર ૧ [V.ii.1]

ત્રયાઃ પ્રાજાપત્યાઃ પ્રજાપતૌ પિતરિ બ્રહ્મચર્યમૂષુર્દેવા મનુષ્યા
અસુરા ઉષિત્વા બ્રહ્મચર્યં દેવા ઊચુર્બ્રવીતુ નો ભવાનિતિ । તેભ્યો
હૈતદક્ષરમુવાચ દ ઇતિ વ્યજ્ઞાસિષ્ટા૩ ઇતિ । વ્યજ્ઞાસિષ્મેતિ
હોચુર્દામ્યતેતિ ન આત્થેત્યોમિતિ હોવાચ વ્યજ્ઞાસિષ્ટેતિ ॥ ૧॥

મન્ત્ર ૨ [V.ii.2]
અથ હૈનં મનુષ્યા ઊચુર્બ્રવીતુ નો ભવાનિતિ । તેભ્યો
હૈતદેવાક્ષરમુવાચ દ ઇતિ વ્યજ્ઞાસિષ્ટા૩ ઇતિ । વ્યજ્ઞાસિષ્મેતિ
હોચુર્દત્તેતિ ન આત્થેત્યોમિતિ હોવાચ વ્યજ્ઞાસિષ્ટેતિ ॥ ૨॥

મન્ત્ર ૩ [V.ii.3]
અથ હૈનમસુરા ઊચુર્બ્રવીતુ નો ભવાનિતિ । તેભ્યો હૈતદેવાક્ષરમુવાચ
દ ઇતિ વ્યજ્ઞાસિષ્ટા૩ ઇતિ । વ્યજ્ઞાસિષ્મેતિ હોચુર્દયધ્વમિતિ ન
આત્થેત્યોમિતિ હોવાચ વ્યજ્ઞાસિષ્ટેતિ । તદેતદેવૈષા દૈવી વાગનુવદતિ
સ્તનયિત્નુર્દ દ દ ઇતિ દામ્યત દત્ત દયધ્વમિતિ । તદેતત્ત્રયꣳ
શિક્ષેદ્ દમં દાનં દયામિતિ ॥ ૩॥
ઇતિ દ્વિતીયં બ્રાહ્મણમ્ ॥
અથ તૃતીયં બ્રાહ્મણમ્ ।

મન્ત્ર ૧ [V.iii.1]
એષ પ્રજાપતિર્યદ્ધૃદયમેતદ્બ્રહ્મૈતત્સર્વમ્ । તદેતત્ત્ર્યક્ષરꣳ
હૃદયમિતિ । હૃ ઇત્યેકમક્ષરમભિહરન્ત્યસ્મૈ સ્વાશ્ચાન્યે ચ ય
એવં વેદ । દ ઇત્યેકમક્ષરં દદત્યસ્મૈ સ્વાશ્ચાન્યે ચ ય એવં વેદ ।
યમિત્યેકમક્ષરમેતિ સ્વર્ગં લોકં ય એવં વેદ ॥ ૧॥
ઇતિ તૃતીયં બ્રાહ્મણમ્ ॥
અથ ચતુર્થં બ્રાહ્મણમ્ ।

મન્ત્ર ૧ [V.iv.1]
તદ્વૈ તદેતદેવ તદાસ સત્યમેવ । સ યો હૈતં મહદ્યક્ષં
પ્રથમજં વેદ સત્યં બ્રહ્મેતિ જયતીમાꣳલ્લોકાઞ્ જિત ઇન્ન્વસાવસદ્
ય એવમેતન્મહદ્યક્ષં પ્રથમજં વેદ સત્યં બ્રહ્મેતિ સત્યꣳ
હ્યેવ બ્રહ્મ ॥ ૧॥
ઇતિ ચતુર્થં બ્રાહ્મણમ્ ॥

અથ પઞ્ચમં બ્રાહ્મણમ્ ।
મન્ત્ર ૧ [V.v.1]

અપ એવેદમગ્રઆસુસ્તા આપઃ સત્યમસૃજન્ત સત્યં બ્રહ્મ
બ્રહ્મ પ્રજાપતિં  પ્રજાપતિર્દેવાꣳસ્તે દેવાઃ સત્યમેવોપાસતે
તદેતત્ત્ર્યક્ષરꣳ સત્યમિતિ । સ ઇત્યેકમક્ષરં તીત્યેકમક્ષરં
યમિત્યેકમક્ષરમ્ । પ્રથમોત્તમે અક્ષરે સત્યં મધ્યતોઽનૃતં
તદેતદનૃતમુભયતઃ સત્યેન પરિગૃહીતꣳ સત્યભૂયમેવ ભવતિ ।
નૈનંવિદ્વાꣳસમનૃતꣳ હિનસ્તિ ॥ ૧॥

મન્ત્ર ૨ [V.v.2]
તદ્યત્તત્સત્યમસૌ સ આદિત્યો । ય એષ એતસ્મિન્મણ્ડલે પુરુષો
યશ્ચાયં દક્ષિણેઽક્ષન્ પુરુષસ્તાવેતાવન્યોઽન્યસ્મિન્પ્રતિષ્ઠિતૌ
રશ્મિભિરેષોઽસ્મિન્પ્રતિષ્ઠિતઃ પ્રાણૈરયમમુષ્મિન્ સ
યદોત્ક્રમિષ્યન્ભવતિ શુદ્ધમેવૈતન્મણ્ડલં પશ્યતિ નૈનમેતે
રશ્મયઃ પ્રત્યાયન્તિ ॥ ૨॥

મન્ત્ર ૩ [V.v.3]
ય એષ એતસ્મિન્મણ્ડલે પુરુષસ્તસ્ય ભૂરિતિ શિર એકꣳ શિર
એકમેતદક્ષરં ભુવ ઇતિ બાહૂ દ્વૌ બાહૂ દ્વે એતે અક્ષરે સ્વરિતિ
પ્રતિષ્ઠા દ્વે પ્રતિષ્ઠે દ્વે એતે અક્ષરે । તસ્યોપનિષદહરિતિ ।
હન્તિ પાપ્માનં જહાતિ ચ ય એવં વેદ ॥ ૩॥

મન્ત્ર ૪ [V.v.4]
યોઽયં દક્ષિણેઽક્ષન્પુરુષસ્તસ્ય ભૂરિતિ શિરઃ એકꣳ શિર
એકમેતદક્ષરં ભુવ ઇતિ બાહૂ દ્વૌ બાહૂ દ્વે એતે અક્ષરે સ્વરિતિ
પ્રતિષ્ઠા દ્વે પ્રતિષ્ઠે દ્વે એતે અક્ષરે । તસ્યોપનિષદહમિતિ ।
હન્તિ પાપ્માનં જહાતિ ચ ય એવં વેદ ॥ ૪॥
ઇતિ પજ્ઞ્ચમં બ્રાહ્મણમ્ ॥
અથ ષષ્ઠં બ્રાહ્મણમ્ ।

મન્ત્ર ૧ [V.vi.1]
મનોમયોઽયં પુરુષો ભાઃસત્યસ્તસ્મિન્નન્તર્હૃદયે  યથા વ્રીહિર્વા યવો
વા સ એષ સર્વસ્ય સર્વસ્યેશાનઃ સર્વસ્યાધિપતિઃ સર્વમિદં પ્રશાસ્તિ
યદિદં કિઞ્ચ ॥ ૧॥

ઇતિ ષષ્ઠં બ્રાહ્મણમ્ ॥
અથ સપ્તમં બ્રાહ્મણમ્ ।

મન્ત્ર ૧ [V.vii.1]
વિદ્યુદ્ બ્રહ્મેત્યાહુર્વિદાનાદ્વિદ્યુદ્    વિદ્યત્યેનં પાપ્મનો ય એવં વેદ
વિદ્યુદ્બ્રહ્મેતિ । વિદ્યુદ્ધ્યેવ બ્રહ્મ ॥ ૧॥
ઇતિ સપ્તમં બ્રાહ્મણમ્ ॥
અથ અથાષ્ટમં બ્રાહ્મણમ્ ।

મન્ત્ર ૧ [V.viii.1]
વાચં ધેનુમુપાસીત । તસ્યાશ્ચત્વારઃ સ્તનાઃ સ્વાહાકારો વષટ્કારો
હન્તકારઃ સ્વધાકારસ્તસ્યૈ દ્વૌ સ્તનૌ દેવા ઉપજીવન્તિ સ્વાહાકારં ચ
વષટ્કારં ચ હન્તકારં મનુષ્યાઃ સ્વધાકારં પિતરઃ । તસ્યાઃ પ્રાણ
ઋષભો મનો વત્સઃ ॥ ૧॥
ઇત્યષ્ટમં બ્રાહ્મણમ્ ॥
અથ નવમં બ્રાહ્મણમ્ ।

મન્ત્ર ૧ [V.ix.1]
અયમાગ્નિર્વૈશ્વાનરો યોઽયમન્તઃ પુરુષે યેનેદમન્નં પચ્યતે
યદિદમદ્યતે । તસ્યૈષ ઘોષો ભવતિ યમેતત્કર્ણાવપિધાય શ‍ૃણોતિ ।
સ યદોત્ક્રમિષ્યન્ભવતિ નૈનં ઘોષꣳ શ‍ૃણોતિ ॥ ૧॥
ઇતિ નવમં બ્રાહ્મણમ્ ॥
અથ દશમં બ્રાહ્મણમ્ ।

મન્ત્ર ૧ [V.x.1]
યદા વૈ પુરુષોઽસ્માલ્લોકાત્પ્રૈતિ સ વાયુમાગચ્છતિ તસ્મૈ સ તત્ર
વિજિહીતે યથા રથચક્રસ્ય ખં તેન સ ઊર્ધ્વ આક્રમતે । સ
આદિત્યમાગચ્છતિ તસ્મૈ સ તત્ર વિજિહીતે યથાલમ્બરસ્ય ખં તેન સ
ઊર્ધ્વ આક્રમતે । સ ચન્દ્રમસમાગચ્છતિ તસ્મૈ સ તત્ર વિજિહીતે યથા
દુન્દુભેઃ ખં તેન સ ઊર્ધ્વ આક્રમતે । સ લોકમાગચ્છત્યશોકમહિમં
તસ્મિન્વસતિ શાશ્વતીઃ સમાઃ ॥ ૧॥

ઇતિ દશમં બ્રાહ્મણમ્ ॥
એકાદશં બ્રાહ્મણમ્ ।

મન્ત્ર ૧ [V.xi.1]
એતદ્વૈ પરમં તપો યદ્વ્યાહિતસ્તપ્યતે પરમꣳ હૈવ લોકં
જયતિ ય એવં વેદૈતદ્વૈ પરમં તપો યં પ્રેતમરણ્યꣳ હરન્તિ
પરમꣳ હૈવ લોકં જયતિ ય એવં વેદૈતદ્વૈ પરમં તપો યં
પ્રેતમગ્નાવભ્યાદધતિ પરમꣳ હૈવ લોકં જયતિ ય એવં વેદ ॥ ૧૧॥
ઇતિ એકાદશં બ્રાહ્મણમ્ ॥
અથ દ્વાદશં બ્રાહ્મણમ્ । [V.xii.1]

અન્નં બ્રહ્મેત્યેક આહુસ્તન્ન તથા
પૂયતિ વા અન્નમૃતે પ્રાણાત્
પ્રાણો બ્રહ્મેત્યેક આહુસ્તન્ન તથા
શુષ્યતિ વૈ પ્રાણ ઋતેઽન્નાદ્
એતે હ ત્વેવ દેવતે
એકધાભૂયં ભૂત્વા
પરમતાં ગચ્છતસ્તદ્ધ સ્માઽઽહ પ્રાતૃદઃ પિતરં
કિꣳ સ્વિદેવૈવં વિદુષે સાધુ કુર્યાં
કિમેવાસ્મા અસાધુ કુર્યામિતિ ।
સ હ સ્માહ પાણિના
મા
પ્રાતૃદ
કસ્ત્વેનયોરેકધાભૂયં ભૂત્વા પરમતાં ગચ્છતીતિ ।
તસ્મા ઉ હૈતદુવાચ
વીત્યન્નં વૈ વિ
અન્ને હીમાનિ સર્વાણિ ભૂતાનિ વિષ્ટાનિ ।
રમિતિ
પ્રાણો વૈ રં
પ્રાણે હીમાનિ સર્વાણિ ભૂતાનિ રમન્તે ।
સર્વાણિ હ વા અસ્મિન્ ભૂતાનિ વિશન્તિ
સર્વાણિ ભૂતાનિ રમન્તે

ય એવં વેદ ॥ ૧૨॥
ઇતિ દ્વાદશં બ્રાહ્મણમ્ ॥
અથ ત્રયોદશં બ્રાહ્મણમ્ ।

મન્ત્ર ૧ [V.xiii.1]
ઉક્થં પ્રાણો વા ઉક્થં પ્રાણો હીદꣳ સર્વમુત્થાપયત્યુદ્ધાસ્મા
ધસ્માદુક્થવિદ્વીરસ્તિષ્ઠત્યુક્થસ્ય સાયુજ્યꣳ સલોકતાં જયતિ ય
એવં વેદ ॥ ૧॥

મન્ત્ર ૨ [V.xiii.2]
યજુઃ  પ્રાણો વૈ યજુઃ  પ્રાણે હીમાનિ સર્વાણિ ભૂતાનિ યુજ્યન્તે । યુજ્યન્તે
હાસ્મૈ સર્વાણિ ભૂતાનિ શ્રૈષ્ઠ્યાય યજુષઃ  સાયુજ્યꣳ સલોકતાં
જયતિ ય એવં વેદ ॥ ૨॥

મન્ત્ર ૩ [V.xiii.3]
સામ પ્રાણો વૈ સામ પ્રાણે હીમાનિ સર્વાણિ ભૂતાનિ સમ્યઞ્ચિ । સમ્યઞ્ચિ
હાસ્મૈ સર્વાણિ ભૂતાનિ શ્રૈષ્ઠ્યાય કલ્પન્તે સામ્નઃ સાયુજ્યꣳ
સલોકતાં જયતિ ય એવં વેદ ॥ ૩॥

મન્ત્ર ૪ [V.xiii.4]
ક્ષત્રં પ્રાણો વૈ ક્ષત્રં પ્રાણો હિ વૈ ક્ષત્રં ત્રાયતે હૈનં પ્રાણઃ
ક્ષણિતોઃ । પ્ર ક્ષત્રમત્રમપ્નોતિ ક્ષત્રસ્ય સાયુજ્યꣳ સલોકતાં
જયતિ ય એવં વેદ ॥ ૪॥
ઇતિ ત્રયોદશં બ્રાહ્મણમ્ ॥
અથ ચતુર્દશં બ્રાહ્મણમ્ ।

મન્ત્ર ૧ [V.xiv.1]
ભૂમિરન્તરિક્ષં દ્યૌરિત્યષ્ટાવક્ષરાણ્યષ્ટાક્ષરꣳ હ વા એકં
ગાયત્ર્યૈ પદમેતદુ હૈવાસ્યા એતત્ સ યાવદેષુ ત્રિષુ લોકેષુ તાવદ્ધ
જયતિ યોઽસ્યા એતદેવં પદં વેદ ॥ ૧॥

મન્ત્ર ૨ [V.xiv.2]
ઋચો યજૂꣳષિ સામાનીત્યષ્ટાવક્ષરાણ્યષ્ટાક્ષરꣳ હ વા એકં
ગાયત્ર્યૈ પદમ્ । એતદુ હૈવાસ્યા એતત્ સ યાવતીયં ત્રયી વિદ્યા તાવદ્ધ
જયતિ યોઽસ્યા એતદેવં પદં વેદ ॥ ૨॥

મન્ત્ર ૩ [V.xiv.3]
પ્રાણોઽપાનો વ્યાન ઇત્યષ્ટાવક્ષરાણિ અષ્ટાક્ષરꣳ હ વા એકં ગાયત્ર્યૈ
પદમેતદુ હૈવાસ્યા એતત્ સ યાવદિદં પ્રાણિ તાવદ્ધ જયતિ યોઽસ્યા
એતદેવં પદં વેદ અથાસ્યા એતદેવ તુરીયં દર્શતં પદં પરોરજા ય
એષ તપતિ યદ્વૈ ચતુર્થં તત્તુરીયં દર્શતં પદમિતિ દદૃશ
ઇવ હ્યેષ પરોરજા ઇતિ સર્વમુ હ્યેવૈષ રજ ઉપર્યુપરિ તપત્યેવꣳ
હૈવ શ્રિયા યશસા તપતિ યોઽસ્યા એતદેવં પદં વેદ ॥ ૩॥

મન્ત્ર ૪ [V.xiv.4]
સૈષા ગાયત્ર્યેતસ્મિꣳસ્તુરીયે દર્શતે પદે પરોરજસિ પ્રતિષ્ઠિતા
તદ્વૈ તત્સત્યે પ્રતિષ્ઠિતં ચક્ષુર્વૈ સત્યં ચક્ષુર્હિ
વૈ સત્યં તસ્માદ્યદિદાનીં  દ્વૌ વિવદમાનાવેયાતામહમ્ અદર્શં
અહમશ્રૌષમિતિ ય એવ એવં બ્રૂયાદહમ્ અદર્શમિતિ તસ્મા એવ
શ્રદ્દધ્યામ । તદ્વૈ તત્સત્યં બલે પ્રતિષ્ઠિતં પ્રાણો વૈ બલં
તત્પ્રાણે પ્રતિષ્ઠિતં તસ્માદાહુર્બલꣳ સત્યાદોગીય ઇત્યેવં વેષા
ગાયત્ર્યધ્યાત્મં પ્રતિષ્ઠિતા । સા હૈષા ગયાꣳસ્તત્રે પ્રાણા વૈ
ગયાસ્તત્પ્રાણાꣳસ્તત્રે તદ્યદ્ગયાꣳસ્તત્રે તસ્માદ્ ગાયત્રી નામ ।
સ યામેવામૂꣳ સાવિત્રીમન્વાહૈષૈવ સા । સ યસ્મા અન્વાહ તસ્ય
પ્રાણાꣳસ્ત્રાયતે ॥ ૪॥

મન્ત્ર ૫ [V.xiv.5]

તાꣳ હૈતામેકે સાવિત્રીમનુષ્ટુભમન્વાહુર્વાગનુષ્ટુબ્ એતદ્વાચમનુબ્રૂમ
ઇતિ । ન તથા કુર્યાદ્ ગાયત્રીમેવાનુબ્રૂયાદ્ । યદિ હ વા અપ્યેવંવિદ્બહ્વિવ
પ્રતિગૃહ્ણાતિ ન હૈવ તદ્ગાયત્ર્યા એકં ચન પદં પ્રતિ ॥ ૫॥

મન્ત્ર ૬ [V.xiv.6]
સ ય ઇમાꣳસ્ત્રીંલ્લોકાન્પૂર્ણાન્પ્રતિગૃહ્ણીયાત્ સોઽસ્યા એતત્પ્રથમં
પદમાપ્નુયાદ્ । અથ યાવતીયં ત્રયી વિદ્યા યસ્તાવત્પ્રતિગૃહ્ણીયાત્
સોઽઽસ્યા એતદ્દ્વિતીયં  પદમાપ્નુયાદથ યાવદિદં પ્રાણિ
યસ્તાવત્પ્રતિગૃહ્ણીયાત્ સોઽસ્યા એતત્તૃતીયં પદમાપ્નુયાદથાસ્યા
એતદેવ તુરીયં દર્શતં પદં પરોરજા ય એષ તપતિ નૈવ કેન
ચનાપ્યં કુત ઉ એતાવત્પ્રતિગૃહ્ણીયાત્ ॥ ૬॥

મન્ત્ર ૭ [V.xiv.7]

તસ્યા ઉપસ્થાનં ગાયત્ર્યસ્યેકપદી દ્વિપદી ત્રિપદી ચતુષ્પદ્યપદસિ ન
હિ પદ્યસે । નમસ્તે તુરીયાય દર્શતાય પદાય પરોરજસેઽસાવદો મા
પ્રાપદિતિ યં દ્વિષ્યાદસાવસ્મૈ કામો મા સમૃદ્ધીતિ વા ન હૈવાસ્મૈ સ
કામઃ સમૃદ્ધ્યતે યસ્મા એવમુપતિષ્ઠતેઽહમદઃ પ્રાપમિતિ વા ॥ ૭॥

મન્ત્ર ૮ [V.xiv.8]
એતદ્ધ વૈ તજ્જનકો વૈદેહો બુડિલમાશ્વતરાશ્વિમુવાચ યન્નુ હો
તદ્ગાયત્રીવિદબ્રૂથા અથ કથꣳ હસ્તી ભૂતો વહસીતિ । મુખꣳ
હ્યસ્યાઃ સમ્રાણ્ ન વિદાં ચકારેતિ હોવાચ । તસ્યા અગ્નિરેવ મુખં
યદિ હ વા અપિ બહ્વિવાગ્નાવભ્યાદધતિ સર્વમેવ તત્સન્દહત્યેવꣳ
હૈવૈવંવિદ્ યદ્યપિ બહ્વિવ પાપં કુરુતે સર્વમેવ તત્સમ્પ્સાય શુદ્ધઃ
પૂતોઽજરોઽમૃતઃ સમ્ભવતિ ॥ ૮॥
ઇતિ ચતુર્દશં બ્રાહ્મણમ્ ॥
અથ પઞ્ચદશં બ્રાહ્મણમ્ ।

મન્ત્ર ૧ [V.xv.1]
હિરણ્મયેન પાત્રેણ સત્યસ્યાપિહિતં મુખમ્ । તત્ત્વં પૂષન્ન્ અપાવૃણુ
સત્યધર્માય દૃષ્ટયે । પૂષન્ન્ એકર્ષે યમ સૂર્ય પ્રાજાપત્ય
વ્યૂહ રશ્મીન્ । સમૂહ તેજો યત્તે રૂપં કલ્યાણતમં તત્તે પશ્યામિ ।
યોઽસાવસૌ પુરુષઃ સોઽહમસ્મિ । વાયુરનિલમમૃતમથેદં
ભસ્માન્તꣳ શરીરમ્ । ૐ૩ ક્રતો સ્મર કૃતꣳ સ્મર ક્રતો સ્મર
કૃતꣳ સ્મર । અગ્ને નય સુપથા રાયેઽસ્માન્ વિશ્વાનિ દેવ વયુનાનિ
વિદ્વાન્ । યુયોધ્યસ્મજ્જુહુરાણમેનો  ભૂયિષ્ઠાં તે નમ ઉક્તિં  વિધેમ ॥ ૧॥
ઇતિ પઞ્ચદશં બ્રાહ્મણમ્ ॥
॥ ઇતિ બૃહદારણ્યકોપનિષદિ પઞ્ચમોઽધ્યાયઃ ॥

અથ ષષ્ઠોઽધ્યાયઃ ।
અથ પ્રથમં બ્રાહ્મણમ્ ॥

મન્ત્ર ૧ [VI.i.1]

ૐ યો હ વૈ જ્યેષ્ઠં ચ શ્રેષ્ઠં ચ વેદ જ્યેષ્ઠશ્ચ
શ્રેષ્ઠશ્ચ સ્વાનાં ભવતિ । પ્રાણો વૈ જ્યેષ્ઠશ્ચ શ્રેષ્ઠશ્ચ ।
જ્યેષ્ઠશ્ચ શ્રેષ્ઠશ્ચ સ્વાનાં ભવત્યપિ ચ યેષાં બુભૂષતિ ય
એવં વેદ ॥ ૧॥

મન્ત્ર ૨ [VI.i.2]
યો હ વૈ વસિષ્ઠાં વેદ વસિષ્ઠઃ સ્વાનાં ભવતિ । વાગ્વૈ વસિષ્ઠા ।
વસિષ્ઠઃ સ્વાનાં ભવત્યપિ ચ યેષાં બુભૂષતિ , ય એવં વેદ ॥ ૨॥

મન્ત્ર ૩ [VI.i.3]
યો હ વૈ પ્રતિષ્ઠાં વેદ પ્રતિતિષ્ઠતિ સમે પ્રતિતિષ્ઠતિ દુર્ગે ।
ચક્ષુર્વૈ પ્રતિષ્ઠા ચક્ષુષા હિ સમે ચ દુર્ગે ચ પ્રતિતિષ્ઠતિ ।
પ્રતિતિષ્ઠતિ સમે પ્રતિતિષ્ઠતિ દુર્ગે ય એવં વેદ ॥ ૩॥

મન્ત્ર ૪ [VI.i.4]
યો હ વૈ સમ્પદં વેદ સꣳ હાસ્મૈ પદ્યતે યં કામં કામયતે ।
શ્રોત્રં વૈ સમ્પચ્છ્રોત્રે  હીમે સર્વે વેદા અભિસમ્પન્નાઃ । સꣳ
હાસ્મૈ પદ્યતે યં કામં કામયતે ય એવં વેદ ॥ ૪॥

મન્ત્ર ૫ [VI.i.5]

યો હ વા આયતનં વેદાઽઽયતનꣳ સ્વાનાં ભવતિ આયતનં જનાનામ્ ।
મનો વા આયતનમાયતનꣳ સ્વાનાં ભવત્યાયતનં જનાનાં ય એવં
વેદ ॥ ૫॥

મન્ત્ર ૬ [VI.i.6]
યો હ વૈ પ્રજાતિં  વેદ પ્રજાયતે હ પ્રજયા પશુભી રેતો વૈ પ્રજાતિઃ ।
પ્રજાયતે હ પ્રજયા પશુભિર્ય એવં વેદ ॥ ૬॥

મન્ત્ર ૭ [VI.i.7]

તે હેમે પ્રાણા અહꣳશ્રેયસે વિવદમાના બ્રહ્મ જગ્મુસ્તદ્ધોચુઃ કો નો
વસિષ્ઠ ઇતિ । તદ્ધોવાચ યસ્મિન્વ ઉત્ક્રાન્ત ઇદꣳ શરીરં પાપીયો
મન્યતે સ વો વસિષ્ઠ ઇતિ ॥ ૭॥

મન્ત્ર ૮ [VI.i.8]
વાગ્ઘોચ્ચક્રામ । સા સંવત્સરં પ્રોષ્યા।આ।આગત્યોવાચ કથમશકત
મદૃતે જીવિતુમિતિ । તે હોચુર્યથાઽકલા અવદન્તો વાચા પ્રાણન્તઃ
પ્રાણેન પશ્યન્તશ્ચક્ષુષા શ‍ૃણ્વન્તઃ શ્રોત્રેણ વિદ્વાꣳસો મનસા

પ્રજાયમાના રેતસૈવમજીવિષ્મેતિ । પ્રવિવેશ હ વાક્ ॥ ૮॥
મન્ત્ર ૯ [VI.i.9]

ચક્ષુર્હોચ્ચક્રામ । તત્સંવત્સરં પ્રોષ્યાઽઽગત્યોવાચ કથમશકત
મદૃતે જીવિતુમિતિ । તે હોચુર્યથાન્ધા અપશ્યન્તશ્ચક્ષુષા
પ્રાણન્તઃ પ્રાણેન વદન્તો વાચા શ‍ૃણ્વન્તઃ શ્રોત્રેણ વિદ્વાꣳસો
મનસા પ્રજાયમાના રેતસૈવમજીવિષ્મેતિ । પ્રવિવેશ હ ચક્ષુઃ ॥ ૯॥

મન્ત્ર ૧૦ [VI.i.10]

શ્રોત્રꣳ હોચ્ચક્રામ । તત્સંવત્સરં પ્રોષ્યાઽઽગત્યોવાચ
કથમશકત મદૃતે જીવિતુમિતિ । તે હોચુર્યથા બધિરા અશ‍ૃણ્વન્તઃ
શ્રોત્રેણ પ્રાણન્તઃ પ્રાણેન વદન્તો વાચા પશ્યન્તશ્ચક્ષુષા
વિદ્વાꣳસો મનસા પ્રજાયમાના રેતસૈવમજીવિષ્મેતિ । પ્રવિવેશ હ
શ્રોત્રમ્ ॥ ૧૦॥

મન્ત્ર ૧૧ [VI.i.11]
મનો હોચ્ચક્રામ । તત્સંવત્સરં પ્રોષ્યાઽઽગત્યોવાચ કથમશકત
મદૃતે જીવિતુમિતિ । તે હોચુર્યથા મુગ્ધા અવિદ્વાꣳસો મનસા
પ્રાણન્તઃ પ્રાણેન વદન્તો વાચા પશ્યન્તશ્ચક્ષુષા શ‍ૃણ્વન્તઃ
શ્રોત્રેણ પ્રજાયમાના રેતસૈવમજીવિષ્મેતિ । પ્રવિવેશ હ મનઃ ॥ ૧૧॥

મન્ત્ર ૧૨ [VI.i.12]
રેતો હોચ્ચક્રામ । તત્સંવત્સરં પ્રોષ્યાઽઽગત્યોવાચ કથમશકત
મદૃતે જીવિતુમિતિ । તે હોચુર્યથા ક્લીબા અપ્રજાયમાના રેતસા પ્રાણન્તઃ
પ્રાણેન વદન્તો વાચા પશ્યન્તશ્ચક્ષુષા શ‍ૃણ્વન્તઃ શ્રોત્રેણ
વિદ્વાꣳસો મનસૈવમજીવિષ્મેતિ । પ્રવિવેશ હ રેતઃ ॥ ૧૨॥

મન્ત્ર ૧૩ [VI.i.13]
અથ હ પ્રાણ ઉત્ક્રમિષ્યન્ યથા મહાસુહયઃ સૈન્ધવઃ
પડ્વીશશઙ્કૂન્સંવૃહેદેવ ꣳ હૈવેમાન્પ્રાણાન્સંવવર્હ । તે હોચુર્મા
ભગવ ઉત્ક્રમીર્ન વૈ શક્ષ્યામસ્ત્વદૃતે જીવિતુમિતિ । તસ્યો મે બલિં
કુરુતેતિ તથેતિ ॥ ૧૩॥

મન્ત્ર ૧૪ [VI.i.14]
સા હ વાગુવાચ યદ્વા અહં વસિષ્ઠાઽસ્મિ ત્વં તદ્વસિષ્ઠોઽસીતિ ।
યદ્ વા અહં પ્રતિષ્ઠાસ્મિ ત્વં તત્પ્રતિષ્ઠોઽસીતિ ચક્ષુર્યદ્વા

અહꣳ સમ્પદસ્મિ ત્વં તત્ સમ્પદસીતિ શ્રોત્રમ્ । યદ્ વા
અહમાયતનમસ્મિ ત્વં તદાયતનમસીતિ મનો યદ્વા અહં પ્રજાતિરસ્મિ
ત્વં તત્ પ્રજાતિરસીતિ રેતસ્તસ્યો મે કિમન્નં કિં  વાસ ઇતિ । યદિદં
કિઞ્ચાઽઽશ્વભ્ય આ કૃમિભ્ય આ કીટપતઙ્ગેભ્યસ્તત્તેઽન્નમાપો
વાસ ઇતિ । ન હ વા અસ્યાનન્નં જગ્ધં ભવતિ નાનન્નં પ્રતિગૃહીતં
ય એવમેતદનસ્યાન્નં વેદ । તદ્ વિદ્વાꣳસઃ શ્રોત્રિયા અશિષ્યન્ત
આચામન્ત્યશિત્વાઽઽચામન્ત્યેતમેવ તદનમનગ્નં કુર્વન્તો મન્યન્તે ॥ ૧૪॥
ઇતિ પ્રથમં બ્રાહ્મણમ્ ॥
અથ દ્વિતીયં બ્રાહ્મણમ્ ।

મન્ત્ર ૧ [VI.ii.1]
શ્વેતકેતુર્હ વા આરુણેયઃ પઞ્ચાલાનાં પરિષદમાજગામ । સઆજગામ
જૈવલિં  પ્રવાહણં પરિચારયમાણમ્ । તમુદીક્ષ્યાભ્યુવાદ કુમારા૩ ઇતિ ।
સ ભોઃ ૩ ઇતિ પ્રતિશુશ્રાવ અનુશિષ્ટોઽન્વસિ પિત્રેત્યોમિતિ હોવાચ ॥ ૧॥

મન્ત્ર ૨ [VI.ii.2]
વેત્થ યથેમાઃ પ્રજાઃ પ્રયત્યો વિપ્રતિપદ્યન્તા૩ ઇતિ । નેતિ હોવાચ ।
વેત્થો યથેમં લોકં પુનરાપદ્યન્તા૩ ઇતિ । નેતિ હૈવોવાચ । વેત્થો
યથાઽસૌ લોક એવં બહુભિઃ  પુનઃપુનઃ પ્રયદ્ભિર્ન સમ્પૂર્યતા૩ ઇતિ
નેતિ હૈવોવાચ । વેત્થો યતિથ્યામાહુત્યાꣳ હુતાયામાપઃ પુરુષવાચો
ભૂત્વા સમુત્થાય વદન્તી૩ ઇતિ । નેતિ હૈવોવાચ । વેત્થો દેવયાનસ્ય વા
પથઃ પ્રતિપદં પિતૃયાણસ્ય વા યત્કૃત્વા  દેવયાનં વા પન્થાનં
પ્રતિપદ્યન્તે પિતૃયાણં વાઽપિ હિ ન ઋષેર્વચઃ શ્રુતં દ્વે
સૃતી અશ‍ૃણવં પિતૃણામહં દેવાનામુત મર્ત્યાનાં તાભ્યામિદં
વિશ્વમેજત્સમેતિ યદન્તરા પિતરં માતરં ચેતિ । નાહમત એકં ચન
વેદેતિ હોવાચ ॥ ૨॥

મન્ત્ર ૩ [VI.ii.3]
અથૈનં વસત્યોપમન્ત્રયાં ચક્રેઽનાદૃત્ય વસતિં  કુમારઃ
પ્રદુદ્રાવ । સઆજગામ પિતરં તꣳ હોવાચેતિ વાવ કિલ નો
ભવાન્પુરાઽનુશિષ્ટાનવોચ ઇતિ । કથꣳ, સુમેધ ઇતિ । પઞ્ચ
મા પ્રશ્નાન્રાજન્યબન્ધુરપ્રાક્ષીત્ તતો નૈકઞ્ચન વેદેતિ । કતમે ત
ઇતિ ઇમ ઇતિ હ પ્રતીકાન્યુદાજહાર ॥ ૩॥

bribasic.pdf 75



બૃહદારણ્યકોપનિષત્

મન્ત્ર ૪ [VI.ii.4]
સ હોવાચ તથા નસ્ત્વં તાત જાનીથા યથા યદહં કિઞ્ચ વેદ
સર્વમહં તત્તુભમવોચમ્ । પ્રેહિ તુ તત્ર પ્રતીત્ય બ્રહ્મચર્યં
વત્સ્યાવ ઇતિ । ભવાનેવ ગચ્છત્વિતિ । સઆજગામ ગૌતમો યત્ર
પ્રવાહણસ્ય જૈવલેરાસ । તસ્મા આસનમાહૃત્યોદકમહારયાં ચકારાથ
હાસ્મા અર્ઘ્યં ચકાર । તꣳ હોવાચ વરં ભગવતે ગૌતમાય દદ્મ
ઇતિ ॥ ૪॥

મન્ત્ર ૫ [VI.ii.5]

સ હોવાચ પ્રતિજ્ઞાતો મ એષ વરો યાં તુ કુમારસ્યાન્તે
વાચમભાષથાસ્તાં મે બ્રૂહીતિ ॥ ૫॥

મન્ત્ર ૬ [VI.ii.6]
સ હોવાચ દૈવેષુ વૈ ગૌતમ તદ્વરેષુ માનુષાણાં બ્રૂહીતિ ॥ ૬॥

મન્ત્ર ૭ [VI.ii.7]

સ હોવાચ વિજ્ઞાયતે હાસ્તિ હિરણ્યસ્યાપાત્તં ગોઅશ્વાનાં દાસીનાં પ્રવારાણાં
પરિધાનસ્ય મા નો ભવાન્બહોરનન્તસ્યાપર્યન્તસ્યાભ્યવદાન્યો ભૂદિતિ ।
સ વૈ ગૌતમ તીર્થેનેચ્છાસા ઇત્યુપૈમ્યહં ભવન્તમિતિ વાચા હ સ્મૈવ
પૂર્વ ઉપયન્તિ । સ હોપાયનકીર્ત્યોવાસ ॥ ૭॥

મન્ત્ર ૮ [VI.ii.8]
સ હોવાચ તથા નસ્ત્વં ગૌતમ માઽપરાધાસ્તવ ચ પિતામહા યથેયં
વિદ્યેતઃ પૂર્વં ન કસ્મિꣳશ્ચન બ્રાહ્મણ ઉવાસ તાં ત્વહં તુભ્યં
વક્ષ્યામિ કો હિ ત્વૈવં બ્રુવન્તમર્હતિ પ્રત્યાખ્યાતુમિતિ ॥ ૮॥

મન્ત્ર ૯ [VI.ii.9]

અસૌ વૈ લોકોઽગ્નિર્ગૌતમ । તસ્યાઽઽદિત્ય એવ સમિદ્ રશ્મયો ધૂમો
ઽહરર્ચિર્દિશોઽઙ્ગારા      અવાન્તરદિશો વિસ્ફુલિઙ્ગાસ્તસ્મિન્નેતસ્મિન્નગ્નૌ
દેવાઃ શ્રદ્ધાં જુહ્વતિ  તસ્યા આહુત્યૈ સોમો રાજા સમ્ભવતિ ॥ ૯॥

મન્ત્ર ૧૦ [VI.ii.10]

પર્જન્યો વા અગ્નિર્ગૌતમ । તસ્ય સંવત્સર એવ સમિદભ્રાણિ ધૂમો
વિદ્યુદર્ચિરશનિરઙ્ગારા    હ્રાદુનયો  વિસ્ફુલિઙ્ગાસ્તસ્મિન્નેતસ્મિન્નગ્નૌ
દેવાઃ સોમꣳ રાજાનં જુહ્વતિ  તસ્યા આહુત્યૈ વૃષ્ટિઃ સમ્ભવતિ ॥ ૧૦॥

મન્ત્ર ૧૧ [VI.ii.11]

અયં વૈ લોકોઽગ્નિર્ગૌતમ । તસ્ય પૃથિવ્યેવ સમિદ્
અગ્નિર્ધૂમો રાત્રિરર્ચિશ્ચન્દ્રમા   અઙ્ગારા  નક્ષત્રાણિ
વિષ્ફુલિઙ્ગાસ્તસ્મિન્નેતસ્મિન્નગ્નૌ  દેવા વૃષ્ટિં  જુહ્વતિ  તસ્યા આહુત્યા
અન્નꣳ સમ્ભવતિ ॥ ૧૧॥

મન્ત્ર ૧૨ [VI.ii.12]
પુરુષો વા અગ્નિર્ગૌતમ । તસ્યવ્યાત્તમેવ સમિત્ પ્રાણો ધૂમો
વાગર્ચિશ્ચક્ષુરઙ્ગારાઃ    શ્રોત્રં વિસ્ફુલિઙ્ગાસ્તસ્મિન્નેતસ્મિન્નગ્નૌ
દેવા અન્નં જુહ્વતિ  તસ્યા આહુત્યૈ રેતઃ સમ્ભવતિ ॥ ૧૨॥

મન્ત્ર ૧૩ [VI.ii.13]
યોષા વા આગ્નિર્ગૌતમ । તસ્યા ઉપસ્થએવ સમિલ્લોમાનિ
ધૂમો યોનિરર્ચિર્યદન્તઃ   કરોતિ તેઽઙ્ગારા  અભિનન્દા
વિસ્ફુલિઙ્ગાસ્તસ્મિન્નેતસ્મિન્નગ્નૌ  દેવા રેતો જુહ્વતિ  તસ્યા આહુત્યૈ પુરુષઃ
સમ્ભવતિ । સ જીવતિ યાવજ્જીવત્યથ યદા મ્રિયતે । ૧૩॥

મન્ત્ર ૧૪ [VI.ii.14]
અથૈનમગ્નયે હરન્તિ । તસ્યાગ્નિરેવાગ્નિર્ભવતિ સમિત્સમિદ્
ધૂમો ધૂમોઽર્ચિરર્ચિરઙ્ગારા      અઙ્ગારા  વિસ્ફુલિઙ્ગા
વિસ્ફુલિઙ્ગાસ્તસ્મિન્નેતસ્મિન્નગ્નૌ  દેવાઃ પુરુષં જુહ્વતિ  તસ્યા આહુત્યૈ
પુરુષો ભાસ્વરવર્ણઃ સમ્ભવતિ ॥ ૧૪॥

મન્ત્ર ૧૫ [VI.ii.15]

તે ય એવમેતદ્વિદુર્યે ચામી અરણ્યે શ્રદ્ધાꣳ સત્યમુપાસતે
તેઽર્ચિરભિસમ્ભવન્ત્યર્ચિષોઽહોઽહ્ન     આપૂર્યમાણપક્ષં
આપૂર્યમાણપક્ષાદ્યાન્ષણ્માસાનુદઙ્ઙાદિત્ય એતિ માસેભ્યો દેવલોકં
દેવલોકાદાદિત્યમાદિત્યાદ્વૈદ્યુતં તાન્વૈદ્યુતાન્પુરુષો માનસ એત્ય
બ્રહ્મલોકાન્ ગમયતિ તે તેષુ બ્રહ્મલોકેષુ પરાઃ પરાવતો વસન્તિ ।
તેષાં ન પુનરાવૃત્તિઃ ।

મન્ત્ર ૧૬ [VI.ii.16]
અથ યે યજ્ઞેન દાનેન તપસા લોકાઞ્જયન્તિ તે
ધૂમમભિસમ્ભવન્તિ ધૂમાદ્રાત્રિꣳ, રાત્રેરપક્ષીયમાણપક્ષં
અપક્ષીયમાણપક્ષાદ્યાન્ષણ્માસાન્દક્ષિણાદિત્ય એતિ માસેભ્યઃ
પિતૃલોકં પિતૃલોકાચ્ચન્દ્રં તે ચન્દ્રં પ્રાપ્યાન્નં

ભવન્તિ તાꣳસ્તત્ર દેવા યથા સોમꣳ રાજાનમાપ્યાયસ્વ
અપક્ષીયસ્વેત્યેવમેનાꣳસ્તત્ર ભક્ષયન્તિ । તેષાં યદા
તત્પર્યવૈત્યથેમમેવાઽઽકાશમભિનિષ્પદ્યન્તે આકાશાદ્વાયું
વાયોર્વૃષ્ટિં  વૃષ્ટેઃ પૃથિવીં  તે પૃથિવીં  પ્રાપ્યાન્નં ભવન્તિ તે
પુનઃ પુરુષાગ્નૌ હૂયન્તે  તતો યોષાગ્નૌ જાયન્તે તે લોકાન્પ્રત્યુથાયિનસ્ત
એવમેવાનુપરિવર્તન્તેઽથ ય એતૌ પન્થાનૌ ન વિદુસ્તે કીટાઃ પતઙ્ગા
યદિદં દન્દશૂકમ્ ॥ ૧૬॥
ઇતિ દ્વિતીયં બ્રાહ્મણમ્ ॥
અથ તૃતીયં બ્રાહ્મણમ્ ।

મન્ત્ર ૧ [VI.iii.1]
સ યઃ કામયતે મહત્પ્રાપ્નુયામિત્યુદગયન આપૂર્યમાણપક્ષસ્ય
પુણ્યાહે દ્વાદશાહમુપસદ્વ્રતી ભૂત્વૌદુમ્બરે કꣳસે ચમસે વા
સર્વૌષધં ફલાનીતિ સમ્ભૃત્ય પરિસમુહ્ય પરિલિપ્યાગ્નિમુપસમાધાય
પરિસ્તીર્યાઽઽવૃતાઽઽજ્યꣳ સꣳસ્કૃત્ય પુꣳસા નક્ષત્રેણ
મન્થꣳ સન્નીય જુહોતિ । યાવન્તો દેવાસ્ત્વયિ જાતવેદસ્તિર્યઞ્ચો
ઘ્નન્તિ પુરુષસ્ય કામાન્ તેભ્યોઽહં ભાગધેયં જુહોમિ તે મા તૃપ્તાઃ
સર્વૈઃ કામૈસ્તર્પયન્તુ સ્વાહા । યા તિરશ્ચી નિપદ્યતેઽહં વિધરણી
ઇતિ તાં ત્વા ઘૃતસ્ય ધારયા યજે સꣳરાધનીમહꣳ । સ્વાહા ॥ ૧॥

મન્ત્ર ૨ [VI.iii.2]
જ્યેષ્ઠાય સ્વાહા શ્રેષ્ઠાય સ્વાહેત્યગ્નૌ હુત્વા  મન્થે
સꣳસ્રવમવનયતિ । પ્રાણાય સ્વાહા વસિષ્ઠાયૈ સ્વાહેત્યગ્નૌ હુત્વા
મન્થે સꣳસ્રવમવનયતિ । વાચે સ્વાહા પ્રતિષ્ઠાયૈ સ્વાહેત્યગ્નૌ
હુત્વા  મન્થે સꣳસ્રવમવનયતિ । ચક્ષુષે સ્વાહા સમ્પદે સ્વાહેતિ
અગ્નૌ હુત્વા  મન્થે સꣳસ્રવમવનયતિ । શ્રોત્રાય સ્વાહાઽઽયતનાય
સ્વાહેત્યગ્નૌ હુત્વા  મન્થે સꣳસ્રવમવનયતિ । મનસે સ્વાહા પ્રજાત્યૈ
સ્વાહેત્યગ્નૌ હુત્વા  મન્થે સꣳસ્રવમવનયતિ । રેતસે સ્વાહેતિ અગ્નૌ
હુત્વા  મન્થે સꣳસ્રવમવનયતિ ॥ ૨॥

મન્ત્ર ૩ [VI.iii.3]
અગ્નયે સ્વાહેત્યગ્નૌ હુત્વા  મન્થે સꣳસ્રવમવનયતિ । સોમાય
સ્વાહેત્યગ્નૌ હુત્વા  મન્થે સꣳસ્રવમવનયતિ । ભૂઃ સ્વાહેત્યગ્નૌ

હુત્વા  મન્થે સꣳસ્રવમવનયતિ । ભુવઃ સ્વાહેત્યગ્નૌ હુત્વા
મન્થે સꣳસ્રવમવનયતિ । સ્વઃ સ્વાહેત્યગ્નૌ હુત્વા  મન્થે
સꣳસ્રવમવનયતિ । ભૂર્ભુવઃ સ્વઃ સ્વાહેત્યગ્નૌ હુત્વા
મન્થે સꣳસ્રવમવનયતિ । બ્રહ્મણે સ્વાહેત્યગ્નૌ હુત્વા
મન્થે સꣳસ્રવમવનયતિ । ક્ષત્રાય સ્વાહેત્યગ્નૌ હુત્વા
મન્થે સꣳસ્રવમવનયતિ । ભૂતાય સ્વાહેત્યગ્નૌ હુત્વા  મન્થે
સꣳસ્રવમવનયતિ । ભવિષ્યતે સ્વાહેત્યગ્નૌ હુત્વા  મન્થે
સꣳસ્રવમવનયતિ । વિશ્વાય સ્વાહેત્યગ્નૌ હુત્વા  મન્થે
સꣳસ્રવમવનયતિ । સર્વાય સ્વાહેત્યગ્નૌ હુત્વા  મન્થે
સꣳસ્રવમવનયતિ । પ્રજાપતયે સ્વાહેત્યગ્નૌ હુત્વા  મન્થે
સꣳસ્રવમવનયતિ ॥ ૩॥

મન્ત્ર ૪ [VI.iii.4]
અથૈનમભિમૃશતિ ભ્રમદસિ જ્વલદસિ
પૂર્ણમસિ પ્રસ્તબ્ધમસ્યેકસભમસિ હિઙ્કૃતમસિ
હિઙ્ક્રિયમાણમસ્યુદ્ગીથમસ્યુદ્ગીયમાનમસિ  શ્રાવિતમસિ
પ્રત્યાશ્રાવિતમસ્યર્દ્રે સન્દીપ્તમસિ વિભૂરસિ પ્રભૂરસ્યન્નમસિ
જ્યોતિરસિ નિધનમસિ સંવર્ગોઽસીતિ ॥ ૪॥

મન્ત્ર ૫ [VI.iii.5]

અથૈનમુદ્યચ્છત્યમꣳસ્યામꣳ હિ તે મહિ । સ હિ
રાજેશાનોઽધિપતિઃ સ માꣳ રાજેશનોઽધિપતિં  કરોત્વિતિ ॥ ૫॥

મન્ત્ર ૬ [VI.iii.6]
અથૈનમાચામતિ તત્સવિતુર્વરેણ્યમ્ । મધુ વાતા ઋતાયતે મધુ
ક્ષરન્તિ સિન્ધવઃ । માધ્વીર્નઃ સન્ત્વોષધીઃ । ભૂઃ સ્વાહા । ભર્ગો
દેવસ્ય ધીમહિ મધુ નક્તમુતોષસો મધુમત્પાર્થિવ  ꣳ રજઃ । મધુ
દ્યૌરસ્તુ નઃ પિતા । ભુવઃ સ્વાહા । ધિયો યો નઃ પ્રચોદયાત્ । મધુમાન્નો
વનસ્પતિર્મધુમાꣳઅસ્તુ સૂર્યઃ । માધ્વીર્ગાવો ભવન્તુ નઃ । સ્વઃ
સ્વાહેતિ । સર્વાં ચ સાવિત્રીમન્વાહ સર્વાશ્ચ મધુમતીરહમેવેદꣳ
સર્વં ભૂયાસમ્ । ભૂર્ભુવઃ સ્વઃ સ્વાહેત્યન્તતઆચમ્ય પાણી પ્રક્ષાલ્ય
જઘનેનાગ્નિં  પ્રાક્ષિરાઃ સંવિશતિ । પ્રાતરાદિત્યમુપતિષ્ઠતે
દિશામેકપુણ્ડરીકમસિ અહં મનુષ્યાણામેકપુણ્ડરીકં ભૂયાસમિતિ ।
યથેતમેત્ય જઘનેનાગ્નિમાસીનો વꣳશં જપતિ ॥ ૬॥

મન્ત્ર ૭ [VI.iii.7]

તꣳ હૈતમૂદ્દાલક આરુણિર્વાજસનેયાય યાજ્ઞવલ્ક્યાયાન્તેવાસિન
ઉક્ત્વોવાચાપિ ય એનꣳ શુષ્કે સ્થાણૌ નિષિઞ્ચેજ્ શુષ્કે સ્થાણૌ
નિષિઞ્ચેત્ જાયેરઞ્છાખાઃ પ્રરોહેયુઃ પલાશાનીતિ ॥ ૭॥

મન્ત્ર ૮ [VI.iii.8]
એતમુ હૈવ વાજસનેયો યાજ્ઞવલ્ક્યો મધુકાય પૈઙ્ગ્યાયાન્તેવાસિન
ઉક્ત્વોવાચાપિ ય એનꣳ શુષ્કે સ્થાણૌ નિષિઞ્ચેજ્ સ્થાણૌ નિષિઞ્ચેત્
જાયેરઞ્છાખાઃ પ્રરોહેયુઃ પલાશાનીતિ ॥ ૮॥

મન્ત્ર ૯ [VI.iii.9]

એતમુ હૈવ મધુકઃ પૈઙ્ગ્યશ્ચૂલાય  ભાગવિત્તયેઽન્તેવાસિન
ઉક્ત્વોવાચાપિ ય એનꣳ શુષ્કે સ્થાણૌ નિષિઞ્ચેજ્ જાયેરઞ્છાખાઃ
પ્રરોહેયુઃ પલાશાનીતિ ॥ ૯॥

મન્ત્ર ૧૦ [VI.iii.10]

એતમુ હૈવ ચૂલો ભાગવિત્તિર્જાનકય આયસ્થૂણાયાન્તેવાસિન ઉક્ત્વોવાચાપિ ય
એનꣳ શુષ્કે સ્થાણૌ નિષિઞ્ચેજ્ યસેનમ્ શુષ્કે સ્થાણૌ નિષિઞ્ચેત્
જાયેરઞ્છાખાઃ પ્રરોહેયુઃ પલાશાનીતિ ॥ ૧૦॥

મન્ત્ર ૧૧ [VI.iii.11]
એતમુ હૈવ જાનકિરયસ્થૂણઃ સત્યકામાય જાબાલાયાન્તેવાસિન ઉક્ત્વોવાચાપિ
ય એનꣳ શુષ્કે સ્થાણૌ નિષિઞ્ચેજ્ જાયેરઞ્છાખાઃ પ્રરોહેયુઃ
પલાશાનીતિ ॥ ૧૧॥

મન્ત્ર ૧૨ [VI.iii.12]
એતમુ હૈવ સત્યકામો જાબાલોઽન્તેવાસિભ્ય ઉક્ત્વોવાચાપિ ય એનꣳ
શુષ્કે સ્થાણૌ નિષિઞ્ચેજ્ જાયેરઞ્છાખાઃ પ્રરોહેયુઃ પલાશાનીતિ ।
તમેતં નાપુત્રાય વાઽનન્તેવાસિને વા બ્રૂયાત્ ॥ ૧૨॥

મન્ત્ર ૧૩ [VI.iii.13]
ચતુરૌદુમ્બરો ભવત્યૌદુમ્બરઃ સ્રુવ ઔદુમ્બરશ્ચમસઔદુમ્બર
ઇધ્મ ઔદુમ્બર્યા ઉપમન્થન્યૌ । દશ ગ્રામ્યાણિ ધાન્યાનિ ભવન્તિ
વ્રીહિયવાસ્તિલમાષા અણુપ્રિયઙ્ગવો  ગોધૂમાશ્ચ મસૂરાશ્ચ ખલ્વાશ્ચ
ખલકુલાશ્ચ તાન્પિષ્ટાન્દધનિ મધુનિ ઘૃત ઉપસિઞ્ચત્યાજ્યસ્ય

જુહોતિ ॥ ૧૩॥
ઇતિ તૃતીયં બ્રાહ્મણમ્ ॥
અથ ચતુર્થં બ્રાહ્મણમ્ ।

મન્ત્ર ૧ [VI.iv.1]
એષાં વૈ ભૂતાનાં પૃથિવી રસઃ પૃથિવ્યા આપોઽપામોષધય
ઓષધીનાં પુષ્પાણિ પુષ્પાણાં ફલાનિ ફલાનાં પુરુષઃ પુરુષસ્ય રેતઃ ॥ ૧॥

મન્ત્ર ૨ [VI.iv.2]
સ હ પ્રજાપતિરીક્ષાંચક્રે હન્તાસ્મૈ પ્રતિષ્ઠાં કલ્પયાનીતિ સ
સ્ત્રિયꣳ સસૃજે । તાꣳ સૃષ્ટ્વાઽધ ઉપાસ્ત તસ્માત્સ્ત્રિયમધ
ઉપાસીત સ એતં પ્રાઞ્ચં ગ્રાવાણમાત્મન એવ સમુદપારયત્
તેનૈનામભ્યસૃજત્ ॥ ૨॥

મન્ત્ર ૩ [VI.iv.3]
તસ્યા વેદિરુપસ્થો લોમાનિ બર્હિશ્ચર્માધિષવણે   સમિદ્ધો મધ્યતસ્તૌ
મુષ્કૌ । સ યાવાન્હ વૈ વાજપેયેન યજમાનસ્ય લોકો ભવતિ તાવાનસ્ય
લોકો ભવતિ ય એવં વિદ્વાનધોપહાસં ચરત્યાસાꣳસ્ત્રીણાꣳ
સુકૃતં વૃઙ્ક્તેઽથ ય ઇદમવિદ્વાનધોપહાસં ચરત્યાઽસ્ય સ્ત્રિયઃ
સુકૃતં વૃઞ્જતે ॥ ૩॥

મન્ત્ર ૪ [VI.iv.4]
એતદ્ધ સ્મ વૈ તદ્વિદ્વાનુદ્દાલક આરુણિરાહૈતદ્ધ સ્મ વૈ તદ્વિદ્વાન્નાકો
મૌદ્ગલ્યઆહૈતદ્ધ સ્મ વૈ તદ્વિદ્વાન્ કુમારહારિત આહ એતદ્ ધ સ્મ
વૈ તદ્ વિદ્વાન્ કુમારહારિતસાહ બહવો મર્યા બ્રાહ્મણાયના નિરિન્દ્રિયા
વિસુકૃતોઽસ્માલ્લોકાત્પ્રયન્તિ ય ઇદમવિદ્વાꣳસોઽધોપહાસં ચરન્તીતિ ।
બહુ વા ઇદꣳ સુપ્તસ્ય વા જાગ્રતો વા રેતઃ સ્કન્દતિ ॥ ૪॥

મન્ત્ર ૫ [VI.iv.5]

તદભિમૃશેદનુ વા મન્ત્રયેત યન્મેઽદ્ય રેતઃ પૃથિવીમસ્કાન્ત્સીદ્
યદોષધીરપ્યસરદ્ યદપઃ । ઇદમહં તદ્રેત આદદે
પુનર્મામૈત્વિન્દ્રિયં પુનસ્તેજઃ પુનર્ભગઃ । પુનરગ્નિર્ધિષ્ણ્યા 
યથાસ્થાનં કલ્પન્તામિત્યનામિકાઙ્ગુષ્ઠાભ્યામાદાયાન્તરેણ  સ્તનૌ વા
ભ્રુવૌ વા નિમૃજ્યાત્ ॥ ૫॥

મન્ત્ર ૬ [VI.iv.6]
અથ યદ્યુદક આત્માનં પશ્યેત્ તદભિમન્ત્રયેત મયિ તેજ
ઇન્દ્રિયં યશો દ્રવિણꣳ સુકૃતમિતિ । શ્રીર્હ વા એષા સ્ત્રીણાં
યન્મલોદ્વાસાસ્તસ્માન્મલોદ્વાસસં યશસ્વિનીમભિક્રમ્યોપમન્ત્રયેત ॥ ૬॥

મન્ત્ર ૭ [VI.iv.7]

સા ચેદસ્મૈ ન દદ્યાત્ કામમેનામવક્રિણીયાત્ સા ચેદસ્મૈ નૈવ દદ્યાત્
કામમેનાં યષ્ટ્યા વા પાણિના વોપહત્યાતિક્રામેદિન્દ્રિયેણ તે યશસા યશ
આદદ ઇત્યયશા એવ ભવતિ ॥ ૭॥

મન્ત્ર ૮ [VI.iv.8]
સા ચેદસ્મૈ દદ્યાદિન્દ્રિયેણ તે યશસા યશઆદધામીતિ યશસ્વિનાવેવ
ભવતઃ ॥ ૮॥

મન્ત્ર ૯ [VI.iv.9]

સ યામિચ્છેત્ કામયેત મેતિ તસ્યામર્થં નિષ્ઠાય મુખેન મુખꣳ
સન્ધાયોપસ્થમસ્યા અભિમૃશ્ય જપેદઙ્ગાદઙ્ગાત્સમ્ભવસિ 
હૃદયાદધિજાયસે । સ ત્વમઙ્ગકષાયોઽસિ  દિગ્ધવિદ્ધમિવ
માદયેમામમૂં મયીતિ ॥ ૯॥

મન્ત્ર ૧૦ [VI.iv.10]

અથ યામિચ્છેન્ ન ગર્ભં દધીતેતિ તસ્યામર્થં નિષ્ઠાય મુખેન
મુખꣳ સન્ધાયાભિપ્રાણ્યાપાન્યાદિન્દ્રિયેણ તે રેતસા રેત આદદ ઇત્યરેતા
એવ ભવતિ ॥ ૧૦॥

મન્ત્ર ૧૧ [VI.iv.11]
અથ યામિચ્છેદ્ દધીતેતિ તસ્યામર્થં નિષ્ઠાય મુખેન મુખꣳ
સન્ધાયાપાન્યાભિપ્રાણ્યાદિન્દ્રિયેણ તે રેતસા રેત આદધામીતિ ગર્ભિણ્યેવ 
ભવતિ ॥ ૧૧॥

મન્ત્ર ૧૨ [VI.iv.12]
અથ યસ્યજાયાયૈ જારઃ સ્યાત્ તં ચેદ્ દ્વિષ્યાદામપાત્રેઽગ્નિમુપસમાધાય
પ્રતિલોમꣳ શરબર્હિસ્તીર્ત્વા   તસ્મિન્નેતાઃ શરભૃષ્ટીઃ
પ્રતિલોમાઃ સર્પિષાઽક્તા   જુહુયાન્ મમ સમિદ્ધેઽહૌષીઃ પ્રાણાપાનૌ
ત આદદેઽસાવિતિ । મમ સમિદ્ધેઽહૌષીઃ પુત્રપશૂꣳસ્ત આદદે
ઽસાવિતિ । મમ સમિદ્ધેઽહૌષીરિષ્ટાસુકૃતે ત આદદેઽસાવિતિ ।

82 sanskritdocuments.org



બૃહદારણ્યકોપનિષત્

મમ સમિદ્ધેઽહૌષીરાશાપરાકાશૌ ત આદદેઽસાવિતિ । સ વા એષ
નિરિન્દ્રિયો વિસુકૃતોઽસ્માલ્લોકાત્પ્રૈતિ યમેવંવિદ્બ્રાહ્મણઃ શપતિ ।
તસ્માદેવંવિત્છ્રોત્રિયસ્ય  દારેણ નોપહાસમિચ્છેદુત હ્યેવંવિત્પરો
ભવતિ ॥ ૧૨॥

મન્ત્ર ૧૩ [VI.iv.13]
અથ યસ્યજાયામાર્તવં વિન્દેત્ ત્ર્યહં કꣳસે ન પિબેદહતવાસા
નૈનાં વૃષલો ન વૃષલ્યુપહન્યાત્ અપહન્યાત્ ત્રિરાત્રાન્ત આપ્લુત્ય
વ્રીહીનવઘાતયેત્ ॥ ૧૩॥

મન્ત્ર ૧૪ [VI.iv.14]
સ ય ઇચ્છેત્ પુત્રો મે શુક્લો જાયેત વેદમનુબ્રુવીત સર્વમાયુરિયાદિતિ
ક્ષીરૌદનં પાચયિત્વા સર્પિષ્મન્તમશ્નીયાતામીશ્વરૌ   જનયિતવૈ ॥ ૧૪॥

મન્ત્ર ૧૫ [VI.iv.15]

અથ ય ઇચ્છેત્ પુત્રો મે કપિલઃ પિઙ્ગલો  જાયેત દ્વૌ વેદાવનુબ્રુવીત
સર્વમાયુરિયાદિતિ દધ્યોદનં પાચયિત્વા સર્પિષ્મન્તમશ્નીયાતામીશ્વરૌ 
જનયિતવૈ ॥ ૧૫॥

મન્ત્ર ૧૬ [VI.iv.16]
અથ ય ઇચ્છેત્ પુત્રો મે શ્યામો લોહિતાક્ષો જાયેત ત્રીન્વેદાનનુબ્રુવીત
સર્વમાયુરિયાદિત્યુદૌદનં પાચયિત્વા સર્પિષ્મન્તમશ્નીયાતામીશ્વરૌ 
જનયિતવૈ ॥ ૧૬॥

મન્ત્ર ૧૭ [VI.iv.17]

અથ ય ઇચ્છેદ્ દુહિતા મે પણ્ડિતા જાયેત સર્વમાયુરિયાદિતિ તિલૌદનં
પાચયિત્વા સર્પિષ્મન્તમશ્નીયાતામીશ્વરૌ   જનયિતવૈ ॥ ૧૭॥

મન્ત્ર ૧૮ [VI.iv.18]
અથ ય ઇચ્છેત્ પુત્રો મે પણ્ડિતો વિગીતઃ સમિતિઙ્ગમઃ  શુશ્રૂષિતાં
વાચં ભાષિતા જાયેત સર્વાન્વેદાનનુબ્રુવીત સર્વમાયુરિયાદિતિ
માꣳસૌદનં પાચયિત્વા સર્પિષ્મન્તમશ્નીયાતામીશ્વરૌ   જનયિતવૈ ।
ઔક્ષેણ વાઽઽર્ષભેણ વા ॥ ૧૮॥

મન્ત્ર ૧૯ [VI.iv.19]

અથાભિપ્રાતરેવ સ્થાલીપાકાવૃતાઽઽજ્યં ચેષ્ટિત્વા
સ્થાલીપાકસ્યોપઘાતં જુહોત્યગ્નયે સ્વાહાઽનુમતયે સ્વાહા દેવાય સવિત્રે

સત્યપ્રસવાય સ્વાહેતિ હુત્વોદ્ધૃત્ય  પ્રાશ્નાતિ । પ્રાશ્યેતરસ્યાઃ
પ્રયચ્છતિ । પ્રક્ષાલ્ય પાણી ઉદપાત્રં પૂરયિત્વા તેનૈનાં
ત્રિરભ્યુક્ષત્યુત્તિષ્ઠાતો વિશ્વાવસોઽન્યામિચ્છ પ્રપૂર્વ્યાꣳ સં
જાયાં પત્યા સહેતિ ॥ ૧૯॥

મન્ત્ર ૨૦ [VI.iv.20]

અથૈનામભિપદ્યતેઽમોઽહમસ્મિ સા ત્વꣳ સા ત્વમસ્યમોઽહꣳ
સામાહમસ્મિ ઋક્ત્વં દ્યૌરહં પૃથિવી ત્વમ્ । તાવેહિ સꣳરભાવહૈ
સહ રેતો દધાવહૈ પુꣳસે પુત્રાય વિત્તય ઇતિ ॥ ૨૦॥

મન્ત્ર ૨૧ [VI.iv.21]
અથાસ્યા ઊરૂ વિહાપયતિ વિજિહીથાં દ્યાવાપૃથિવી ઇતિ । તસ્યામર્થં
નિષ્ઠાય મુખેન મુખꣳ સન્ધાય ત્રિરેનામનુલોમામનુમાર્ષ્ટિ
વિષ્ણુર્યોનિં  કલ્પયતુ ત્વષ્ટા રૂપાણિ પિꣳશતુ આસિઞ્ચતુ
પ્રજાપતિર્ધાતા ગર્ભં દધાતુ તે । ગર્ભં ધેહિ સિનીવાલિ ગર્ભં ધેહિ
પૃથુષ્ટુકે । ગર્ભં તે આશ્વિનૌ દેવાવાધત્તાં પુષ્કરસ્રજૌ ॥ ૨૧॥

મન્ત્ર ૨૨ [VI.iv.22]
હિરણ્મયી અરણી યાભ્યાં નિર્મન્થતામાશ્વિનૌ તં તે ગર્ભꣳ હવામહે
દશમે માસિ સૂતયે । યથાઽગ્નિગર્ભા પૃથિવી યથા દ્યૌરિન્દ્રેણ
ગર્ભિણી  વાયુર્દિશાં   યથા ગર્ભ એવં ગર્ભં દધામિ તેઽસાવિતિ ॥ ૨૨॥

મન્ત્ર ૨૩ [VI.iv.23]
સોષ્યન્તીમદ્ભિરભ્યુક્ષતિ યથા વાયુઃ પુષ્કરિણીꣳ સમિઙ્ગયતિ
સર્વતઃ । એવા તે ગર્ભ એજતુ સહાવૈતુ જરાયુણા । ઇન્દ્રસ્યાયં વ્રજઃ
કૃતઃ સાર્ગલઃ સપરિશ્રયઃ । તમીન્દ્ર નિર્જહિ ગર્ભેણ સાવરાꣳ
સહેતિ ॥ ૨૩॥

મન્ત્ર ૨૪ [VI.iv.24]
જાતેઽગ્નિમુપસમાધાયાઙ્ક આધાય કꣳસે પૃષદાજ્યꣳ સન્નીય
પૃષદાજ્યસ્યોપઘાતં જુહોત્યસ્મિન્સહસ્રં પુષ્યાસમેધમાનઃ સ્વે
ગૃહે । અસ્યોપસન્દ્યાં મા ચ્છૈત્સીત્ પ્રજયા ચ પશુભિશ્ચ સ્વાહા ।
મયિ પ્રાણાꣳસ્ત્વયિ મનસા જુહોમિ સ્વાહા । યત્ કર્મણાઽત્યરીરિચં
યદ્વા ન્યૂનમિહાકરમ્ । અગ્નિષ્ટત્સ્વિષ્ટકૃદ્વિદ્વાન્  સ્વિષ્ટꣳ સુહુતં
કરોતુ નઃ સ્વાહેતિ ॥ ૨૪॥

મન્ત્ર ૨૫ [VI.iv.25]

અથાસ્ય દક્ષિણં કર્ણમભિનિધાય વાગ્વાગિતિ ત્રિરથ દધિ મધુ
ઘૃતꣳ સન્નીયાનન્તર્હિતેન   જાતરૂપેણ પ્રાશયતિ । ભૂસ્તે દધામિ
ભુવસ્તે દધામિ સ્વસ્તે દધામિ ભૂર્ભુવઃ સ્વઃ સર્વં ત્વયિ દધામીતિ ॥ ૨૫॥

મન્ત્ર ૨૬ [VI.iv.26]
અથાસ્ય નામ કરોતિ વેદોઽસીતિ । તદસ્યૈતદ્ગુહ્યમેવ નામ ભવતિ ॥ ૨૬॥

મન્ત્ર ૨૭ [VI.iv.27]

અથૈનં માત્રે પ્રદાય સ્તનં પ્રયચ્છતિ યસ્તે સ્તનઃ શશયો યો
મયોભૂર્યો રત્નધા વસુવિદ્યઃ સુદત્રો યેન વિશ્વા પુષ્યસિ વાર્યાણિ
સરસ્વતિ તમિહ ધાતવે કરિતિ ॥ ૨૭॥

મન્ત્ર ૨૮ [VI.iv.28]
અથાસ્ય માતરમભિમન્ત્રયતે । ઇલાઽસિ મૈત્રાવરુણી વીરે વીરમજીજનત્ ।
સા ત્વં વીરવતી ભવ યાઽસ્માન્વીરવતોઽકરદિતિ । તં વા એતમાહુરતિપિતા
બતાભૂરતિપિતામહો બતાભૂઃ । પરમાં બત કાષ્ઠાં પ્રાપયચ્છ્રિયા
યશસા બ્રહ્મવર્ચસેન ય એવંવિદો બ્રાહ્મણસ્ય પુત્રો જાયત ઇતિ ॥ ૨૮॥
ઇતિ ચતુર્થં બ્રાહ્મણમ્ ॥
અથ પઞ્ચમં બ્રાહ્મણમ્ ।

મન્ત્ર ૧ [VI.v.1]
અથ વꣳશઃ । પૌતિમાષીપુત્રઃ કાત્યાયનીપુત્રાત્ કાત્યાયનીપુત્રો
ગૌતમીપુત્રાદ્ ગૌતમીપુત્રો ભારદ્વાજીપુત્રાદ્ ભારદ્વાજીપુત્રઃ
પારાશરીપુત્રાત્ પારાશરીપુત્ર ઔપસ્વસ્તીપુત્રાદૌપસ્વસ્તીપુત્રઃ
પારાશરીપુત્રાત્ પારાશરીપુત્રઃ કાત્યાયનીપુત્રાત્ કાત્યાયનીપુત્રઃ
કૌશિકીપુત્રાત્ કૌશિકીપુત્ર આલમ્બીપુત્રાચ્ચ વૈયાઘ્રપદીપુત્રાચ્ચ
વૈયાઘ્રપદીપુત્રઃ કાણ્વીપુત્રાચ્ચ કાપીપુત્રાચ્ચ કાપીપુત્રઃ ॥ ૧॥

મન્ત્ર ૨ [VI.v.2]
આત્રેયીપુત્રાદાત્રેયીપુત્રો ગૌતમીપુત્રાદ્ ગૌતમીપુત્રો ભારદ્વાજીપુત્રાદ્
ભારદ્વાજીપુત્રઃ પારાશરીપુત્રાત્ પારાશરીપુત્રો વાત્સીપુત્રાદ્ વાત્સીપુત્રઃ
પારાશરીપુત્રાત્ પારાશરીપુત્રો વાર્કારુણીપુત્રાદ્ વાર્કારુણીપુત્રો
વાર્કારુણીપુત્રાદ્ વાર્કારુણીપુત્ર આર્તભાગીપુત્રાદાર્તભાગીપુત્રઃ
શૌઙ્ગીપુત્રાચ્ચૌઙ્ગીપુત્રઃ   સાઙ્કૃતીપુત્રાત્ સાઙ્કૃતીપુત્ર

આલમ્બાયનીપુત્રાદાલમ્બાયનીપુત્ર આલમ્બીપુત્રાદાલમ્બીપુત્રો જાયન્તીપુત્રાજ્
જાયન્તીપુત્રો માણ્ડૂકાયનીપુત્રાન્ માણ્ડૂકાયનીપુત્રો માણ્ડૂકીપુત્રાન્
માણ્ડૂકીપુત્રઃ શાણ્ડિલીપુત્રાચ્છાણ્ડિલીપુત્રો રાથીતરીપુત્રાદ્ રાથીતરીપુત્રો
ભાલુકીપુત્રાદ્ ભાલુકીપુત્રઃ ક્રૌઞ્ચિકીપુત્રાભ્યાં ક્રૌઞ્ચિકીપુત્રૌ
વૈદભૃતીપુત્રાદ્ વૈદભૃતીપુત્રઃ કાર્શકેયીપુત્રાત્ કાર્શકેયીપુત્રઃ
પ્રાચીનયોગીપુત્રાત્ પ્રાચીનયોગીપુત્રઃ સાઞ્જીવીપુત્રાત્ સાઞ્જીવીપુત્રઃ
પ્રાશ્નીપુત્રાદાસુરિવાસિનઃ પ્રાશ્નીપુત્ર આસુરાયણાદાસુરાયણ આસુરેરાસુરિઃ ॥ ૨॥

મન્ત્ર ૩ [VI.v.3]
યાજ્ઞવલ્ક્યાદ્ યાજ્ઞવલ્ક્ય ઊદ્દાલકાદૂદ્દાલકોઽરુણાદરુણ
ઉપવેશેરુપવેશિઃ કુશ્રેઃ કુશ્રિર્વાજશ્રવસો  વાજશ્રવા જીહ્વાવતો
બાધ્યોગાજ્ જીહ્વાવાન્બાધ્યોગોઽસિતાદ્વાર્ષગણાદસિતો વાર્ષગણો
હરિતાત્કશ્યપાદ્દ્  હરિતઃ કશ્યપઃ શિલ્પાત્કશ્યપાચ્છિલ્પઃ
કશ્યપઃ કશ્યપાન્નૈધ્રુવેઃ કશ્યપો નૈધ્રુવિર્વાચો વાગમ્ભિણ્યાઃ
અમ્ભિણ્યાદિત્યાદાદિત્યાનીમાનિ શુક્લાનિ યજૂꣳષિ વાજસનેયેન
યાજ્ઞવલ્ક્યેનાઽઽખ્યયન્તે ॥ ૩॥

મન્ત્ર ૪ [VI.v.4]
સમાનમા સાઞ્જીવીપુત્રાત્ સઞ્જિવીપુત્રો માણ્ડૂકાયનેર્માણ્ડૂકાયનિર્માણ્ડવ્યાન્
માણ્ડવ્યઃ કૌત્સાત્ કૌત્સો માહિત્થેર્માહિત્થિર્વામકક્ષાયણાદ્ વામકક્ષાયણઃ
શાણ્ડિલ્યાચ્છાણ્ડિલ્યો વાત્સ્યાદ્ વાત્સ્યઃ કુશ્રેઃ કુશ્રિર્યજ્ઞવચસો
રાજસ્તમ્બાયનાદ્ યજ્ઞવચા રાજસ્તમ્બાયનસ્તુરાત્કાવષેયાત્ તુરઃ
કાવષેયઃ પ્રજાપતેઃ પ્રજાપતિર્બ્રહ્મણો બ્રહ્મ સ્વયમ્ભુ । બ્રહ્મણે
નમઃ ॥ ૪॥
ઇતિ પઞ્ચમં બ્રાહ્મણમ્ ॥
ઇતિ બૃહદારણ્યકોપનિષદિ ષષ્ઠોઽધ્યાયઃ ॥
ઇતિ વાજસનેયકે બૃહદારણ્યકોપનિષત્સમાપ્તા ॥

